
“በለውጡ ችግሮችን   ... ወደ ገጽ 4 ዞሯል

ምክር ቤቱ የመኖሪያ ቤት 
ኪራይ ቁጥጥርና አስተዳደር አዋጅን አጸደቀ

ጌዲዮን ጢሞቴዎስ (ዶ/ር)

“በለውጡ ችግሮችን ወደ 
ዕድል የቀየረና ብልጽግናን 
ለማረጋገጥ የሚያስችል 

መሠረት ተጥሏል”
- ተሾመ አዱኛ (ዶ/ር)
የሸገር ከተማ ከንቲባ

ማርቆስ በላይ

አዲስ አበባ፡- ከለውጡ ወዲህ የውስጥና 
የውጪ ችግሮችን ወደ ዕድል በመቀየር 
ብልጽግናን ማረጋገጥ የሚያስችል መሠረት 
ተጥሏል ሲሉ የሸገር ከተማ ከንቲባ ተሾመ 
አዱኛ (ዶ/ር) ገለጹ።

በኦሮሚያ ክልል በሸገር ከተማ አስተዳደር 
“ለሰላማችን ዘብ እንቆማለን ለውጡን 
እናጸናለን” በሚል መሪ ሃሳብ ከለውጡ በኋላ 
የተገኙ ውጤቶችን ለማስቀጠል ያለመ የድጋፍ 
ሰልፍ ትናንት ተካሂዷል።

 ዘላለም ግዛው
 
አዲስ አበባ:- የሕዝብ ተወካዮች ምክር ቤት 

በመኖሪያ ቤት ኪራይ ላይ የሚስተዋለውን ኢ-ፍትሐዊ 
የዋጋ ጭማሪን በመቆጣጠር ጊዜያዊ መፍትሔ ይሰጣል 
ያለውን የመኖሪያ ቤት ኪራይ ቁጥጥርና አስተዳደር 
አዋጅን አጸደቀ።  

ምክር ቤቱ ትናንት በሦስተኛ ዓመት የሥራ ዘመን 
19ኛ መደበኛ ስብሰባው አዋጁን በአብላጫ ድምጽ 
ያጸደቀው ሲሆን፤ በአዋጁ መሠረት የመኖሪያ ቤት ውል 
ስምምነት ለሁለት ዓመት እንዲሆንና  በሁሉም መኖሪያ 
ቤቶች ላይ እንደሚተገበር እንዲሁም የቤቶች ዋጋ ተመኑ 
በመንግሥት እንደሚወሰን ተገልጿል።  

አዋጁ በመኖሪያ ቤት ኪራይ ላይ የሚስተዋለውን 
የዋጋ አለመረጋጋትን በመቆጣጠር በቤት አቅርቦት ላይ 
የሚስተዋለውን ችግር እንዲረጋጋ ያስችላልም ተብሏል።

ለምክር ቤት አባላቱ ማብራሪያና ምላሽ የሰጡት 

የፍትሕ ሚኒስትሩ ጌዲዮን ጢሞቴዎስ (ዶ/ር)፤ አዋጁ 
የአከራይና ተከራይ መብትን ሚዛናዊነት ለመጠበቅ 
ያስችላል ብለዋል። ሕጋዊነትን የሚያጸና፣ ግልጸኝነትን 
የሚያረጋግጥና  ሥርዓቱን ከደላሎች ተጽእኖ የሚያላቅቅ 
መሆኑንም ጠቁመዋል። 

አዋጁ ወደ ትግበራ ሲገባ አቤቱታ የሚሰማ ኮሚቴ 
እንደሚሰየም ጠቁመው፤   ተግባራዊ መደረግ ሲጀምር 
ያልተጠበቁ ሁኔታዎች ቢያጋጥሙ በሚሰየመው 
ተቆጣጣሪው አካል ታይተው እንዲታረሙ ይደረጋል 
ብለዋል።

ነባሩ የቤቶችን ውል የመነሻ ጣሪያ በመውሰድ 
በየሁለት ዓመቱ የገበያ ሁኔታና ሌሎች ነባራዊ ሁኔታዎች 
ታይተው ዋጋው ይወሰናል ያሉት ሚኒስትሩ፤ በአዋጁ 
ከተቀመጡት ምክንያቶች ውጪ ከሁለት ዓመት አስቀድሞ 
ተከራይን ማስለቀቅም ሆነ ዋጋ መጨመር እንደማይቻል 

ምክር ቤቱ የመኖሪያ   ... ወደ ገጽ 4 ዞሯል

መዓዛ ማሞ

አዲስ አበባ፡- በዓባይ ግድብ የግንባታ ሂደት 
የገጠመውን ፈተና በለውጡ መንግሥት አማካኝነት 
በማረም ሕዝቡ የሚጠብቀው ውጤት ተገኝቷል ሲሉ 
ምክትል ጠቅላይ ሚኒስትር አቶ ተመስገን ጥሩነህ ተናገሩ።

የዓባይ ግድብ ግንባታ የተጀመረበትን 13ኛ ዓመት 
ምክንያት በማድረግ የተዘጋጀ የፓናል ውይይት መድረክ 
ትናንት ተካሂዷል።

በመድረኩ ንግግር ያደረጉት ምክትል ጠቅላይ 
ሚኒስትር አቶ ተመስገን ጥሩነህ እንደገለጹት፤ በግንባታ 

- አቶ ተመስገን ጥሩነህ 
ምክትል ጠቅላይ ሚኒስትር

“በዓባይ ግድብ የግንባታ ሂደት 
የገጠመውን ፈተና በማረም ሕዝቡ 

የሚጠብቀው ውጤት ተገኝቷል”

“በዓባይ ግድብ የግንባታ  ... ወደ ገጽ 4 ዞሯል

ራስወርቅ ሙሉጌታ 

አዲስአበባ፡-  የመኖሪያ ቤት ኪራይ 
ቁጥጥርና  አስተዳደር አዋጅ መጽደቅ  በዝቅተኛ 
የኑሮ ደረጃ ለሚኖሩ   ዜጎች  እፎይታ የሚሰጥ 
መሆኑ  ተገለጸ።

የከተማና መሠረተ  ልማት ሚኒስትር  ጫልቱ 
ሳኒ  የአዋጁን   አላማ አስመልክተው በሰጡት 
ጋዜጣዊ ማብራሪያ  እንደተናገሩት፤ ከመኖሪያ 
ቤት ኪራይ ጋር የተያያዙ ችግሮች ዜጎችን ለከፋ 
ማህበራዊና ኢኮኖሚያዊ ቀውስ እየዳረጉ ሲሆን፤ 
ለኑሮ ውድነት መጨመርም አንዱ ምክንያት 
እየሆነ ነው። 

እስካሁን ባለው አካሄድ  የመኖሪያ ቤት 
ኪራይ  ዋጋና የመቀመጫ ጊዜ የሚወሰነው 
በደላላ እና   በአከራይ   ተጽእኖ  ብቻ  ነው 

አዋጁ  በዝቅተኛ የኑሮ ደረጃ ለሚኖሩ  ዜጎች  
እፎይታን የሚሰጥ ነው

አዋጅ በዝቅተኛ የኑሮ  ... ወደ ገጽ 4 ዞሯል ጫልቱ ሳኒ



ዜና

ሄለን ወንድምነው

አዳማ፡- የውሃ አካላትን ከተፈጥሯዊና ሰው ሰራሽ 
ችግሮች ለመታደግ በቅንጅት መስራት እንደሚገባ 
የውሃና ኢነርጂ ሚኒስቴር አስታወቀ። 

የውሃና ኢነርጂ ሚኒስቴር ከኦሮሚያ  ውሃና ኢነርጂ 
ቢሮ ጋር በመተባበር  የቆቃ ሀይቅ ተጠቃሚዎችንና 
ቁልፍ ባለድርሻ አካላትን በማስተባበር በሀይቁ ላይ 
የእንቦጭ አረምን ለማስወገድ የንቅናቄ መርሀ ግብር 
አስጀምሯል።

የውሃና ኢነርጂ ሚኒስትር ዶክተር ኢንጅነር 
ሃብታሙ ኢተፋ ተወካይ  አቶ ማሙሻ ኃይሉ 
እንደገለጹት፤ ትልልቅ ሃይቆችና ወንዞች በተፈጥሯዊና 
ሰው ሰራሽ ችግሮች ለጉዳት እየተዳረጉ በመሆኑ 
በቅንጅት በመስራት ከጉዳት መታደግ ይገባል።

በውሃ አካላት ላይ የሚከሰቱ መጤ አረሞችንና 
የሚለቀቁ ኬሚካሎችን ምንነት ማወቅ ተገቢ መሆኑን 
ገልጸው፤ የውሃ ብክነትንና ብክለትን ለማስቀረት 
የተቋማት ቅንጅታዊ አሰራር ትኩረት የሚሰጠው 
ጉዳይ መሆኑን አስገንዝበዋል።

ሚኒስቴር መስሪያ ቤቱ በውሃ አካላት ደህንነትና 
በውሃ ሀብት አስተዳደር፣ በኃይል ማመንጨትና 
መጠቀም እንዲሁም በመጠጥ ውሃና በሳኒቴሽን 
ስራዎች ላይ ትኩረት አድርጎ እንደሚሰራ 
አመልክተው፤ ውሃን ከብክነትና ከብክለት 
ለመታደግ በቆቃ ግድብ ላይ የተከሰተውን የእንቦጭ 
አረም ለማስወገድ የህዝብ ንቅናቄ መርሀ ግብር 
ከሚመለከታቸው ባለድርሻ አካላት ጋር ጀምረናል 
ብለዋል።

መርሀ ግብሩ ግድቡ ላይ የተስፋፋውን የእንቦጭ 
አረም በማስወገድ ሀይቁ የሚሰጠውን ኢኮኖሚያዊና 
ማህበራዊ ግልጋሎቱን በዘላቂነት ለማስቀጠል ያለመ 

ቃልኪዳን አሳዬ

አዲስ አበባ፡- የኦቲዝምና ተዛማጅ የአእምሮ 
እድገት እክሎች ያሉባቸው ዜጎች በሀገር አቀፍ ደረጃ 
ትኩረት ተሰጥቶ እንዲደገፉ ለማስቻል እራሱን የቻለ 
መዋቅር በማደራጀት የተለያዩ ስራዎችን እየሰራ 
እንደሚገኝ የጤና ሚኒስቴር አስታወቀ። 

ዓለም አቀፍ የኦቲዝም ቀንን ምክንያት በማድረግ 
የኒያ ፋውንዴሽንና አይፓስ ኢትዮጵያ በመተባበር 
ያዘጋጁት የስነ ተዋልዶ ጤና መብት፣ ጥንቃቄ 
የተሞላበት ፅንስ ማቋረጥ፣ ፆታዊ ጥቃት መከላከልንና 
ኦቲዝም ላይ ያተኮረ ሀገር አቀፍ ወርክሾፕ ትናንት 
ተካሂዷል።

በመርሀ ግብሩ ላይ በጤና ሚኒስቴር የስፔሻሊቲና 
ሪሀብልቴሽን ዴስክ ተወካይ ዶክተር ጎበና ጎዳና 
እንደተናገሩት፤ የኦቲዝምና ተዛማጅ የአእምሮ እድገት 
እክሎች ያሉባቸው ዜጎች በሀገር አቀፍ ደረጃ ትኩረት 
ተሰጥቷቸው እንዲደገፉ ለማስቻል እራሱን የቻለ 
መዋቅር በማደራጀት የተለያዩ ስራዎች እየተሰሩ 
ሲሆን፤ እክል ያለባቸውን ዜጎች ችግር ለመፍታት 
የጤና ሚኒስቴር የሚጠበቅበትን ለማበርከት ዝግጁ 
ነው። 

የዓለም አቀፍ የኦቲዝም ቀን በተባበሩት 
መንግሥታት ድርጅት እ.አ.አ በ2007 እንዲከበር 
የተወሰነ ሲሆን፤ ይህም ግንዛቤ በመፍጠር የኦቲዝምና 
ተዛማጅ ችግሮች ያለባቸው ግለሰቦች መሰረታዊ 
መብታቸው እንዲጠበቅና አጽንኦት እንዲያገኙ 
ባለድርሻ አካላት ትኩረት እንዲሰጡ ለማድረግ 
መሆኑን ተናግረዋል።

ዘንድሮ “ድምፅ አልባ የኦቲዝም ልጆችን 
ማብቃት” በሚል መርህ እንደሚከበር ያነሱት ዶክተር 
ጎበና፤ ይህም ኦቲዝም ያለባቸውን ዜጎች በማህበራዊ፣ 
በኢኮኖሚያዊና በሌሎች መስኮች ላይ መሳተፍ 

ሞገስ ተስፋና  ሙሉቀን ታደገ 

ቦንጋ፡- በክልሉ በበጀት ዓመቱ 889 ሚሊዮን ችግኞች 
ለመትከል ታቅዶ እየተሰራ መሆኑን የደቡብ ምዕራብ 
ኢትዮጵያ ክልል ምክትል ርዕሰ መስተዳድርና የግብርና ቢሮ 
ኃላፊ ገለጹ።  ክልሉ በሌማት ትሩፋትም አመርቂ ውጤት 
እያስመዘገበ መሆኑን አስታውቋል።

የቢሮ  ኃላፊው አቶ ማስረሻ በላቸው በተለይ ለኢፕድ 
እንደገለጹት፤ በክልሉ ባሉ ሶስት ሺ 886 የችግኝ ጣቢያዎች 
አማካኝነት ሀገር በቀልና የውጭ ዝርያ ያላቸው ዘርፈ ብዙ 
ጠቀሜታ ያላቸው ለምግብነት የሚውሉ የፍራፍሬ  ችግኞች 
ያካተተ የዘር ዝግጅት ተደርጓል። 

ኃላፊው እንዳሉት ችግኞቹ የሚተከሉት በሚያዝያና 
ሐምሌ  ወር ላይ ጀምሮ ነው። አሁን ባለው ሁኔታ ዝግጅቱ  
በቅርቡ በግምገማ ወደ 26 ሚሊዮን ችግኞች ዝግጅት 
ተደርጓል። ይህም በየቀኑ ይጨምራል።  አሁን ላይ 40 
ሚሊዮን የደንና ጥምር ደን 71 ሚሊዮን የቡና ችግኞች 
ለሚያዝያና ሐምሌ ተከላ ዝግጅት ተደርጓል። የተለያዩ የደን 
ዝርያ ያላቸው ሁለት መቶ 60 ሚሊዮን በላይ የሚሆኑ 
ችግኞች በግብርናው ዘርፍ ይተከላሉ። 

በሌላ በኩል የሌማት ትሩፋት ስራው  ከክልል ምስረታው 
ጋር አብሮ መጀመሩን የገለጹት ምክትል ርዕሰ መስተዳድሩ፤ 
በክልሉ እንደ ሀገር የተያዘው የሌማት ትሩፋት በወተት፣ በዶሮ 
ስጋ፣በማርና በአሳ ላይ እየተሰራ መሆኑንና ይህም ውጤት 
እያስገኘ መሆኑን ገልጸዋል።

ክልሉ ካለው አቅም አንጻር በቀይ ስጋ ድለባ ተጨምሮ 
በአምስት ዘርፎች የሌማት ትሩፋት ላይ በትኩረት እየተሰራ 
ነው። አሁን ባለው ሁኔታ በአራት ዓመት የሚከናወን ሥራ 
በወተት 504 የሚሆኑ መንደሮችን በመለየት አንድ መቶ 22 
የወተት መንደሮችን በመለየት 14 ሺ 400 የሚሆኑ የወተት 
ላም አርቢዎችን በማደራጀት ወደ ሥራ  ተገብቷል ብለዋል። 

እንደ አቶ ማስረሻ ገለጻ፤ በወተት መንደሮች ዝርያን 
ማሻሻልና የመኖ ልማትን በስፋት በመስራት ከአራት ዓመት 
በኋላ በመንደር ውስጥ ያለውን የወተት ምርት ከፍ ለማድረግ  
እየተሰራ ነው። በዚህ ዓመት ብቻ 18 ሺ 209 የሚሆኑ 
የውጭ ደም ያላቸው ላሞችን በማዳቀል  ወደ ስድስት ሺ 256 
የሚሆኑ ጥጃዎች ተገኝተዋል። 86 ሺ የሚሆኑ ጊደሮች ወደ 
መንደሮች እንዲሰራጩ ተደርጓል። 

የወተቱ ምርት ሊያድግ  የሚችለው በመኖ ላይ ለውጥ 
በማምጣት ነው ያሉት አቶ ማስረሻ፤  ሀገረሰብ ላሞች 
ቢሆኑም ጥሩ ከተመገቡ ጥሩ  ወተት ሊሰጡ  ስለሚችሉ 55 
ሺ ኩንታል በላይ የሚሆን መኖ  ተሰራጭቷል። አሁን ባለው 
ሁኔታ በወተት ምርት ሁለት መቶ 22 ነጥብ 15 ሚሊዮን 
ሊትር ወተት ማምረት ተችሏል ብለዋል። 

የዶሮ እርባታ በ703 መንደሮች ላይ በአራት 
ዓመት ውስጥ እንደሚከናወን የጠቆሙት ምክትል ርዕሰ 
መስተዳድሩ፤ በዚህ ዓመት በ218 መንደሮች 21 ሺ የሚሆኑ 
አርቢዎችን በማደራጀት ወደመንደሮቹ ገብተዋል። አንድ 
ነጥብ ሶስት ሚሊዮን የአንድ ቀን ጫጩት ለማሰራጨት 
ታቅዶ አንድ ነጥብ አንድ ሚሊዮን የሚሆን የአንድ ቀን 
ጫጩትና  አንድ ነጥብ ሁለት ሚሊዮን የሚሆን ቄብና ኮክኔ 
ተሰራጭቷል ብለዋል። 

ሁለት ሺ 507 ቶን የሚሆን መኖ በእነዚህ መንደሮች 
ላይ ተሰራጭቷል። በግማሽ ዓመቱ አንድ መቶ 31 ሚሊዮን 
እንቁላል ለማግኘት ታቅዶ ባለፉት ስድስት ወራት 113 ነጥብ 
49 ሚሊዮን እንቁላል መሰብሰብ ተችሏል።  ይህም የእቅዱን 
86 በመቶ ገደማ ነው። የዶሮ ስጋ ወደ 2 ሺ 24 ነጥብ 5 ቶን 
ሲሆን፤ ይህም የእቅዱን 89 በመቶ ነው ሲሉ አብራርተዋል።

በክልሉ ዘንድሮ 
889 ሚሊዮን ችግኞችን 

ለመትከል ዝግጅት እየተደረገ ነው

-  ክልሉ በሌማት ትሩፋትም     
   ውጤታማ እየሆነ ነው

የኦቲዝምና ተዛማጅ የአእምሮ እድገት እክሎች 
ያሉባቸው ዜጎችን ለመደገፍ  መዋቅር ተደራጅቷል

እንዲችሉ ለማስቻል ነው ብለዋል።
እንደ ዶክተር ጎበና ገለፃ፤ ያደጉ ሀገራት ኦቲዝም 

ያለባቸውን ዜጎች መሠረታዊ መብታቸውና ነጻነታቸውን 
ከማረጋገጥ ባሻገር የማገገሚያ፣ የትምህርትና የስልጠና 
አገልግሎቶችን በዘመናዊ መልኩ እንዲያገኙ በማድረግ 
አመርቂ ውጤቶች እያስመዘገቡ ነው። 

የኒያ ፋውንዴሽን ዋና ሥራ አስኪያጅ ኢሌኒ 
ዳምጠው በበኩላቸው፤ የሚያዚያ ወር የዓለም አቀፍ 
የኦቲዝም ግንዛቤ ወር እንደሆነ በመግለፅ፤ የኦቲዝም 
ቀን በዓለም አቀፍ ደረጃ ለ16ኛ ጊዜ በኢትዮጵያ ደግሞ 
ቀደም ብሎ የተጀመረ በመሆኑ ለ22ኛ ጊዜ እንደሚከበር 
ተናግረዋል።

የዘንድሮው የኦቲዝም ግንዛቤ ወር የኦቲዝም 
ወጣቶችና የስነ ተዋልዶ ጤና ላይ ትኩረት የሚሰጥበት 
ሲሆን፤ በጉዳዩ ላይ ግልፅ ውይይት በማድረግ መፍትሔ 
መስጠት ያስፈልጋል ያሉት ወይዘሮ ኢሌኒ፤ መንግሥትና 

በዘርፉ ላይ ያሉ ባለሙያዎች የጉዳዩን አሳሳቢነት 
በመረዳት መፍትሔ እንዲሰጡም ጠይቀዋል።

የኒያ ፋውንዴሽን ከሚያዝያ 5 እስከ 19 ባሉት ቀናት 
በመቀሌ፣ በጅማ፣ በወላይታ ሶዶና በድሬዳዋ ከተሞች 
የግንዛቤ ማስጨበጫ ስራዎችን እንደሚያከናውን 
አመላክቷል።

እንዲሁም የፊታችን መጋቢት 28 በ4 ሺህ 622 
ካሬ ሜትር ላይ የኒያ ፋውንዴሽን በማስገንባት 
ላይ የሚገኘው የጆይ ኦቲዝም ማዕከል በከፊል 
እንደሚመርቅ ጠቁመው፤ ግንባታው ከ16 ዓመታት 
በፊት የተጀመረ እንደመሆኑ ተጠናቆ በሙሉ አቅሙ 
አገልግሎት መስጠት እንዲችል ሁሉም የበኩሉን 
አስተዋጽኦ እንዲያደርግ ጠይቀዋል።

የማዕከሉ ግንባታ ሲጠናቀቅ 500 ኦቲዝም 
ላለባቸው ዜጎች አገልግሎት ለመስጠት የሚያስችል 
መሆኑንም ገልጸዋል።

የውሃ አካላትን ከተፈጥሯዊና ሰው ሰራሽ ችግሮች 
ለመታደግ በቅንጅት መሥራት ይገባል

መሆኑ አስታውቀዋል።  
የቆቃ ግድብ ለመጠጥ፣ ለመስኖ ልማት፣ ለኃይል 

ማመንጫ እያገለገለ ያለ ሀይቅ በመሆኑ ጥበቃና 
እንክብካቤ ሊደረግለት እንደሚገባ ጠቁመው፤ በጽዳት 
ዘመቻው ወጣቶች፣ ሴቶች፣ ምሁራን አርሶ አደሮችና 
ሌሎች ባለድርሻ አካላት እገዛ ሊያደርጉ እንደሚገባ 
አመላክተዋል።

የኦሮሚያ ክልል የውሃና ኢነርጂ ቢሮ ኃላፊ 
ሚሊዮን በቀለ (ኢ/ር)  በበኩላቸው እንደገለጹት፤  
የኦሮሚያ ክልል ውሃ ቢሮ ከሚያከናውናቸው 
ተግባራት ዋነኛው የገፀ ምድርና የከርሰ ምድር 
ውሃን መንከባከብና መጠበቅ በመሆኑ በቆቃ ግድብ 
ላይ የተከሰተውን የእንቦጭ አረም ለማስወገድ 
ከሚመለከታቸው ባለድርሻ አካላት ጋር እየተሰራ ነው።

ከዚህ በፊት የአካባቢውን ማህበረሰብና 
ባለሀብቶችን በማሳተፍ በደንበል ሀይቅ የእንቦጭ አረም 
የማስወገድ ተግባር ውጤታማ መሆኑን ገልጸው፤ 

ከቆቃ ሀይቅ ላይም እንቦጭን  ለማስወገድ የአካባቢው 
አልሚዎች  የተዘጋጀውን ካርታ ተረክበው ሀይቁን 
በማፅዳት የውሃ ብክነትንና ብክለትን እንዲታደጉ 
አሳስበዋል።

እንደ ኃላፊዋ ገለጻ፣ በ2014 እና በ2015 ዓ.ም 
በደምበል ሀይቅ ከ60 ሺህ በላይ ሰዎች በማሳተፍ 250 
ሄክታር ማጽዳት ተችሏል።ይህም ወደ ገንዘብ ሲቀየር 
15 ሚሊዮን ብር ያወጣል።

ከደምበል ሀይቅ በተወሰደው ተሞክሮ መሰረት 
በዘንድሮው ዓመት ደግሞ በቆቃ ግድብ 74 ሄክታር 
መሬትን ከእንቦጭ አረም ለማጽዳት ለ18 ባለድርሻ   
አካላት ካርታ መሰጠቱን አስታውቀዋል።  

የእንቦጭ አረምን ለማስወገድ የተዘጋጀውን ካርታ 
የርክክብ ሥነ-ሥርዓት እየተከናወነ ሲሆን፤ ካርታው 
የባለቤትነት ሳይሆን እንቦጩን ለማስወገድ፣ ክትትል 
ለማድረግና ሀይቁን በሕጋዊነት መጠቀም እንዲችሉ 
የሚያደርግ ነው ብለዋል።  

አቶ ማሙሻ ኃይሉ ሚሊዮን በቀለ (ኢ/ር) 

አቶ ማስረሻ በላቸው

ሞገስ ጸጋዬ

አዲስ አበባ፡- ግብጽ የዓባይ ግድብ መጠናቀቅ 
ለተፋሰሱ ሀገራት ታሪክ የሚቀይር ይሆናል የሚል ፍርሃት 
አላት ሲሉ በአዳማ ሳይንስና ቴክኖሎጂ ዩኒቨርሲቲ የውሃ 
ሀብት ምህንድስና ትምህርት ክፍል መምህርና ተመራማሪ 
ፕሮፌሰር መኮንን አያና አስታወቁ። 

በአዳማ ሳይንስና ቴክኖሎጂ ዩኒቨርሲቲ የውሃ ሀብት 
ምህንድስና ትምህርት ክፍል መምህርና ተመራማሪ ፕሮፌሰር 
መኮንን አያና ለኢትዮጵያ ፕሬስ ድርጅት እንደገለጹት፤ 
ግብጾች  የሚያስፈራቸው ኢትዮጵያ በዓባይ ወንዝ ላይ 
የግድብ ግንባታ ካጠናቀቀች  ሌሎች የአፍሪካ ሀገራት 
የኢትዮጵያን መንገድ ይከተላሉ፤ የግብጽ የበላይነትም 
አይኖርም የሚል ነው። በተለይ ደግሞ የኢትዮጵያ በዓድዋ 
ላይ የነበረው ስኬት በዓባይ ግድብ ከተደገመ  ለናይል 
ተፋሰስ ሀገራት  ታሪክ የሚቀይር ይሆናል የሚል ትልቅ 
ፍርሃት አለባቸው።

የዓባይ ግድብ የመሠረት ድንጋይ ከተቀመጠ 13 ዓመት 
ሆኖታል ያሉት ፕሮፌሰሩ፤ ግድቡ ብዙ ፈተናዎችን አልፏል። 
ይሁን እንጂ ባለፉት 13 ዓመታት ውስጥ የመጣበት ሂደት 
ውጤታማና በስኬት የተሞላ ነው። ካሉ ፈተናዎች አንጻር 
ለመጠናቀቅ መቃረቡ አስደሳች ነው ብለዋል። 

ኢትዮጵያ በዓድዋ ድል አፍሪካን አንድ እንዳደረገችና 
ከጭቆና ነጻ እንዳወጣች ሁሉ በግድብ ግንባታ ውጤታማ 
በመሆን ለአፍሪካ ሀገራት አርዓያ ትሆናለች የሚል ፍርሃት 
በመኖሩ ለማስተጓጎል ሙከራ መኖሩን ገልጸዋል።

ኢትዮጵያ ከዓባይ ግድብ ግንባታ ጋር በተገናኘ ስለ 
ድንበር ተሻጋሪ ወንዞች ያገኘችው  ትምህርት ብዙ ነው 
ያሉት ፕሮፌሰር መኮንን፤ ወደፊት በዓባይ ላይ የሚነሱ 

ግብጽ የዓባይ ግድብ መጠናቀቅ ለተፋሰሱ ሀገራት ታሪክ የሚቀይር ይሆናል የሚል ፍርሃት አላት

ጥያቄዎች በሌሎች ድንበር ተሻጋሪ ወንዞች ላይ መነሳታቸው 
አይቀርም ነው ያሉት ። 

ኢትዮጵያም ባለፉት 13 ዓመታት በዓባይ ግድብ  
የዲፕሎማሲ የበላይነት ያረጋገጠችበት በመሆኑ ስኬታማ 
ጉዞ መሆኑን ገልጸዋል።

የዓባይ ግድብ የመሠረት ድንጋይ ከተጣለ ጊዜ 

አንስቶ በኢትዮጵያ ላይ በርካታ ፈተናዎች ነበሩ የሚሉት 
ፕሮፌሰሩ፤ ግድቡ  ሲጀመር ደሃ ናቸው፤ አይሰሩትም 
የሚል እምነት ነበር። ነገር ግን ግንባታው እውን ሲሆን ብዙ 
ጫናዎች መደረጋቸውን አውስተዋል። 

ግድቡ በአሁኑ ጊዜ  በተሻለ ፍጥነትና  ጥራት ወደፊት 
እየሄደ ነው። ባለፈው ዓመት አራተኛ  ዙር ሙሌት 

ተሞልቷል፤ ከሁለት ወር በኋላ አምስተኛ ዙር እንደሚሞላ 
የገለጹት ምሁሩ፤ በዚህም ከ50 ቢሊዮን ኪዩቢክ ሜትር 
በላይ ውሃ የሚይዝ ይሆናል። የመጨረሻውን 74 ቢሊዮን 
ኪዩቢክ ሜትር ውሃ ለመያዝ የሚቀረው አንድ ዙር 
ሙሌት ብቻ ነው። ከሰባት ወር በኋላ የሲቪል ስራው 
እንደሚጠናቀቅም ገልጸዋል።

በቀጣይ ተርባይኖችን ወደ ሥራ በማስገባትና ኃይል 
በማመንጨት ለውጭ ገበያ የማቅረብ ሥራ በስፋት 
እንደሚሰራ ጠቁመው፤ ይህም የኢትዮጵያን እድገት 
የሚያፋጥን እንደሚሆን ተመራማሪው ገልጸዋል።

እንደ ተመራማሪው ገለጻ፤ ግብጽ የዓባይ ግድብ 
የመሰረት ድንጋይ ከተጣለበት ዓመት ጀምሮ በየዓመቱ 
የማስፈራሪያ መግለጫ ማውጣቷ የተለመደ ነው።  መሰል 
መግለጫዎች ከጥንት ጀምሮና የተለመዱ ናቸው። 

‹‹የዓባይ ወንዝ ከሌለ ግብጽ የለችም። የቀድሞ 
መሪዎቻቸው ጭምር ዓባይን የተቆጣጠረ ግብጽን 
ተቆጣጠረ የሚል አስተሳሰብ አላቸው፤ በመሆኑም 
ኢትዮጵያ የዓባይ ወንዝን መጠቀም ከጀመረች ግብጽን 
መቆጣጠር ነው›› ብለው የሚያምኑና  በሕዝባቸው ላይ 
ይህን አስተሳሰብ ማስረጻቸውን አስታውቀዋል።

በሕገ መንግሥታቸው ውስጥ  ለመሪዎች ሰላም 
የማይሰጥ አንቀጽ ተቀምጧል ያሉት ፕሮፌሰሩ፤  እ.ኤ.አ 
በ2014  በሕገ  መንግሥታቸው ላይ የዓባይን ወንዝ መጠበቅ 
ኃላፊነት የመንግሥት ነው ይላል። 

 የግድቡ ግንባታ ወደ ኋላ የማይመለስ መሆኑን የግብጽ 
መንግሥት ቢያውቅም በየጊዜው መግለጫዎችን ያወጣል። 
ያሉት ምሁሩ፤ ይህም ለግብጽ ሕዝብ  ዝም እንዳላለ 
ለማሳየት ካልሆነ በስተቀር ኢትዮጵያን በማስፈራራት 
የሚስተጓጎል የግንባታ ሥራ እንደማይኖር ገልጸዋል።

ፕሮፌሰር መኮንን አያና

መዓዛ ማሞ

አዲስ አበባ፡- በአማራ ክልል ለዓባይ ግድብ 
ግንባታ በሰባት ወር ውስጥ ከ32 ሚሊዮን ብር 
በላይ መሰብሰቡን የክልሉ የህዳሴ ግድብ ሕዝባዊ 
ማስተባበሪያ ጽህፈት ቤት ገለጸ። 

  የጽህፈት ቤቱ የሕዝብ ግንኙነት ኃላፊ 
አቶ ተናኘ አበበ ለኢትዮጵያ ፕሬስ ድርጅት 
እንደገለጹት፤ ከኢትዮጵያ ልማት ባንክ እና ንግድ 
ባንክ በተገኘው መረጃ ከክልሉ ነዋሪዎች በሰባት 
ወር ውስጥ ከ32 ሚሊዮን 329ሺ ብር በላይ በቦንድ 
ግዢ ተሰብስቧል።

ማስተባበሪያ ጽህፈት ቤቱ በተያዘው በጀት 
ዓመት ከቀድሞ ዓመታት በተለየ መልኩ ዕቅዱን 
ከፍ በማድረግ 70 ሚሊዮን ብር ለማሰባሰብ አቅዶ 
እንደነበር አስታውሰው፤ ሆኖም በክልሉ በነበረው 
ችግር የታሰበውን ያህል መስራት እንዳልተቻለ 
ተናግረዋል። 

ግድቡ የተጀመረበትን 13ኛ ዓመት ምክንያት 
በማድረግም 40 ሚሊዮን ብር ለመሰብሰብ ልዩ 
እቅድ ታቅዶ እንቅስቃሴ ተጀምሯል ያሉት አቶ 
ተናኜ፣  ከክልሉ ወጣቶች እና ሴቶች አደረጃጀቶች 
ጋር በጋራ በመሆን እቅዱን ለማሳካት ርብርብ 
እየተደረገ መሆኑንም አመላክተዋል።  

የክልሉ ነዋሪዎች ግድቡ ከተጀመረ ጀምሮ 
ተሳትፏቸው መቀጠሉን የተናገሩት ኃላፊው፤ 
ግድቡ ከተጀመረ ጀምሮ እስከ አሁን ድረስ የቦንድ 
ግዢ ያላቋረጡ የኅብረተሰብ ክፍሎች መኖራቸውን 
ተናግረዋል። የመንግሥት ሠራተኛ የሆነው 
በተከታታይ ያለማቋረጥ ቦንድ የሚገዙ እንዲሁም 
በጡረታ ላይ ሆነው ቦንድ መግዛታቸውን ያላቋረጡ 
የኅብረተሰብ ክፍሎች እንዳሉም አመላክተዋል።

የመንግሥት ሠራተኛው፣ ጡረተኛው፣ ነጋዴው፣ 
ተማሪው እንዲሁም ሁሉም የኅብረተሰብ ክፍል 
ለግድቡ ድጋፍ እያደረገ መሆኑን ተናግረው፤ ድጋፉ 
ከገንዘብ በተጨማሪ በርካታ ሰዎች 8100 ላይ A 

በአማራ ክልል በሰባት ወራት ለዓባይ ግድብ 
ከ 32 ሚሊዮን ብር በላይ ተሰብስቧል

ብለው በስልክ መልዕክት በመላክ አስተዋጿቸውን 
እያበረከቱ እንደሚገኙም ጠቁመዋል።

የዓባይ ግድብ ሲጀመርም ትልቅ የሕዝብ ድጋፍ 
ያለው በመሆኑ ፈተናዎች ቢያጋጥሙም ግድቡን 
"ሳንጨርሰው አናቆምም" የሚል ቁርጠኝነት ተይዞ 
እንደተጀመረ ያስታወሱት አቶ ተናኜ፤ አሁንም 
ሲጀመር የነበረው ስሜት እንዲቀጥልና ኅብረተሰቡ 
ግድቡ እስከሚጠናቀቅ ድረስ ድጋፉን እንዲያደርግ 
ጥሪ አስተላልፈዋል።

 ለዓባይ ግድብ ቦንድ የሚገዛ ሰው በግድቡ 
ላይ አሻራውን ከማሳረፉ ባሻገር ገንዘቡን 
ከተወሰኑ ዓመታት በኋላ እንደፍላጎቱ ከነወለዱ 
ጭምር ማግኘት እንደሚችል  ጠቁመው፤ ሁሉም 
ኅብረተሰብ የዓባይ ግድብን ቦንድ በመግዛት 
እንዲሁም ተንቀሳቃሽ ስልክ በመጠቀም 8100 
ላይ A ብሎ በመላክ በግድቡ ላይ አሻራውን 
እንዲያሳርፍ ጠይቀዋል። 

አቶ ተናኘ አበበ

አዲሱ ገረመው

አዲስ አበባ፡- እንደ ዓባይ ፕሮጀክት ሁሉ 
ለትላልቅ ሀገራዊ አጀንዳዎች ድጋፉን አጠናክሮ 
እንደሚቀጥል የኢትዮጵያ ፖለቲካ ፓርቲዎች የጋራ 
ምክር ቤት አስታወቀ።

የጋራ ምክር ቤቱ ሰብሳቢ አቶ ደስታ ዲንቃ 
ለኢትዮጵያ ፕሬስ ድርጅት እንደገለጹት፤ የዓባይ 
ግድብ ሁሉም ኢትዮጵያዊያን የተሳተፉበት የጋራ 
ፕሮጀክት ነው። ግድቡ ኢኮኖሚያዊ ጉዳዮችን 
ጨምሮ ብዙ ችግሮችን ሊቀርፍ የሚችል በመሆኑ 
እስከዛሬ ድረስ ሁሉም ዜጎች በመረባረብ አሻራቸውን 
እያሳረፉበት ይገኛሉ ብለዋል። 

የጋራ ምክር ቤቱም ከግድቡ ግንባታ ጀምሮ 
ድጋፍ ሲያደርግ መቆየቱን አስታውሰው፤ እንደ ዓባይ 
ያሉ ዘመን ተሻጋሪ የልማት ሥራዎች ላይ የሚደረገው 
ድጋፍ ተጠናክሮ ይቀጥላል ሲሉ ተናግረዋል። 

ግድቡ በሀገር አቀፍ ደረጃ የሚታይ የልማት 
ጉዳይ በመሆኑ፤ ከፖለቲካ ውጪ በሆነ እይታ ውስጥ 
ያለና የሀገር ሀብት ነው ብለዋል።

የጋራ ምክር ቤቱ ከተቋቋመበት ጊዜ ጀምሮ 
የግድቡን ግንባታ እየደገፈ ያለውም የጋራ ሀብታችን 
መሆኑን በመገንዘብ ነው ሲሉ ገልጸዋል።

ፍላጎታችን በኢትዮጵያ ውስጥ ልማት መጥቶ 
መላው ኢትዮጵያዊያን የልማቱ ተጋሪ እንዲሆኑ 
ነው ያሉት ሰብሳቢው፤ ልማት በማምጣት ሂደት 
ውስጥም በጋራ መረባረብና  የልማቱ ተጠቃሚ 
ለመሆን  ከፍተኛ ፍላጎትና ጥረት እንደሚያስፈልግ 
አስገንዝበዋል።

የፖለቲካ ፓርቲዎች በአብዛኛው 99 በመቶ 
በሚባል ደረጃ የግድቡን  ፕሮጀክት እንደሚደግፉ 
አመላክተዋል።

በተፎካካሪ ጎራ ያሉት ቡድኖች ትላልቅ ሀገራዊ 
አጀንዳዎች ላይ የመቻልና የመታገስ አዝማሚያ 
እንደሚያሳዩ ጠቁመው፤ ይህም በተለይ የመድብለ 
ፓርቲ ሥርዓት ከተጀመረበት ወዲህ በስፋት 
እየተንጸባረቀ መሆኑን አንስተዋል።

እንደ ሰብሳቢው ገለጻ፤ ሀገራዊ በሆኑ የልማትና 
ሌሎች ጉዳዮች ላይ ብዙ ተቃውሞ አይታይም። 

በጋራ ምክር ቤቱ በኩል ሲሰባሰቡም 
የሚያበረታታ ሁኔታ አለው ብለዋል። 

ምክር ቤቱ እንደ ዓባይ ሁሉ ለሀገራዊ አጀንዳዎች 
ድጋፉን አጠናክሮ እንደሚቀጥል አስታወቀ

ምክር ቤቱ በዓባይ ግድብና በወደብ ጉዳይ 
ድጋፉን እየሰጠ መሆኑን ጠቁመው፤ ትልልቅ የሚባሉና 
ለትውልድ ተሻጋሪ በሆኑ ጉዳዮች ላይ በዘለቄታዊነት 
ድጋፍ ማድረግ እንደሚያስፈልግ አስታውቀዋል።

የፖለቲካ ምህዳሩ ሰፍቶ የፖለቲካ ኃይሎች 
ተመሳሳይና እኩል የመወዳደሪያ ሜዳ የሚያገኙበትን 
ዕድል በማስፋት በማህበራዊም ሆነ በኢኮኖሚያዊ 
ጉዳዮች የበለጠ ውጤታማ ማድረግ እንደሚያስፈልግ  
አመላክተዋል። 

ሰብሳቢው አክለውም፤ የጋራ ምክር ቤቱ የልዑካን 
ቡድን በግድቡ ባደረገው ምልከታ ሕይወታቸውን 
የሚገብሩና ሌት ከቀን የሚሰሩ ሰራተኞች መኖራቸውን 
ያረጋገጠ መሆኑን አስረድተዋል። ይህ የሚደነቅና  
በኢትዮጵያ አዲስ የሥራ ባህልን የፈጠረ ነው ብለዋል። 

በዚህም ዜጎች የግል ኑሯቸውን ለማሸነፍ 
ከሚያሳዩት ጥረት ባሻገር በሀገር ደረጃ ለሚሰሩ ሥራዎች 
በርካታ አስተዋጽኦ እያበረከቱ መሆናቸውን ገልጸዋል።

ዓባይ የሀገር ንብረትና ልማት እንዲሁም  
ከትውልድ ትውልድ ተሻጋሪ በመሆኑ የጋራ ምክር ቤቱ 
በተገኘው አጋጣሚ ሁሉ ለመተባበር ዝግጁ መሆኑን 
አስታውቀዋል። ኢትዮጵያዊያን የጀመሩትን ለመጨረስ 
እስከመጨረሻው ድረስ ድጋፋቸውን አጠናክረው 
እንዲቀጥሉም ጥሪ አቅርበዋል።

አቶ ደስታ ዲንቃ



ዜና

ከ1ኛው ገጽ የዞረ

ከ1ኛው ገጽ የዞረ

ከ1ኛው ገጽ የዞረ
በአዋጁ መመላከቱንም ተናግረዋል።   

የቤቱ ኪራይ መነሻ ዋጋ የሚሆነው አከራይና ተከራይ 
በውላቸው መሠረት በተስማሙበትና በነበረው ሁኔታ 
ይሆናል ያሉት ሚኒስትሩ፤ መንግሥት በየሁለት ዓመቱ 
የገባውን ሁኔታ፣ ኢኮኖሚያዊ ምክንያቶችን ባገናዘበ 
ሁኔታ የኪራይ ጣሪያውን እንደሚወስን አመልክተዋል።   

ተከራይ የተከራየበትን ቤት ከዓላማ ውጪ 
ቢጠቀም፣ የአካባቢን ሰላምና ፀጥታ ቢያውክ፣ 
የተከራየው ቤት ላይ አደጋ የሚያደርስ ከሆነና በተገባው 
ውል መሠረት የኪራይ ዋጋ ካልፈጸመ አከራይ ውል 
ተቀባይን ሊያስወጣ እንደሚችል በአዋጁ መደንገጉንም 
አመልክተዋል። 

አከራይ ቤቱን በእዳ ቢያስይዝ፣ ቢሸጥና 
ገዢው ሊገባበት ቢፈልግ ለተከራይ ለስድስት ወራት 
ማስጠንቀቂያ በመስጠት ማስለቀቅ እንደሚቻል 
በአዋጁ መደንገጉም ተመልክቷል። ቤቱ በስጦታ ለሌላ 
አካል ቢተላለፍ ግን ተከራዩ ሙሉ የውል ጊዜው 
እንደሚጠበቅለት ተጠቁሟል።

ተከራይ ከሁለት ዓመት በፊት ከውሉ ቀድሞ 
መውጣት ቢፈልግ ከሁለት ወራት በፊት በማስታወቅ 

ምክር ቤቱ የመኖሪያ ቤት...
መልቀቅ እንደሚችልም በአዋጁ መቀመጡን 
አስረድተዋል።  

በተከራይና አከራይ በኩል ውልን አለማስመዝገብ 
አስተዳደራዊ ቅጣትን ያስከትላል ያሉት ሚኒስትሩ፤ 
ያልተመዘገበ ውልም እንዳልተደረገ ይቆጠራል፣ የግብር 
ስወራ በሕግ የሚያስጠይቅ መሆኑን በመገንዘብ ምዝገባ 
እንዲደረግ ይበረታታልም ብለዋል።       

የአዋጁ  ትግበራ ተዋዋዮችን በማያቃቅርና መልካም 
ግንኙነትን ባስጠበቀ መልኩ ተግባራዊ እንደሚሆንም 
አመልክተዋል።   

ግልጽ፣ ተገማች፣ በተዋዋዮች መካከል መከዳዳት 
የማይኖርበት ጥሩ ግንኙነትን ለማስቀጠል እንቅፋት 
በማይሆን መንገድ አዋጁ መውጣቱንም  ነው የጠቆሙት።   

አዋጁ ከጸደቀ በኋላ በአንድ ወር ውስጥ የውል 
ምዝገባው መከናወን እንዳለበት በመጠቆም፤ ምዝገባው 
እስከ ሦስትና አራት ወራት ድረስ ሊራዘም የሚችልበት 
ሁኔታ ሊኖር እንደሚችልም አመልክተዋል።  

ቤት ማከራየት ይበረታታል ያሉት ጌዲዮን (ዶ/ር)፤ 
ቤት ገንብተው ያለጥቅም ባዶ ቤት የሚያስቀምጡ 
ባለንብረቶች ሳያከራዩ ከአንድ ዓመት በላይ ቢያስቀምጡ 
የታክሱን 25 በመቶ ድረስ በተጨማሪ እንዲከፍሉ 
የሚደረግበት አሠራርን በአዋጁ መዘርጋቱንም ነው 

የጠቆሙት።  
እንዲህ አይነት አሠራር በሌሎች ሀገራትም 

ይተገበራል፣ ከፍተኛ የሆነ የቤት እጥረት ባለበት ነባራዊ 
ሁኔታዎችን ግምት ውስጥ በማስገባት የተወሰነ ነው ሲሉ 
አመልክተዋል። ተመሳሳይ አሠራር በቀጣይም በንግድ 
ቤቶች ላይ ሊታይ እንደሚችልም ገልጸዋል።  

የመኖሪያ ቤት ችግር ሰፊ ቢሆንም የተደራጀ መረጃና 
ደረጃውን የጠበቀ ግንባታ ባለመኖሩ፣ የሥነምግባር 
ብልሹነትና መሰል ችግሮች እንዳይፈጠሩ መንግሥት 
መስፈርት እያወጣ ዋጋ የሚተምንበት አሠራርን ተግባራዊ 
ማድረግ አልተቻለም ብለዋል። 

አዋጁ መሠረታዊ የቤት አቅርቦት ባይፈታም 
ቢያንስ አንድ ሰው በተከራየው ቤት ለሁለት ዓመታት 
ተገቢውን ኪራይ እየከፈለ እንዲኖር እንደሚያስችለውም 
አስረድተዋል።

አዋጁ በአዲስ አበባና ድሬዳዋ እንዲሁም 
ተጠሪነታቸው ለክልል በሆኑ ከተሞች ተግባራዊ 
እንደሚሆን አስታውቀው፤ ክልሎች ነባራዊ ሁኔታን 
ተመልክተው በሚወስኑት ሁኔታ እንደሚፈጸም 
ተናግረዋል። ነገር ግን በሆቴል፣ ሪዞርት፣የእንግዳ 
ማረፊያና ሌሎች በንግድ ፍቃድ መሠረት በሚከራዩ 
ቤቶች ላይ ተፈጻሚነት የለውም ብለዋል።  

ሂደቱ የገጠመውን ፈተና በለውጡ መንግሥት 
በማረም ሕዝቡ የሚጠብቀው ውጤት 
ተገኝቷል።

በግድቡ ግንባታ ሂደት ለተወሰዱ 
የማስተካከያ ርምጃዎችና ፈጣን ውሳኔዎች 
የጠቅላይ ሚኒስትር ዐቢይ አሕመድ (ዶ/ር) ሚና 
መቼም እንደማይዘነጋ ተናግረዋል።

የዓባይ ግድብ ውሃ ሙሌቱ በታቀደው 
መሠረት የተከናወነ መሆኑን ጠቁመው፤ ከ42 
ቢሊዮን ሜትር ኪዩብ በላይ ውሃ የያዘ ትልቅ ሰው 
ሰራሽ ሀይቅ መፍጠር መቻሉን አመላክተዋል። 
ግድቡ ሙሉ ለሙሉ ሳይጠናቀቅ የአሳ ምርት 
እንዲሁም ታዳሽ የኤሌክትሪክ ኃይል መጠቀም 
ተችሏል ብለዋል።

ኢትዮጵያውያን የግድቡን ግንባታ 
በዲፕሎማሲው ሂደት ያሸነፍነው እንደ ዓድዋ 
ዘመቻ በህብረብሔራዊ አንድነት በመነሳታችን 
ነው ያሉት አቶ ተመስገን፤ አሁንም የገጠሙንን 
የሰላም ፈተናዎችና ከድህነት የመውጣት ጥረት 
በድል በመወጣት የኢትዮጵያን ብልጽግና 
የምናረጋግጥበት ጊዜ ሩቅ አይሆንም ሲሉ 
ተናግረዋል።

ልማታችንን የማይፈልጉ ኃይሎች ግድቡን 
በራሳችን አቅም ለመገንባት በተነሳንበት 
ጊዜ የማያስፈልጉ ምክንያቶችን በማቅረብ 
መታገላቸውንና በዓለም መድረኮች ኢትዮጵያን 
መክሰሳቸውን አስታውሰው፤ የግድቡን ግንባታ 
ማንም ሳያቆመን ዓለም አቀፍ ደረጃውን 
እንደጠበቀ ወደ መጠናቀቁ መቃረቡ እንደሀገር 
ስኬት ነው ብለዋል። 

ግድቡ አሁን ላለበት የማጠናቀቂያ ምዕራፍ 
እንዲደርስ አስተዋጾ ላደረጉና በጽናት ለተፋለሙ 
የተደራዳሪ ኮሚቴ አባላት፣ ያላቸውን ለሰጡ 
ኢትዮጵያውያን፣ ትውልደ ኢትዮጵያውያንና 
ለኢትዮጵያ ወዳጆች እንዲሁም በግንባታ 
ሥራው እየተሳተፉ ለሚገኙ ሁሉ ምክትል 
ጠቅላይ ሚኒስትሩ ምስጋናቸውን አቅርበዋል።

በመድረኩ የተገኙት የውሃና ኢነርጂ 
ሚኒስትሩ ኢንጂነር ሀብታሙ ኢተፋ 
በበኩላቸው እንደገለጹት፤ አሁን ላይ የዓባይ 
ግድብ ግንባታ በአማካኝ 95 ነጥብ ስምንት 
በመቶ ደርሷል፤ የግድቡ ዋና አካል ግንባታ 
ደግሞ ከ99 በመቶ በላይ ሆኗል።

የዓባይ ግድብ በኢትዮጵውያን የተባበረ 
ክንድ ብቻ ያለምንም የውጪ ድጋፍና ርዳታ 
መገንባቱ ኢትዮጵያውያን ለጋራ ዓላማ በጋራ 
መቆም እንደሚችሉ ያሳዩበት እንዲሁም 
በወንዞቻቸው ላይ የፍትሐዊ ተጠቃሚነት 
መብት እንዳላቸው ለዓለም ያሳዩበት ነው 
ብለዋል።

በዓባይ ግድብ ግንባታ ካሳካነው ትልቁ 
ዓላማ ጎን ለጎን ትላልቅ ሜጋ ፕሮጀክቶችን 
የመምራትና የመገንባት ልምድ ያዳበርንበትና 
አንድነታችንን ለዓለም ማህበረሰብ ያሳየንበት 
ነው ያሉት ሚኒስትሩ፤ በድምሩ 750 ሜጋ ዋት 
የማመንጨት አቅም ያላቸው ሁለት ተርባይኖች 
ሥራ መጀመራቸውንም ተናግረዋል። 

በመድረኩ ምክትል ጠቅላይ ሚኒስትር አቶ 
ተመስገን ጥሩነህ፣የውሃና ኢነርጂ ሚኒስትሩ 
ኢንጂነር ሀብታሙ ኢተፋ፣ የህዳሴ ግድብ 
ግንባታ ማስተባበሪያ ጽህፈት ቤት ዋና ዳይሬክተር 
አረጋዊ በርሄ (ዶ/ር)፣ የተለያዩ ምሁራንና ሌሎች 
ባለድርሻ አካላት ተገኝተዋል።  በዕለቱ የዓባይ 
ግድብ የግንባታ ሂደቶችን የሚያሳዩ ምስሎች 
ለዕይታ ቀርበው ተጎብኝተዋል። 

በመድረኩ የኢትዮጵያ ፖስታ አገልግሎት 
የግድቡን 13ኛ ዓመት በማስመልከት ያዘጋጀው 
የአባይ ግድብ የመታሰቢያ ቴምብርም ይፋ 
ተደርጓል።

“በዓባይ ግድብ 
የግንባታ ሂደት...

ያሉት ሚኒስትሯ፤ በዚህ ረገድ  መንግሥትም ጣልቃ 
በመግባት ፍትሐዊ  አሰራር ለመዘርጋት እድሉ 
አልነበረውም ብለዋል።  ይህም በተለይ   በከተሞች 
አካባቢ የመንግሥት ሠራተኛውና ዝቅተኛ ገቢ ያለው 
ማህበረሰብ  በከፍተኛ ችግርና መሳቀቅ ውስጥ እንዲኖር 
አስገድዶታል ሲሉም አስረድተዋል።   

ሚኒስትሯ እንደገለጹት፤ አዋጁ  የተከራይና 
አከራይ ግንኙነትን በሕጋዊ መንገድ ለመምራት ብሎም 
ግልጽነት የሰፈነበት አሰራር በመዘርጋት ዜጎች ተሳቀው 
የማይኖሩበትን ሁኔታ ለመፍጠር የሚያስችል ነው። 
አዋጁም  የበርካታ ሀገራት  ተሞክሮን በመውሰድ ዋጋ 
የሚጨምረው ማነው፤ አንዴትስ መጨመር አለበት፤ 
የሚለውን   ከኢትዮጵያ ነባራዊ ሁኔታ ጋር በማጣጣም  
ተዘጋጅቷል። 

ዓለም አቀፍ ተሞክሮዎች እንደሚያሳዩት አንድ ሰው 
ከአጠቃለይ ገቢው ከ25 እስከ 30 በመቶ የበለጠ ለቤት 
ኪራይ መክፈል የለበትም። በኢትዮጵያ ነባራዊ ሁኔታ  
ግን በትንሹ  ከሰባ በመቶ በላይ እየተከፈለ ይገኛል። 

አዋጁ  በዝቅተኛ የኑሮ ደረጃ ለሚኖሩ...
ይህም ጤናን ጨምሮ ሌሎች መሠረታዊ ፍላጎቶችን 
በማዛባት የተለያዩ   ዜጎችን ለማህበራዊና ኢኮኖሚያዊ 
ቀውስ እየዳረገ ይገኛል። የአዋጁ መጽደቅ ይህንን  ቀውስ 
የሚያስቀር ሲሆን፤ መንግሥትም ተገቢውን ግብር 
በመሰብሰብ ዜጎችን ተጠቃሚ የሚያደርጉ የመሠረተ 
ልማት ሥራዎችን እንዲያከናውን የሚያስችል ነው 
ብለዋል። 

 በዝግጅት ወቅት  ከክልሎች ጋር በርካታ  ውይይት 
መደረጉንና ግብዓትም መሰብሰቡን የገለጹት ወይዘሮ 
ጫልቱ፤  አዋጁ  የተከራዮችን መብት ብቻ ሳይሆን 
የአከራዮችንም  ጥቅም በሚያስጠብቅ መልክ የተዘጋጀ 
እንደሆነም አብራርተዋል። 

ሚኒስቴር መሥሪያ ቤቱ ሥራውን በቴክኖሎጂ 
ለመደገፍ የሚያስችል የመንግሥትና የግለሰብ  መኖሪያ 
ቤቶች አያያዝ ሶፍት ዌር አዘጋጅቷል ሲሉም ጠቅሰዋል። 

የፍትህ ሚኒስትሩ ዶክተር ጌዲዮን ጢሞቲዮስ 
በበኩላቸው፤ አዋጁን ለመተግበር ምን ያህል ዝግጅት 
ተደርጓል በሚል ለቀረበላቸው ጥያቄ በሰጡት ምላሽ   
በአዋጁ  በክልሎችና ሁለቱ የከተማ መስተዳድሮች 

የተቆጣጠሪ አካል እንደሚወሰን ጠቁመው፤  በክልል 
ከተሞች ያሉ የከተማና መሠረተ ልማት ተቋማት ወይንም 
ተመሳሳይ ኃላፊነት ያለባቸው ቢሮዎችን ለዚህ ተግባር 
ክልሎች  ይወስናሉ ብለዋል።  

እነዚህ አካላት ለተቆጣጣሪው አካል  በተሰጠው 
ስልጣንና ኃላፊነት መሰረት አዋጁን ተግባራዊ የሚያስደርጉ 
እንደሆኑና በዚህ ሂደት   የከተማ ልማት ሚኒስቴር አዋጁን 
የመከታተልና ክልሎችን  የማስተባበር ብሎም የመደገፍ 
ሥራ እንደሚያከናውን ጠቁመዋል።

እነዚህ አካላት እስከ ሦስት ወር የሚደርስ  የቤት 
ኪራዩን ዋጋ በአስተዳደራዊ  ቅጣት የመወሰን መብት  
አላቸው። ነገር ግን ጥሰቱ  እንደ ሰነድ ማጭበርበር፤  ገቢ 
ግብር መሰወር  ያለ የወንጀል ድርጊቶች ከሆነ  በወንጀል 
ሕጉ ተጠያቂ የሚደረጉ ይሆናል ብለዋል።   

አዋጁ  በአዲስ አበባና ድሬዳዋ ከተሞች እንዲሁም 
በሁሉም የክልል ከተሞች እና ለክልሎች ተጠሪ በሆኑ  ዋና 
ዋና ከተሞች የሚተገበር ይሆናል። በተጨማሪም  ክልሎች 
ሌሎች ከተሞችንም ችግሩ ይመለከታቸዋል ብለው  ካመኑ 
ማካተት እንደሚችሉ በአዋጁ ተመላክቷል።  

     የሸገር ከተማ አስተዳደር ከንቲባ ተሾመ አዱኛ (ዶ/ር) 
ባደረጉት ንግግር እንደገለጹት፤ ከለውጡ ወዲህ የውስጥና 
የውጪ ችግሮችን ወደ ድል በመቀየር ብልጽግናን 
ለማረጋገጥ የሚያስችል መሠረት ተጥሏል።

በሀገሪቱ የወል አቅምን በማሳደግ የኢትዮጵያን 
ብልጽግና ለማረጋገጥ የሁሉም ዜጋ የነቃ ተሳትፎ 
ያስፈልጋል ያሉት ዶክተር ተሾመ፤ ከለውጡ ወዲህ 
ከውስጥና ከውጪ የገጠሙ ችግሮችን በማሸነፍና ወደ 
ዕድል በመቀየር ሀገርን ከመፍረስ መታደግ ተችሏል 
ብለዋል።

ባለፉት ስድስት ዓመታት የኢትዮጵያን ብልጽግና 
ለማረጋገጥ የሚያስችል መሠረት መጣሉን ጠቅሰው፤ 
የሸገር ከተማ አስተዳደር ነዋሪዎች ከሀገራዊ ልማት 
ተጠቃሚ እየሆኑ እንደሚገኙ ገልጸዋል።

የለውጡ መጀመሪያ የሆነው መጋቢት 24 ቀን ለሀገሪቱ 
ሕዝቦች አሮጌውን ትርክት በወል ትርክት በመተካት አዲስ 
እረፍትን አምጥቷል ያሉት ከንቲባው፤ የሸገር ከተማ 
መመስረት ለውጡ ያመጣው ውጤት ነው ብለዋል።

በሕዝቦች ትግልና መስዋዕትነት የተገኘውን ታሪካዊ 
ድል መጠበቅና ማስቀጠል እንደሚያስፈልግ ገልጸው፤ 
በየደረጃው የሚገኙ የማህበረሰብ ክፍሎች ግዴታቸውን 
መወጣት ይኖርባቸዋል ሲሉ መልዕክት አስተላልፈዋል።

ኢትዮጵያ ለብሔር ብሔረሰቦች ምቹ እንድትሆን 
እውነተኛ እኩልነትና ዴሞክራሲን ወደ መሬት ማውረድ 

“በለውጡ ችግሮችን ወደ ዕድል የቀየረና...

መቻሉን ጠቅሰው፤ የሀገሪቱን ሉዓላዊነት በመጠበቅ 
በዓለም አቀፍ ደረጃ ተወዳዳሪ ለማድረግ መሠረት የጣለ 
ሥራ መከናወኑን ተናግረዋል።

ከለውጡ ወዲህ ለዘመናት ተሻግረው የቆዩ 
ችግሮች በብልሀትና በእውቀት መቀረፋቸውን ገልጸው፤ 
የተገኘውን ልማት ለማጽናት ሁሉም ህብረተሰብ የሰላም 
ዘብ መሆን እንደሚኖርበት አመላክተዋል።

ባለፉት ዓመታት የፖለቲካ ምህዳርን በማስፋት ሰፊ 
ሥራ መሠራቱን ጠቁመው፤ የልማት ዕድሎችን አዋቅሮ 
በመተግበር ምርትና ምርታማነትን ማሳደግ እንደተቻለ 
ተናግረዋል።

የሀገሪቱን ለውጥ ለማሳካት በሚደረገው ጥረት ውስጥ 
የተለያዩ የሀገር ውስጥና የውጭ ፈተናዎች ማጋጠማቸውን 
በመግለጽ፤ ችግሮችን በድል በመወጣት ለውጡን የተቃና 

እንዲሆን ማድረግ መቻሉን አስረድተዋል።
ከለውጡ ወዲህ የኑሮ ውድነትን ለማረጋጋት፣ 

የመሠረተ ልማት ዝርጋታና ሌሎችም በርካታ ተግባራት 
ተከናውነዋል ያሉት ዶክተር ተሾመ፤ በግብርናው፣ 
በቱሪዝምና፣ በኢንዱስትሪው ዘርፍም በሀገሪቱ ጠንካራ 
ስራዎች ተከውነዋል ብለዋል።

በሀገሪቱ የተገኘውን ድል ደግፎ ማስቀጠል 
እንደሚጠበቅ ጠቅሰው፤ እንደሀገር ሌሎች ተጨማሪ 
ድሎችን ለመሥራት በር እንደሚከፍት ገልጸዋል።

በተጨማሪም የድጋፍ ሰልፉ ሸገርን ጨምሮ በሮቤ፣ 
በጊምቢ፣ በመቱ፣ በነቀምቴ፣ በአምቦ፣  በአዳማ ፣ 
በጅማ፣ በነጌሌ ቦረና፣ በሰንዳፋ በኬ፣ በደሌ፣ በቡሌ ሆራ፣ 
በደምቢዶሎ፣ በሂርና፣ በማያ፣ በሙከ ጡሪና በተለያዩ 
ዞኖችና ከተሞች ላይ ተካሂዷል።

ከ1ኛው ገጽ የዞረ



መልካምሥራ አፈወርቅ 

የሰው ልጅ ከጥንታዊው  የጋርዮሽ ስርአት  አንስቶ    
አሁን  እስከሚገኝበት  ዘመን   ስለማንነቱ  ለውጥ   
በትጋት  ሲታገል ቆይቷል ። በየጊዜው  ዘመናቱን ዋጅቶ 
በሚያደርገው እንቅስቃሴም   በራሱ  የፈጠራ  ስራዎች  
ታግዞ    በበርካታ የስኬት መንገዶች  ተመላልሷል።  ይህ  
እውነት  ህይወቱን  ለመለወጥ፣ ትውልዱን   በስልጣኔ     
ለማሻገር   ብርታት ሆኖ   አራምዶታል።

ዛሬ   ዓለማችን    ዘርፈ   ብዙ  በሚባሉ  መስኮች   
ከላቀ   የቴክኖሎጂ ዕድገት  ላይ ትገኛለች።    ደረጃው   
ይለያይ   እንጂ   ሁሉም   ሀገራት  በዚህ      ጎዳና    
ለመራመድ   ብርቱ    ውድድር   ላይ ናቸው።   በየአፍታው  
የሚታየውን   ዘመን ወለድ     ቴክኖሎጂ   ጨምሮ    ቀደም 
ሲል   የነበሩ  እሴቶች    ለሰው  ልጅ  መሰረታዊ   ፍላጎቶች  
ወሳኝነታቸው    አያጠራጥርም ።

ከሰዎች የዕለት  ተዕለት ህይወት  ጋር የሚገናኙ  
እንቅስቃሴዎች   ጊዜ ወለድ እንደሆኑ  ይቀጥላሉ።  
ጅማሬያቸው  አነስተኛ  ቢሆንም  ውሎ  አድሮ በተሻለ 
ፈጠራና   የለውጥ እንቅስቃሴ   ከታሰበው ግብ 
መድረሳቸው  አይቀሬ  ይሆናል።

ጥንታዊው ሰው  ኑሮው    ጫካና  ዱር  በነበረ ጊዜ    
ለብርሀን   ብልጭታ      ድንጋዮችን   ከድንጋዮች     አፋጨ።  
ይህ     ሰበቃ   ውሎ    አድሮ  ከሌላ  ዕድል አገናኘው።  
ከብርሀን    አልፎ   እሳት    እንደጫረለት   ሲገባው    
ምግቡን ጠብሶና ቀቅሎ  መመገብ  እንደሚቻለው ተረዳ። 
ከዚህ  በኋላ የነበሩ  ሂደቶች   ከየዕለት   ርምጃዎቹ   ጋር   
የሚራመዱ  ለውጦች  ሆኑ።

የሰው ልጅ  ስልጣኔ  መሻሻል ሲጀምር   ከሻማና  ኩራዝ  
የዘለለ፣  ጨለማን    የሚያሸንፍ   የኤሌክትሪክ  ኃይል  
ዕውን  መሆን ያዘ።  ይህ  አይነቱ አገልግሎት  በአጭር   ጊዜ  
ለሁሉም   ፍላጎት  የሚበቃ    አልነበረም።  በሰለጠኑት   
ዓለማት  የተሻለ  ተደራሽነት   ቢኖረውም     አፍሪካን      
በመሰሉ  አህጉራት ለሚገኙ   ሕዝቦች     ሲያዘግም   የኖረ   
ቴክኖሎጂ   እንደነበር  ግልጽ ነው። 

በሀገራችን  የኤሌክትሪክ  አገልግሎት  ከአንድ  ምዕተ 
ዓመት  በላይ አስቆጥሯል። በ1890 ዓ.ም ከጀርመን  
መንግሥት በእርዳታ  በተገኘ የኃይል ማመንጫ    ጄኔሬተር   
አማካኝነት   በቤተ መንግሥቱ  እልፍኝ   የመጀመሪያው  
ብርሀን እንደፈነጠቀ  ታሪክ  ያስታውሰናል። ከዚህ  በኋላ  
ኢትዮጵያ  የኤሌክትሪክ ኃይልን    ለመተዋወቅ   መንገድ   
አላጣችም።  

ከዘመናት በኋላ  ሌላው  ታሪክ  በአዲስ ሂደት  
ሊቀየር  ግድ ሆነ።  ዓመቱን  ሙሉ   በሚፈሱ   ወንዞቿ  
ላይ  ግድቦችን   በመስራት   አቅም    የመፍጠር  ጥቅምን  
ያወቀችው   ሀገር   የኤሌክትሪክ   ኃይል  የማዳረስ   
ፕሮጀክቶችን መተግበር  ጀመረች። ይህ  እንቅስቃሴ 
በቀላሉ  እውን ባይሆንም  ዛሬ  ላይ ከራሷ አልፎ ለሌሎች   
የማዳረስ  አቅምን   አስገኝቶላታል።

ባለንበት  ዘመን  የኤሌክትሪክ ኃይል  ለአንድ አምፖል 
አገልግሎት  ብቻ አይውልም። እንደየሥራው ባህርይ   ዘርፈ   
ብዙ  ተግባራት ይከወኑበታል። በቅርብ ጊዜ  የወጣውና  
ኢነርጂን መሠረት ያደረገው  መረጃ  እንደሚጠቁመው፤  
በፈረንጆቹ  2022  ዓለም  29 ነጥብ 652   ቴራዋት  ሀወርስ  
ኤሌክትሪክን  አመንጭታለች። ይህ  ምጣኔ  ከአንድ  ዓመት  
በፊት  ከነበረው  አቅም ጋር ሲነጻፀር   የ2  ነጥብ  3  በመቶ   
ጭማሪ  እንዳለው   ያሳያል።

የዓለም ሀገራት ሰፊ የሚባል  የፀሀይና ንፋስ ኃይል 
ማመንጫዎችንና የኤሌክትሪክ  ተሽከርካሪዎችን መጠቀም 
የሚችሉበትን መንገድ ለማስፋት እየሰሩ ነው። ወደፊት  
ተሽከርካሪዎችን  በኤሌክትሪክ  የመተካት ዕቅድ  በአግባቡ 
መተግበር  ሲጀምር   በ2030  በቀን  አምስት ሚሊዮን 
በርሜል ዘይት  እንደሚተካ  ይገመታል። 

 በዓለማችን  ኤሌክትሪክን  ሊተኩ  የሚችሉ  
ማመንጫዎች በርካታ  ተግባራት ማከናወን  እየቻሉ 
ነው። ተሽከርካሪዎች  በኤሌክትሪክ  የመተካት ሂደት  
በሀገራችንም     ጅማሬውን    ማሳየት    ጀምሯልና   
‹‹ይበል..››  የሚያስብል  ነው። ኢትዮጵያ  በኤሌክትሪክ  
ኃይል  አገልግሎት ተጠቃሚውን ተደራሽ ለማድረግ 
የተለያዩ    የኃይል  ማመንጫዎችን  ታንቀሳቅሳለች።

የኤሌክትሪክ   ኃይል  ለአንድ   ሀገር  የምግብ   
ዋስትና ማረጋገጫ ነውና   ያለ ኤሌክትሪክ ኃይል ግዙፍ  
ፋብሪካዎችን፣ ታላላቅ ፕሮጀክቶችን መዘወር  አይቻልም። 
ይህ ኃይል   በሰው ልጆች  የዕለት ተዕለት እንቅስቃሴዎች   
እጅግ  ወሳኝ   በመሆኑ  ተፈላጊነቱ   ወደር የለሽ    ነው።  
መረጃዎች  እንደሚጠቁሙት፤  ኢትዮጵያ  በተያዘው 
በጀት ዓመት ከውጭ የኤሌክትሪክ  ኃይል አቅርቦትና 

ከሀገር ውስጥ  አገልግሎት  30 ቢሊዮን ብር ገቢ ለማግኘት 
አቅዳለች።

ለጎረቤት   ሀገራት ካቀረበቸው  የኃይል ሽያጭም  182  
ሚሊዮን የአሜሪካ ዶላር   ገቢ  ለማግኘት   በእንቅስቃሴ  
ላይ ናት። ሀገራቱ ለሚያስፈልጋቸው  ተጨማሪ የኃይል 
ጥያቄ  ተገቢውን ምላሽ ለመስጠት  ዝግጁ መሆኗንም  
በተግባር አረጋግጣለች። ሀገራችን  በኤሌክትሪክ   ኃይል 
ባላት  የበርካታ ዓመታት  ተሞክሮ  በዘርፉ   የሚገኙ  
ተቋማትን   አቅም   ለማጠናከር ተችሏል።

 ይህ እውነታም   በተፈጥሮ   ፀጋዋ  ምቹነትና    
በምታሳየው  የማያቋርጥ  ውጤት   ሀገራት   በየጊዜው  
የኃይል   ግዢ   ፍላጎት   እንዲኖራቸው  ምክንያት ሆኗል።  
በአሁኑ  ጊዜ ጂቡቲ፣  ሱዳንና  ኬንያ  በኤሌክትሪክ ኃይል 
የመተሳሰር ዕድል  አግኝተዋል። በተለይ    የኬንያው   
ትስስር   ታንዛንያን    ይዞ  እስከ  ደቡብ  አፍሪካ የሚዘልቅ  
ሂደት አለው።

የቅርብ ጊዜ መረጃ እንዲሚጠቁመውም፤   ታንዛንያ  
የኤሌክትሪክ ኃይልን  ከኢትዮጵያ  ለመግዛት ከስምምነት  
ላይ ደርሳለች። ታንዛንያ  ከአፍሪካ   ከፍተኛ የኤሌክትሪክ  
ኃይል  እጥረት ካለባቸው ሀገራት አንዷ ነች። የኃይል ሽያጩ  
የኖረችበትን የችግር ታሪክ እንደሚቀርፍላት ይታመናል።    
በዚህም   ኢትዮጵያ   ቀጣናውን   በኤሌክትሪክ  ኃይል  
በማስተዳደር   የላቀውን  ድርሻ    እየተወጣች  ነው  
ለማለት ያስደፍራል።

 የኤሌክትሪክ ኃይሉ ከውሃ  የሚመነጭ  መሆኑ  
ተፈጥሮን የማይጋፋ እንዲሆን አድርጎታል። በማንኛውም  
አጋጣሚ  የአየር  ብክለትን ለመቆጣጠር   የሚኖረው 
ጉልበትም  ተመራጭነቱን   የሚያሰፋ ነው። ኢትዮጵያ  
ለሀገራቱ  የምታቀርበው ኃይል  ተመጣጣኝና  ኢኮኖሚን  
የሚጎዳ አለመሆኑ  ደግሞ  የኃይል   ተሳትፎውን   
በማጎልበት   ረገድ     ሚናውን   ከፍ   የሚያደርግ  እንደሆነ 
ይታወቃል።  

 ይህ  እውነታም   የጎረቤት  ሀገራት   የኃይል  ፍላጎት  
በየዓመቱ   አስራ አምስት በመቶ ጭማሪ እንዲያሳይ 
አድርጓል። ከኤሌክትሪክ  ኃይል ጋር በተያያዘ የቀጣናው   
ሀገራት  ለሚያቀርቡት   ጥያቄ   ኢትዮጵያ  ምላሹን  
በተግባር ለመስጠት  ዝግጁ  መሆኗን   አስታውቃለች። 
በአሁኑ  ጊዜ በሀገራችን   ስምንት ሺህ ከተሞችና የገጠር 
መንደሮች  በኤሌክትሪክ ኃይል  ተጠቃሚ  ሆነዋል።

በቅርቡ ይፋ የሆነው መረጃ እንደሚጠቁመው፤ 
በሀገራችን የኤሌክትሪክ አገልግሎት ደንበኞች  ቁጥር ከ 
4 ነጥብ 6 ሚሊዮን በላይ ደርሷል።ይህ አይነቱ ውጤት 
ኢትዮጵያን ለመሰሉ ሀገራት በዓለም ተወዳዳሪነት 
እንዲኖራቸው ለማስቻል ሚናውን ላቅ  ያደርገዋል። 
በዘርፉ  የሚኖረውን ተጠቃሚነት ለማጉላትም    ድርሻው   
በቀላሉ የሚገመት አይሆንም።

ከዚሁ ታላቅ  እመርታ ጎን  ለጎን ግን   በግልጽ   
የሚስተዋሉ   ክፍተቶች  እግር በእግር  ሊቀረፉ ግድ  
ይላል። በአገልግሎቱ ላይ   ከደንበኞች  የሚነሱ  ቅሬታዎችና  
ለብልሹ  አሰራሮች  የሚያጋልጡ ተግባራትም  መፍትሄ 
ሊበጅላቸው  ያስፈልጋል። 

በተለይ  ከኃይል መቆራረጥ  ጋር ተያይዞ ለሚያጋጥሙ  
ቆይታዎች  ፈጣን እርምጃ ያለመወሰዱና    ተጠቃሚውንና   
አንዳንድ  የተቋሙን  ባለሙያዎች   በሙስና  የማስተሳሰሩ    
ሀቅ   ተደጋግሞ   ይስተዋላል። አጥፊዎችን   ከስራ 
ከማግለልና በደመወዝ ከመቅጣት ባሻገር ሁሉንም ወገን 
የሚያካትት የሕግ ተጠያቂነት ሊዘረጋ ያስፈልጋል።

ዘመናዊነትን በቴክኖሎጂ  አዋዝቶ  ስራን  የማቀላጠፉ  
ሂደት   መልካም የሚባል ጅማሬ   ነው። እንዲህ  መሆኑ  
ጊዜን፣ ጉልበትንና   የአእምሮ ድካምን  ይቀንሳል።  ይህን 
አሰራር  በወጉ ማዘመን  ካልተቻለ ግን  የሚጠበቀውን  
ያህል  ለውጥ  ማምጣት አይታሰብም።

ለዚህ  ማሳያ    አሁን ላይ  በአብዛኞች  ዘንድ  ወቀሳ  
የሚሰማበትና    ከመብራት   ካርድ   አሞላል   ጋር  
የሚታየውን   አሰልቺ  አሰራር  መጥቀስ ይቻላል።እንዲህ  
አይነት   ክፍተት  ባለበት  የአገልግሎቱን  ብቃት  ሙሉ   
ማድረግ  አይቻልም።

 በየጊዜው የሚጨምረውን  የደንበኞች  ቁጥር  
በማዘመን  የአገልግሎቱን ተደራሽነት   ዕውን  ለማድረግ  
ቴክኖሎጂውን  በወጉ የሚተገብር  አሰራር ሊፈጠር  
ይገባል። የአንድ   ተቋም  መሉዕነት    የአገልግሎት   
ጥራትን ለተገቢው አካል   በማድረስ  ጭምር   ይገለጻል። 
እንደ  ደንበኞች  ቁጥር  ማየል ሁሉ የአገልግሎቱ  የአሰራር   
ዘመናዊነትም     ከፍታው   በጉልህ    ሊነበብ    ይገባል። 
እንዲህ ሲሆን  ውጤት በተግባር ይታያል፣ ስኬት  
በማስረጃ  ይረጋገጣል ።  

ኢሜይል - anteneh.hailebirhan@press.et
ስልክ ቁጥር - 011-1-26-42-40

የገበያ ልማትና ፕሮሞሽን ዘርፍ
ኢሜይል - etpresspromotion@gmail.com 

ስልክ - 011-126-43-41
ፋክስ - 011-811-13-15

የዝግጅት ክፍል ፋክስ - 251-011-1-56-98-62

ማከፋፈያ :- ስልክ ቁጥር - 011-157-02-70

መጋቢት 24 ቀን በ2003 ዓ.ም የተጀመረው የዓባይ  ግድብ ግንባታ ተሳክቶ ከመገባደጃው 
ጫፍ ደርሷል። ተማሪዎች ከዕለት ጉርሳቸው፣ የመንግሥት ሠራተኞች ከደመወዛቸው፣ 
የጉሊት ተዳዳሪዎች ከመቀነታቸው፤ የጉልበት ሠራተኞች ከዕለት ምንዳቸው፣ የፀጥታ ኃይሎች 
ከሬሽናቸው፣አርሶ አደሮችና አርብቶ አደሮች ከፍሬያቸው እየቀነሱ ግድቡን ከማጠናቀቂያ 
ምዕራፉ አድርሰውታል።  

የግድቡ ግንባታ  ኢትዮጵያ በዘመኗ ከሠራቻቸው ግዙፍ ፕሮጀክቶች አቻ አይገኝለትም። 
በአፍሪካ አንደኛ በዓለም ሰባተኛ የሆነው ይህ ግዙፍ ግድብ ያለማንም የፋይናንስ ድጋፍ ብዙ  
ተግዳሮቶችን አልፎ  ወደ ፍጻሜው የመምጣቱ ጉዳይ  የኢትዮጵያውያንን ጽናት በአደባባይ 
ማስመስከር  ያስቻለ፤ የትውልዱን አይበገሬነት በተጨባጭ ያሳየ ነው።

ግንባታው ሙሉ  በሙሉ  ሲጠናቀቅ በዓመት በአማካይ 15 ሺ 759 ጊጋ ዋት ሰዓት ኢነርጂ 
በማመንጨት ለሀገር አቀፍ የኤሌክትሪክ ትስስር ሥርዓት ከፍተኛ አስተዋፅኦ ይኖረዋል፤ 
ኤሌክትሪክ ያልተዳረሰባቸው የገጠር መንደሮችና ከተሞች የኤሌክትሪክ ተጠቃሚ ለማድረግና 
አቅርቦቱን አሁን ካለበት 44 በመቶ ወደ 90 በመቶ ከፍ ለማድረግ የተያዘውን ሀገራዊ ግብ 
ለማሳካት   ትልቅ አቅም  ነው።

ግድቡ ኃይል ከማመንጨት ባለፈ    በባህር ትራንስፖርት  ፣ በዓሳ ሀብት ልማት እና  
በቱሪዝም  ዘርፍ የሚኖረው ኢኮኖሚያዊ ጠቀሜታ፤ በተለይም    በግድቡ ምክንያት ሊፈጠሩ 
የሚችሉ  ከ78 በላይ ሰው ሰራሽ  ደሴቶች     አካባቢውን   ዋነኛ የቱሪስት ማዕከል ሊያደርጉት  
እንደሚችል ይታመናል። 

    ግንባታው አሁን የደረሰበት  የመጨረሻ ምእራፍ ለመድረስ   በርካታ ውጣ ውረዶችን 
አልፏል። የመሠረት ድንጋይ ከተጣለበት ጊዜ አንስቶ የኢትዮጵያን መልማት የማይፈልጉ ሀገራት 
እና ኃይሎች   በዓለም አቀፍ ደረጃ ኢትዮጵያም ሆነች ግድቡ በጥርጣሬ እንዲታዩ፤ አልፎ 
ተርፎም ግንባታው በዓለም አቀፍ ጫና እንዲቆም  ሰፋፊ  ዘመቻዎችን  አካሂደዋል።

የኢትዮጵያዊያን የፖለቲካ ቁርጠኝነት፣ ብርቱ የዲፕሎማሲ ጥረትና የማህበረሰብ ተሳትፎ 
ተደምረው ጫናዎችን በማለፍ ፤ በአሁኑ ወቅት  የግድቡ የሲቪል ሥራው ግንባታው ሐ98 ነጥብ 
9 በመቶ ፣የኤሌክትሪክ መካኒካል ሥራዎች አፈጻጸም 76 በመቶ፤ የውሃ ማስተላለፊያ የብረታ 
ብረት ሥራዎችም 87 ነጥብ 1 በመቶ  ደርሷል። አጠቃላይ የግድቡ ግንባታም 95 በመቶ ላይ 
ነው።

ግድቡ ሙሉ ለሙሉ ተጠናቆ አገልግሎት መስጠት ሲጀምር የኢትዮጵያን የኃይል አቅርቦት 
በከፍተኛ ሁኔታ በማሳደግ በገጠርና በከተማ የኤሌክትሪክ አገልግሎትን ለማሳደግ ያስችላል። 
በኃይል እጥረት የተነሳ በሙሉ አቅማቸው ምርት ማምረት ያቆሙ ኢንዱስትሪዎች ሃያ አራት 
ሰዓት እንዲያመርቱ እድል ይሰጣል።

በርካታ ኢንቨስተሮች ወደ ሀገር ውስጥ እንዲገቡ በማድረግ   ፣ ሰፊ የሥራ እድል መፍጠር 
ያስችላል። በኃይል ሽያጭም ከፍተኛ የውጭ ምንዛሬ በማስገባት ለኢኮኖሚው ትልቅ መነቃቃት 
ይፈጥራል። ከጎረቤት ሀገራት ጋር ቀጣናዊ ትስስሮችን ለማጠናከር ያግዛል። የፋይናንስ ፣ 
የትምህርት፣የጤናና መሰል  ተቋማት አገልግሎታቸውን እንዲያዘምኑና ቀልጣፋ አገልግሎት 
እንዲሰጡ ያስችላቸዋል።

ላለፉት 13 ዓመታት ኢትዮጵያውያን እንደ ዓይናቸው ብሌን ሲጠብቁት የቆዩት የዓባይ  
ግድብ ለኢትዮጵያውያን ሌላኛው የዓድዋ ድል ነው።  ለመላው ሕዝቦቿ የይቻላልን መንፈስ 
ያጎናጸፈ፤ኢትዮያውያን ከተባበሩ ከአቅማቸው  በላይ የሚሆን  ፈተና እንደማይኖር  በተጨባጭ 
ያመላከተ ነው ።

ከዚህም ባለፈ   ኢትዮጵያውያን ልዩነታቸውን ወደ ጎን በመተው በአንድ ላይ መቆም ከቻሉ 
ሌሎች ግዙፍ ፕሮጀክቶችን    ጀምረው መጨረስ  እንደሚችሉ በተግባር  ያሳየ፤   ለተጨማሪ  
ተመሳሳይ  ታሪካዊ  የልማት  ሥራ  እንዲነሳሱ  መንፈሳዊ ጉልበት  የሚያቀዳጅ፤ የይቻላልን 
መንፈስ ያጎናጸፈ የድል አክሊል ነው።

የማስታወቂያ መቀበያ ክፍል
ስልክ ቁጥር - 011-156-98-73
ፋክስ - 011-126-58-12
ቴሌግራም - 097- 608-47-07 - Press

የማስታወቂያ ሽያጭ ማስተባበሪያ
ስልክ - 011-1-26-43-39

የአዲስ ዘመን ማኔጂንግ ኤዲተር
ወንድወሰን ሽመልስ ታደሰ 
ስልክ፡- 011 126 4200 
Email:- wendweson.shimelis@press.et

       wendwesonshimelis@gmail.com 

የዜና ማዕከል ዋና አዘጋጅ 

ወርቁ ማሩ
Email:- workumaru2@gmail.com

የአዲስ ዘመን ምክትል ዋና አዘጋጆች 
• ኃይሉ ሣህለድንግል
• እስማኤል አረቦ
• ቦጋለ አበበ  

ነፃ ሃሳብ
ይህ አምድ በተለያዩ ፖለቲካዊ ኢኮኖሚያዊና 

ማህበራዊ ጉዳዮች ዙሪያ ዜጎች ነፃ ሀሳባቸውን 
የሚሰጡበት ነው።በዓምዱ ላይ የሚወጡ ጽሁፎች 

የዝግጅት ክፍሉን አቋም አያመለክቱም።
የዓባይ ግድብ ግንባታ  የይቻላልን 

መንፈስ ያጎናጸፈ የድል አክሊል ነው! ተገቢ  አገልግሎት  -  በተገቢው  ሂደት 

ተጠየቅ

ወደ ገጽ 7 ዞሯል

በሞገስ ተስፋና ሙሉቀን ታደገ

የደቡብ ምዕራብ ኢትዮጵያ ሕዝቦች ክልል ከተመሠረተ 
ከሁለት ዓመት በላይ ሆኖታል። ክልሉ ከተመሠረተ ወዲህ 
ከዚህ በፊት ማህበረሰቡ ያነሳቸው  የነበሩ የመልማት 
ጥያቄዎች  በተለይም ግብርናውን ከማዘመን፤ አካባቢው 
ያለውን የመልማት አቅም በተገቢው መንገድ ከመጠቀም 
አንጻር የግብርና ቢሮ ምን ሰርቷል? 

ክልሉ በሚታወቅባቸው እንደ  ቡና፤ ማር፤ ኮረሪማ፤ 
ግብርና፤ ካለው የተፈጥሮ  ጸጋ አኳያ በወተትና ዶሮ እርባታ፤ 
በሥጋ ምን እየሰራ ነው?  በግብርናው ዘርፍ ላይ ያሉ 
ችግሮችን ከመፍታትና የሕዝቡን ተጠቃሚነት ከማረጋገጥ 
አንጻር እየተከናወኑ ያሉ ሥራዎችን በተመለከተ የኢትዮጵያ 
ፕሬስ ድርጅት የመልካም አስተዳደርና ሥነ ምግባር ዝግጅት 
ክፍል ከክልሉ ምክትል ፕሬዚዳንት እና  የግብርና ቢሮ ኃላፊ  
አቶ ማስረሻ በላቸው ጋር ቆይታ አድርጓል። እንደሚከተለው 
አቅርበነዋል።

አዲስ ዘመን፡- ክልሉ በአዲስ መልክ 
እንደመደራጀቱ ቢሮው ምን እድሎች እና ፈተናዎች 
ገጠሙት?

አቶ ማስረሻ፡- አዲሱ  ክልል በስድስት ዞኖችና 41 
ወረዳዎች የተመሠረተ ነው። ክልሉ ከተመሠረተ ሁለተኛ 
ዓመቱ የሞላው በቅርቡ ነው። በርግጥ ዞኖችና ወረዳዎች 
አዲስ ቢሆኑም  የክልሉ መዋቅር አዲስ ከመሆኑ ጋር ተያይዞ 
እያጋጠሙ ያሉ ችግሮች አሉ። አሁን ባለው ሁኔታ ነባር ዞኖች 
የተደራጁት ባላቸው ሀብትና አቅም ላይ በመመሥረት ነው።  

ለክልል አደረጃጀት አዲስ እንደመሆናችን መጠን  ያለንን 
አቅም  በመለየት ባለው ውስን የሰው ኃይል  እና  የፋይናንስ 
አቅም ላይ ተመስርተን ፤ የሚፈልገውን የአመራር እና  
የባለሙያ ቁጥር  በመቀነስ ወደ ሥራ ገብተናል።  ይህ አሠራር 
ላይ ችግር ፈጥሯል።  አሁን ላይ እያጋጠሙን ካሉ ፈተናዎችም 
አንዱ ነው።  ችግሩን ለመሻገር ካለን አቅም አኳያ ወሳኝ ለሆኑ 
የሥራ መደቦች ቅድሚያ በመስጠት ባለሙያዎች ሥራዎችን 
ደርበው እንዲሰሩ እያደረግን  ነው። 

የሕዝባችን ክልል የመሆን ጥያቄ  ትክክለኛ ስለነበር  እና 
ጥያቄው ስለተመለሰለት አመራሩ እና ሠራተኛው ሥራዎችን  
በቁርጠኝነት  ማከናወን እንዲችሉ ተነሳሽነት ፈጥሯል። 
ይህም በመሆኑ  በክልሉ የአቅምና የሀብት ችግር ቢኖርብንም፤ 
በሀገሪቱ  ካሉ ነባር ክልሎች ባልተናነሰ መልኩ ሁሉንም 
የልማት አጀንዳዎች ይዘን እየተንቀሳቀስን  ነው። 

አዲስ ዘመን፡- ችግሮችን በመቋቋም በውስን 
የሰው ኃይል ከነባር ክልሎች ባልተናነሰ መልኩ 
እየተንቀሳቀሳችሁ ስለመሆኑ ማሳያዎቹ ምንድን 
ናቸው?

አቶ ማስረሻ፡- ራሳችን በክልል  ካደራጀንበት ጊዜ ጀምሮ 
ችግሮቻችን ተቋቁመን በተለያዩ ሀገራዊ የልማት አጀንዳና 
ሌሎች ሥራዎች እያከናወን እንገኛለን። በተለይ በግብርና 
ዘርፉ እንደ ሀገርም  የተያዙ የልማት አጀንዳዎችን ከሌሎች 
ክልሎች እኩል በሆነ መንገድ  እየሠራን ነው። 

ክልሉ በሀገሪቱ በርካታ ዕምቅ አቅም አላቸው ከሚባሉ 
ክልሎች ውስጥ ከመጀመሪያዎቹ ተርታ የሚሰለፍ ነው። ከዚህ 
በመነሳት ለግብርናው ዘርፍ ልዩ ትኩረት ሰጥተን ሥራዎችን 
ጀምረናል። በክልሉ ውስጥ በተለይ ከእርሻ እንቅስቃሴ 
አኳያ ሲታይ በመኸርና በበልግ ከ650 ሺ ሄክታር በላይ 
መሬት እየታረሰ ነው። በዚህም በዋና ዋና የሚባሉ ሰብሎችን 
ለማምርት በሚያስችል አቅም ላይ እንገኛለን። 

 ክልሉ እንደ ሀገር ከኦሮሚያ ቀጥሎ ከፍተኛ የሆነ 
የቡና አብቃይ ብቻ ሳይሆን የቡና መገኛ ከልል ነው።  
በክልሉ ከ560 ሺ ሄክታር በላይ የሚሆን የቡና ማሳ አለ። 
ከዚህ በተጨማሪ አሁን ላይ ገና ሊለማ የሚችል ከ480 ሺ 
ሄክታር በላይ የሚሆን የቡና ማሳ አለ። ከዚህ አንጻር በክልል 
አጠቃላይ ያለው የቡና ማሳ አንድ ሚሊዮን ሄክታር ሊጠጋ 
የሚችል ነው። 

በአትክልትና ፍራፍሬ ሲታይ  ከ69 ሺ  ሄክታር  ማሳ 
በፍራፍሬ ተሸፍኗል። በመኸር በተለይም  በአንደኛ፣ ሁለተኛ 
ዙር መስኖ የለማ ከ67 ሺ ሄክታር በላይ በሚሆን  አትክልትና 
ስራ ስር አምርተናል።  ከዚህ በተጨማሪ በክልሉ ከ80 ሺ 
ሄክታር በላይ የሚሆን የቅመማ ቅመም ማሳ አለ። በቅመማ 
ቅመም በሻይ ቅጠል ምርት ከ2ሺ 300 ሄክታር በላይ የሚሆን 

“ከግል ኢንቨስተሮች ባሻገር የክልሉ መንግሥት 

በኢንቨስትመንት እየተሳተፈ ነው”

የሻይ ቅጠል ምርት በክልሉ ይገኛል። እንደ ሀገር ሶስት የሻይ 
ቅጠል እርሻዎች አሉ፡ ከሶስቱ ሁለቱ እርሻ ያለው በደቡብ 
ምዕራብ ኢትዮጵያ ውስጥ ነው። እነዚህን እንደ ማሳያ 
መጥቀስ ይቻላል ።  

አዲስ ዘመን፡- ክልሉ ካለው የተፈጥሮ  ጸጋ አንጻር 
በበጋና በበልግ  ምን ያህል  ምርት እየሰበሰበ ነው?

አቶ ማስረሻ፡- ከዚህ ቀደም ከዋና ዋና ሰብሎች 
በመኸርና በበልግ ወቅት ብቻ በአማካይ ሶስት  ነጥብ ስድስት 
ሚሊዮን ኩንታል በላይ ምርት ይገኝ ነበር። በዚህ ዓመት 
የበልግ  ወቅት 321ሺ ሄክታር መሬት በማረስ 11 ሚሊዮን 
ኩንታል ምርት ለመሰብሰብ ታቅዶ እየተሠራ ነው። በጥቅሉ 
ከዋና ዋና ሰብሎች በበልግና በመኸር ከ18 ሚሊዮን ኩንታል 
እንደሚሰበሰብ ይጠበቃል። 

በአትክልትና ፍራፍሬ በመኸርና በመስኖ ከምናለማው 
ቅድም ከተጠቀሰው ወደ 67 ሺ ሄክታር መሬት  16 ነጥብ 4 
ሚሊዮን አትክልትና  ስራ ስር ምርት ይገኛል። ወደ 69 ሺ 
ሄክታር በሚጠጋው የፍራፍሬ ማሳ  9 ነጥብ ስድስት ሚሊዮን 
ኩንታል ምርት ይገኛል፡፡

 ቡናም ከተጠቀሰው ሄክታር ከሁለት መቶ እስከ ሶስት 
መቶ ሺ ቶን የሚሆን ቡና የሚመረት ሲሆን ከዚህ ውስጥ 
ከ45 እስከ 67 ሺ ቶን ቡና በየዓመቱ ለውጭ ገበያ ይቀርባል። 
በዚህ ዓመት ወደ 69 ሺ ቶን ቡና ለውጭ ገበያ ለማቅረብ 
ታቅዶ እየተሠራ ነው። ይህ የሆነው አመራሩ ወደ ሕዝቡ  
ቀርቦ  በመሥራቱ ነው ። 

ሌላው  ከአረንጓዴ ዐሻራ  ጋር የተያያዘው  ነው።  ክልሉ 
እንደሚታወቀው  ከሞላ ጎደል አረንጓዴ ነው። ሀገሪቱ ውስጥ 
ያሉ የደን አቅሞች ያሉበት አካባቢ ነው። ነገር ግን አንዳንድ 
የክልሉ አካባቢዎች የተራቆቱ በመሆናቸው መልሶ ማልማት 
ያስፈልጋል። እነዚህን ቦታዎች መልሶ በደን ለመሸፈን 
የጠቅላይ ሚኒስትሩን ሃሳብ እንደመነሻ  በመያዝ  ባለፉት  
ሁለት ዓመታት  አንድ መቶ 80 ሚሊዮን የሚሆን ችግኝ 
ለመትከል ታቅዶ የተሠራ ሲሆን ከዚህ ውስጥ አንድ መቶ 75 
ሚሊዮን የሚሆን ችግኝ ተተክሏል። 

በዚህም የእቅዳችንን 98 በመቶ የሚሆነው የችግኝ 
ተከላ መርሃ ግብር አከናውነናል። የጽድቀት መጠናቸው 86 
በመቶ ነው። ይህም 600 ሺ የሚሆኑ የህብረተሰብ ክፍሎችን 
በማሳተፍ የተሠራ ነው። በክልሉ በሁለት ቢሮዎች አማካኝነት 
የአካባቢና አፈር ጥበቃ  ሥራዎች ተከናውኗል። አንደኛው 
በግብርና ቢሮው ሲሆን ሁለተኛው ደግሞ  የደንና አካባቢ 
ጥበቃ ቢሮ ነው። 

አዲስ ዘመን፡- በዚህ በጀት ዓመት ምን ያህል 
ችግኞችን ለመትከል ታቅዷል፤  እስካሁንስ ምን ያህል 
ችግኞች ተዘጋጅተዋል?

አቶ ማስረሻ፡- በዚህ ዓመት ወደ 889 ሚሊዮን 
ችግኞች  ለመትከል እየተሠራ ነው። በዚህም ከ41 ሺ 700  
በላይ የሚሆን ሀገር በቀልና የውጭ ዝርያ ያላቸው ዘርፈ ዛፎች 
ናቸው። ለምግብነት የሚውሉ የፍራፍሬ ችግኞች ያካተተ 
የዘር ዝግጅት ተደርጓል። ችግኞቹ የሚተከሉት በሁለት ዙር  
ሲሆን   አንደኛው ሚያዝያ ላይ የሚከናወን ሲሆን ሁለተኛው 
ደግሞ  በሐምሌ  ወር የሚከናወን ይሆናል። 

በክልሉ ሶስት ሺ 886 የችግኝ ጣቢያዎች አሉ። በእነዚህ 
ጣቢያዎች የተለያዩ ችግኞች እየለሙ ነው። 71 ሚሊዮን 
የቡና ችግኞች ለሚያዝያና ሐምሌ ተከላ ዝግጁ ተደርገዋል። 
የተለያዩ የደን ዝርያ ያላቸው ወደ ሁለት መቶ 60 ሚሊዮን 
በላይ የሚሆኑ ችግኞች በግብርናው ዘርፍ ይተከላሉ። 
በተጨማሪም በደንና አካባቢ ጥበቃ የሚተከሉ አሉ። ይህም 
እንደ ክልል በአረንጓዴ ዐሻራ በኩል ያሉንን የጎላ ተሳትፎ  
የሚያመላክት ነው። 

ሌላው እንደ ክልል ከተደራጀን በኋላ አዲስ የሆነው የበጋ 
መስኖ ስንዴ ነው። በዚህም  በመጀመሪያ ዓመት 450 ሄክታር 
መሬት ለምቷል። በአካባቢው ያለው አንዱ መሠረታዊ ችግር 
የመስኖ መሠረተ ልማት አለመኖር ነው። በክልሉ ሰፊ መሬት 
ማልማት የሚችሉ ትልልቅ ወንዞች የሚፈሱበት ሆኖ  አንድም 
የመስኖ መሠረተ ልማት የለም።  ይሁን እንጂ ወንዞችን 
በባህላዊ መልኩ በመጥለፍ ባለፈው ዓመት ወደ ሶስት ሺ 46 
ሄክታር፤ በዚህ ዓመት ደግሞ አምስት ሺ ሶስት ሄክታር መሬት 

በመስኖ እንዲለማ ተደርጓል።  ከዚህም መካከል  አራት ሺ 
500 ሄክታር  የሚሆነው መሬት በጂፒኤስ ካርታ ላይ  ተሰርቶ 
ይገኛል። 

አዲስ ዘመን፡- እንደ ሀገር በምግብ ራስን ለመቻል 
ከተጀመሩ ሥራዎች መካከል አንዱ የሌማት ትሩፋት 
ነው። ክልሉ በዚህ ተግባር ምን ያህል እየሠራበት ነው?

አቶ ማስረሻ፡- የሌማት ትሩፋት ሥራው ከክልል 
ምስረታው ጋር አብረን ወደ ሥራ ያስገባነው ነው። በክልሉ 
እንደ ሀገር በተያዘው የሌማት ትሩፋት በወተት፤ በዶሮ ሥጋ፤ 
በማርና በዓሣ ከፍተኛ ሥራዎችን እያከናወነ  ነው። ክልሉ 
ካለው አቅም አንጻር በተለይም በቀይ ሥጋ ምርት ላይ ከፍተኛ 
ሥራዎችን እየሠራ ነው።  አሁን ባለው ሁኔታ በወተት 504 
የሚሆኑ መንደሮችን በመለየት በአራት ዓመት የሚከናወን 
ሥራ እየተሠራ ነው። በዚህ ዓመት ከዚህ ውስጥ አንድ መቶ 
22 የወተት መንደሮች  በመለየት እየተሠራ ነው። በእነዚህ 
መንደሮች ወደ 14 ሺ 400 የሚሆኑ የወተት የላም አርቢዎችን 
በማደራጀት ሥራ እየሠራን ነው። 

በወተት መንደሮች የሚከናወኑ ሥራዎች ሁለት ናቸው።  
አንደኛው ዝርያን ማሻሻል ሲሆን ሁለተኛው ደግሞ የመኖ 
ልማትን በስፋት በመሥራት ከአራት ዓመት በኋላ በወተት 
መንደር ውስጥ የሚኖረውን  የወተት ምርት ከፍ ማድረግ 
ነው። በዚህ ዓመት ብቻ 18 ሺ 209 የሚሆኑ የውጭ ደም 
ያላቸው ላሞችን በማዳቀል  ወደ ስድስት ሺ 256 የሚሆኑ 
ጥጃዎች ተገኝተዋል። 86 ሺ የሚሆኑ ጊደሮችን ወደ መንደሮች 
እንዲሰራጩ ተደርጓል፡፡

 ሌላው የወተቱ ምርት ሊቀየር የሚችለው በመኖ ላይ 
የሚሠሩ ሥራዎች ናቸው። ከዚህ አንጻር 55 ሺ ኩንታል በላይ 
የሚሆን መኖ ለአርሶ አደሮች እንዲሰራጭ ተደርጓል። አሁን 
ባለው ሁኔታ በወተት ምርት ወደ 222 ነጥብ15 ሚሊዮን 
ሊትር ወተት አምርተናል። 

ዶሮ ጋር በተያያዘ ለአራት ዓመት የሚቆይ እቅድ ተይዟል። 
በዚህም 703 ላይ መንደሮች ለእርባታ ተመርጠዋል። በዚህ 
ዓመት 218 መንደሮች ውስጥ ለመሥራት ጥረት  ተደርጓል። 
21 ሺ የሚሆኑ አርቢዎችን በማደራጀት ወደ ሥራ እንዲገቡ 
ተደርጓል። 

በዚህም አንድ ነጥብ ሶስት ሚሊዮን የአንድ ቀን ጫጩት 
ለማሰራጨት ታቅዶ በግማሽ ዓመቱ 131 ሚሊዮን እንቁላል 
ለማግኘት ታቅዶ ባለፉት ስድስት ወራት 113 ነጥብ 49 
ሚሊዮን እንቁላል መሰብሰብ ተችሏል። ይህም የእቅዱን 
86 መቶ ገደማ ነው። የዶሮ ሥጋ ወደ 2 ሺ 24 ነጥብ 5 ቶን 
የእቅዱን 89 በመቶ መሰብሰብ ተችሏል። 

አዲስ ዘመን፡- ክልሉ በማር ምርት የታወቀ ነውና  
በማር ምርት ላይ ያለው ሥራስ እንዴት ይገልጹታል? 
ክልሉ ያለው የዓሣ ምርት በምን ሁኔታ ላይ ይገኛል? 

አቶ ማስረሻ፡- በክልሉ አንዱ አቅም ንብ ነው። በክልሉ 
ውስጥ የንብ ‹‹ኮሎኒ›› በከፍተኛ ሁኔታ ይገኛል። 970  የሚሆኑ 
የተለዩ የማር መንደሮች አሉ። ለእነዚህ መንደሮች በዚህ 
ዓመት 50 ሺ 523 የሚሆኑ ዘመናዊ፣ የሽግግርና የጨፈቃ 
ቀፎዎችን ማሰራጨት ተችሏል። ከጫካ ወደ ጋጣ የማምጣት 
ሥራ ተከናውኗል። በዚህም 4ሺ 700 በላይ የሚሆኑ የንብ 
ጋጣዎችን በመንደሮቹ በማዘጋጀት 26ሺ በላይ የሚሆኑ የንብ 
መንጋዎችን የማዘዋወር ሥራ ተከውኗል። 

በስድስት ወር ውስጥ ወደ 26 ሺ 615 ቶን የማር ምርት 
ለመሰብሰብ ታቅዶ  ወደ 28 ሺ 946 ቶን የማር ምርት 
ማምረት ተችሏል። በዓመቱ ወደ 69 ሺ ቶን የማር  ምርት 
ለመሰብሰብ ታቅዶ እየተሠራ ነው። ቀሪው 40 ሺ ቶን 
በሚያዝያ ወር የሚሰበሰብ ነው። 

በአካባቢው የዓሣ ምርት ብዙ የሚታወቅ አልነበረም። 
ይሁን እንጂ ከተለያዩ አካባቢዎች የዓሣ ጫጩቶችን 
በማምጣት የማለመማድ ሥራ ተሠርቷል። አሁን ላይ “ዓሣን 
ከጓሮ” የሚል ሃሳብ ተይዞ እየተሠራ ነው። በክልሉ የዓሣ 
ልማት ለማከናወን 91 መንደሮች ለመገንባት የታቀደ አሁን ላይ 
በ15 መንደሮች የዓሣ ልማት ሥራዎች ተጀምረዋል።  በዘርፉም 
979 አርቢዎች ተሰማርተዋል። 

በዚህ ዓመት 180 ኩሬዎች ለዓሣ ልማት ተዘጋጅተዋል። 
ለዚህም ፌዴራል ግብርና ሚኒስቴር የዓሣ ጫጩት ማመላለሻ 
ተሽከርካሪ ድጋፍ አድርጓል። ከ27 ሚሊዮን ብር በላይ ብር 

- አቶ ማስረሻ በላቸው  
የደቡብ ምዕራብ ኢትዮጵያ ሕዝቦች ክልል ምክትል ርዕሰ መስተዳድርና የግብርና ቢሮ ኃላፊ 



  አዲስ ዘመን   ረቡዕ መጋቢት 25 ቀን 2016 ዓ.ም     ገጽ 7

ተጠየቅ
ከገጽ 6 የዞረ

“ከግል ኢንቨስተሮች ባሻገር...

ወጪ በማድረግ ቦንጋ ዶሮ እርባታ ማዕከል ውስጥ የዓሣ 
ጫጩት ማምረቻ ማዕከል ግንባታ ይካሄዳል ። 

ከዚህ ባሻገር  ክልሉ በቀይ ሥጋ (የበግ፤ የፍየል፤ የበሬ) 
ከፍተኛ ሥራዎችን እያከናወነ ነው።   በጣሙ በከፍተኛ 
ሁኔታ የተደነቀ እና በዓለም አቀፍ ደረጃ እውቅና ‹‹ብራንድ››  
ያገኘ የቦንጋ በግ አለ። ይህ የበግ ዝርያ በአንድ ጊዜ በአማካኝ 
እስከ ሶስት ግልገሎችን በመውለድ በሶስት ወር ጊዜ ውስጥ 
ለምግብነት የሚያደርስ ነው። ይህን መነሻ በማድረግ 406 
የሚሆኑ የቀይ ሥጋ መንደሮችን በመለየት በበጀት ዓመቱ  
88 መንደሮች ላይ፤ ሁለት ሺ 640 አርሶ አደሮችን በመለየት 
ሥራው ተጀምሯል። 

አዲስ ዘመን፡- በክልሉ በግብርናው ዘርፍ 
የተጀመሩ የልማት ሥራዎችን ለማስቀጠል እንደ ቦንጋ 
ዩኒቨርሲቲና መሰል ተቋማት ጋር ያለው የቅንጅት ሥራ 
ምን ይመስላል?

አቶ ማስረሻ፡- ከተቋማት ጋር በቅንጅት ከመሥራት 
አኳያ በተለይ ከቦንጋ፤ ከሚዛን ቴፒ ዩኒቨርሲቲዎች ጋር 
በተለያዩ መስኮች ተባብሮ መሥራት የሚስችሉ ተግባራትን 
እናከናውናለን። ዩኒቨርሲቲዎቹ  በክልላችን ለሚገኙ 
ባለሙያዎችን   የአቅም ግንባታ ስልጠናዎችን እና  የሙያ 
ማጎልበት ሥራ ከመሥራት ባሻገር በተለያዩ የልማት ሥራዎች 
ላይ በጋራ እየሠሩ ነው። 

ለምሳሌ ቦንጋ ዩኒቨርሲቲ እንደ ሀገርም ሞዴል ሊሆኑ 
የሚችሉ በምርምር የተደገፉ በተለይም በግብርናው ዘርፍ 
በርካታ ሥራዎች እያከናወነ ነው። በግቢው ውስጥ ከ160 
በላይ የወተት ላሞች አሉ። በከተማው ውስጥ የህብረተሰቡን 
ወተት ፍላጎት እየሸፈነ ነው። 

በቡና በአትክልትና ፍራፍሬ፤ በእንሰት፤ ‹‹አፍሪካን 
እንመግብ›› በሚል መሪ ሃሳብ ፕሮጀክት ጅምሮ  በእንሰት 
ከሀገር አልፎ አፍሪካን መመገብ የሚያስችሉ የምርምር 
ሥራዎችን እያከናወነ ነው። በተለያዩ ዞኖችም የተለያዩ 
ምርምሮችን እያደረገ ነው። ይህም ቢሮአችን በአካባቢያችን 
ከሚገኙ ዩኒቨርሲዎች ጋር ተባባሮ እየሠራ ስለመሆኑ ማሳያ 
ነው ።  

አዲስ ዘመን፡- ክልሉ እንደ ቡና፤ ኮረሪማ፤ ማርና  
ቅመማ ቅመሞች መሰል ምርቶች ይታወቃልና ምርቶቹ 

በተገቢው ሁኔታ  በመሰብሰብ የክልሉን ብሎም የሀገርን 
ገቢ ከማሳደግ አኳያ ያሉ ማነቆዎችን ከመፍታት 
አንጻር ምን ተሰርቷል?

አቶ ማስረሻ፡- ዋናው የክልሉ ሕዝብ የገቢ ምንጭ 
ብለን በተራ ቁጥር አንድ ካስቀመጥናቸው መካከል የቡና፤ 
ሻይና ቅመማ ቅመም ምርቶች ሲሆኑ አትክልትና ፍራፍሬዎች 
ተከታዩን ሥፍራ ይይዛሉ። በእነዚህ ምርቶች አርሶ 
አደሮቻችን በከፍተኛ ሁኔታ ተጠቃሚዎች ናቸው። በተለይ 
ቡና  ስትራቴጂክ ምርት ከመሆኑ ጋር  ተያይዞ የግለሰብ ብቻ 
ሀብት አይደለም። የመንግሥትም የጋራ ሀብት ነው። 

ቡና ሀብቴ ነው ብሎ በዘፈቀደ  እንደፈለግን የምንሸጠው 
እና የምንለውጠው  አይደለም።  ቡና በግብይት ሥርዓት 
የሚመራ በመሆኑ  ከፍተኛ ቁጥጥር  ይደረግበታል። በግብይት 
ሥርዓቱ ችግር እንዳይፈጠር ለማድረግ  ከአመራረቱ ጀምሮ  
ቁጥጥር የሚያደርግ ግብር ኃይል አቋቁመናል። 

የቡና ዋጋው የሚታወቀው ከአበቃቀሉ፣ ከተኛበት፣ 
ከተሰጠበት፣ ከተያዘበት ኬሻ ጀምሮ ነው። ስለሆነም 
የተሻለ ዋጋ እንዲኖረው ለማድረግ እያንዳንዱ ሥራ ጥንቃቄ 
ይከናወናል።  እነዚሀን  ሥራዎች ውጤታማ እንዲሆኑ 
ለማስቻል ግብር ኃይሉ በርካታ ተግባራትን አከናውኗል፡፡

ይህም ሆኖ ግን  የዓለም የቡና ዋጋ  ከመዋዠቅ ጋር 
ተያይዞ በሁለት ዓይነት መልኩ ቡናን በሕገወጥ መልኩ 
ለመሸጥ የሚደረጉ እንቅስቃሴዎች አሉ። አንደኛው ነጋዴዎች 
ከገበሬው የገዙትን ቡና በሀገር ውስጥ ገበያ በኮንትሮባንድ 
ለመሸጥ የሚያደርጋቸው ጥረቶች ናቸው። ሌላው ደግሞ 
የገበያ አማራጭ ሲያጡ በኮንትሮባንድ ወደ ውጭ የሚሸጥበት 
ሁኔታ መኖሩ ነው። 

እንደዚህ ዓይነት ችግሮች ከዓለም አቀፍ ዋጋ መዋዠቅ 
ጋር የተፈጠሩ ቢሆንም ችግሮችን ለመፍታት የተለያዩ 
ርምጃዎችን እየወሰድን ነው። ከዓለም አቀፍ ዋጋ መዋዠቅ  
በተጨማሪ  በቡና ግብይት ሥርዓቱ ቁልፉ ማነቆ እየሆነው 
ያለው በተለይ በአምራች ባለሀብቱ እና በአቅራቢው በኩል 
እንደ ሀገርም ሁልጊዜ እየተነሳ ያለው ችግር ከቡና እና ሻይ 
ባለስልጣን ጋር ተያይዞ የሚፈጠር ችግር ነው። 

በቀጥታ ትስስር በሚደረገው ግብይት ቡና  መንገድ 
ይሸኛል ወይም ይሸጣል። ሽኝት የሚከናወነው  “በኢሲኤክስ” 

እና በቀጥታ ትስስር ነው። ሽያጭ የሚከናወነው ደግሞ  
“በቨርቲካል ኢንትግሬሽን” በቡና እና ሻይ ባለስልጣን በኩል 
ነው። ላኪዎች ከሰብሳቢዎች እና ከአምራቾች የወሰዱትን 
የቡና ምርት በቡና እና ሻይ ባለስልጣን በኩል  ከሸጡ ብዙ ጊዜ 
የቡና እና ሻይ ባለስልጣን የወሰደውን ቡና ገንዘብ በአግባቡ 
ቶሎ አይከፍልም።  በዚህም ከፍተኛ የመልካም አስተዳደር 
ችግር እየተፈጠረ ነው። 

ይህን ጉዳይ በክልላችን የሚገኙ የቡና ላኪዎችን፣ 
አምራቾች እና ሰብሳቢዎችን አግኝታችሁ ማረጋገጥ 
ትችላላችሁ። ይህ በቡና እና ሻይ ባለስልጣን በኩል 
የሚስተዋለው ችግር በግብይት ሥርዓቱ ላይ ችግር 
እየፈጠረብን ነው። ቡና እና ሻይ የሚፈጥረው ችግር ነጋዴው 
በወቅቱ ምርት መሰብሰብ እንዳይችል ተጽዕኖ እየፈጠረ ነው። 

ነጋዴው በፈለገው ጊዜ እና በአግባቡ ገንዘቡን ባለማግኘቱ 
ደግሞ አርሶ አደሩ በተገቢው እና በትክክለኛው ሰዓት ቡና 
እንደይሸጥ እክል ይፈጥራል። ይህ ችግር ዞሮ ዘሮ የሚጎዳው 
የሀገርን ኢኮኖሚ ነው፡፡

ሌላው የቡና ግብይትን እየጎዳው ያለው ደግሞ ባንኮች 
ለነጋዴዎች፣ ለአምራቹ እና ለአርሶ አደሩ በሚፈልጉት ልክ 
ገንዘብ ማቅረብ አለመቻላቸው ነው። ነጋዴዎች በወቅቱ 
ገንዘብ ካላገኙ በተፈለገው ልክ ቡናን መግዛት እና  ለውጭ 
ገበያ ማቅረብ አይችሉም።  ቡና በባህሪው  በወቅቱ ግዥ 
ተፈጽሞ በወቅቱ ካልተሸጠ (ከዋለ ከአደረ) ለሀገር ውስጥ 
ፍጆታ ካልሆነ በስተቀር ወደ ውጭ ተልኮ የሚያመጣው ገቢ  
እምብዛም ነው።   

ከሞላ ጎደል ቡና በሥርዓት የሚመራ እንደመሆኑ መጠን 
ሥርዓት አበጅተን  እየመራነው ነው።  ነገር ግን በግብይት 
ሰንሰለቱ ላይ የሚያጋጥሙ  አንዳንድ ችግሮች ዘርፉን  አልፎ 
አልፎ ለጉዳት ሲዳርጉት ይታያሉ። 

አዲስ ዘመን ፡- ክልሉ በቅመማ ቅመም እና ማር 
ይታወቃል። ከዚህ አንጻር ያለው የግብይት ሥርዓቱ 
ምን ይመስላል? 

አቶ ማስረሻ፡- በክልል በከፍተኛ ደረጃ የሚገኝ ሀብት 
ነገር ግን ሌላው የግብይት ሥርዓት ያልተበጀለት ዘርፍ 
የቅመማ ቅመም እና የማር ግብይት ነው። በርግጥ የፌዴራል 
ግብርና ሚኒስቴር በቅመማ ቅመም እና ማር ግብይት ላይ  
ደንብ ለማውጣት ጥረት እየተደረገ ነው። የግብይት ሂደቱ 
ምን መሆን አለበት የሚለው  ለሚንስትሮች ምክር ቤት ቀርቦ 
የሚጸድቅ ይሆናል። 

ይሁን እንጂ የቅመማ ቅመም እና ማርን ግብይት እንደቡና 
መቆጣጣር አትችልም። ምክንያቱም ቅመማ ቅመም እንደ ቡና 
የግብይት ሰንሰለት የለውም። አሁን ላይ ሁሉም እንደፈለገ 
በጉሊት ሳይቀር ሲሸጥ ታገኘዋለህ። በዚህ የተነሳ በክልላችን 
እርድ፣ ዝንጅብል፣ ኮረሪማ  በከፍተኛ ሁኔታ በርካሽ ዋጋ 
እየተሸጠ ነው። ከቦንጋ ከተማ ወጣ ብለን ወደ ቴፒ ብንሄድ 
ዝንጅብል በኪሎ እስከ 20 ብር ሲሸጥ ታገኛለህ። እርድም 
በተመሳሳይ መልኩ። 

ከቅመማ ቅመም ምርት ጋር ተያይዞ  ምንም የግብይት 
ሰንሰለት እና ሥርዓት ባለመኖሩ አሁን ላይ  በዘፈቀደ  ወደ  
መርካቶ እየተጫነ ነው። ከመርካቶ ደግሞ ወደ ህንድ ሀገር 
የሚጫንብት እድል አለ። ከህንድ ደግሞ ተፈጭቶ ይመለስና  
የህንድ እርድ ተብሎ  ሀገራችን ላይ የሚሸጥበት ሁኔታ አለ። 

ቅመማ ቅመም ለማምረት በምንችልበት አቅም ልክ አርሶ 
አደሮቻችን እየተጠቀሙ አይደለም። ምክንያቱም  በዘርፉ 
የግብይት ሥርዓት የለውም። ስለሆነም በቅመማ ቅመም እና 
የማር ግብይት ላይ  ሥርዓት ሊፈጠርለት ይገባል። 

አርሶ አደሩ እርድ ፣ ኮረሪማ ፣ ጥምዝ የመሰሉ ምርቶችን 
ከጫካ እና ከጓሮው  ሰብስቦ ለገበያ ቀርቧል። ነገር ግን 
ግብይቱ ሥርዓት ስለሌለው አርሶ አደሩ በትንሽ ዋጋ ለመሸጥ 
ይገደዳል።  አንዳንዴም የግብይት ሥርዓት ባለመኖሩ አርሶ 
አደሩ ምርቱ ላይ  ከፍተኛ የዋጋ ተመን ሲያወጣ ይስተዋላል። 

በዚህም ኮረሪማ እስከ ሶስት መቶ ብር ድረስ የሚሸጥበት 
ወቅት አለ። አንዳንዴ ደግሞ ከሚጠበቀው በታች ዋጋ ወርዶ 
ሊሸጥ ይችላል። ምክንያቱም የግብይት ሥርዓት የለውም። 
የሕዝባችንን ብሎም የሀገራችንን ጥቅም ለማስጠበቅ በዘርፉ 
ላይ በጋራ ሥርዓት ማበጀት ይጠበቅብናል።  

እንደሚታውቀው በተመሳሳይ ማር በክልላችን 
በከፍተኛ ደረጃ ይመረታል። ይሁን እንጂ በዚህም ዘርፍ 
ሥርዓት ስላተበጀለት ክልሉ በተገቢው ልክ ተጠቃሚ መሆን 
አልቻልም።  

አዲስ ዘመን፡- በግብርናው ዘርፍ ኢንቨስተሮችን 
ለመሳብ ምን እየሠራችሁ ነው? 

አቶ ማስረሻ፡- ክልሉ ከተመሠረተበት ጊዜ ጀምሮ 
በሰፊው እያስተናገደ ያለው  የግብርና ኢንቨስትመንትን 
ነው። ከዚህ አኳያ ኢንቨስተሮችን በምርጥ ዘር ማባዛት 
ጭምር እያሳተፍን ነው። በርካታ ኢንቨስተሮቻችን ምርጥ 
ዘርን  እያባዙ ናቸው።  የክልላችን  ትልቁ የትኩረት መስክ 

ኢንቨስትመንት ነው። ምክንያቱም ኢንቨስትመንት ከሌለ 
ለውጥ የለም። በመሆኑም ለኢንቨስትመንት ትኩረት ሰጥተን 
እየሠራን ነው። 

ይሁን እንጂ በክልላችን ከኢንቨስትመንት ጋር ተያይዞ 
የገጠመን ችግር አለ።  እኛ አካባቢ የሚደረገው ኢንቨስትመንት 
አግሮ ፕሮሰሲንግ ዘርፍን መነሻ ያደረገ እንዲሆን እንፈልጋልን። 
አሁን ያለው ኢንቨስትመንት ልክ እንደ ማዕድን ማውጣት 
ነው።  ቡናን አምርቶ ቡናን ለቅሞ ይዞ የሚሄድ ፤ ሰሊጥ 
አምርቶ ሰሊጥ ይዞ የሚሄድ። ይህ ለአካባቢው ህብረተሰብ እና 
ለክልሉ እምብዛም የሚጠቅም አይደለም።  እኛ የምንፈልገው 
በክላልችን ቡና ተክሎ፣ አልምቶ፣ ቆልቶ እና ፈጭቶ  “ከፊል 
ፕሮሰስ” አድርጎ የሚሰራ ባለሀብት ነው።  

በርግጥ የኢንቨስትመንት ፈቃዱን ስንሰጥም እስከ አግሮ 
ፕሮሰሲንግ  ድረስ ታሳቢ አድርገን ነው።  ግን በተጨባጭ 
እነዚህን እየተመለከትን አይደለም። የቡና፣ የሻይ፣ የቅመማ 
ቅመም  አምራቾችም ባመረቱት  ምርት ላይ እንደ ወርቅ 
አውጭዎች እና ድንጋይ ከሰል ቆፋሪዎች ያገኙትን ምርት 
ይዘው የሚሄዱ ከሆነ  ከመሬት ግብር ባሻገር ለክልሉ እና 
ሕዝቡ የሚያስገኙት ጥቅም አይኖርም። 

በዚህ ላይ ትኩረት ሰጥተን መሥራት እንዳለብን 
ከኢንዱስትሪ ሚኒስቴር ጋር የተጀመሩ ውይይቶች አሉ። 
በእነዚህ ሥራዎች የተሰማሩ ኢንቨስተሮችን ምርቶቻቸውን 
አስገዳጅ በሆነ ሁኔታ  ሰሚፕሮሰ አድርገው የሚሸጡበትን 
አሠራር እንዲጀመር እየሠራን ነው።  

ከግል ኢንቨስተሮች ባሻገር የክልሉ በኢንቨስትመንት 
ውስጥ እየተሳተፈ ነው። ከዚህ ጋር ተያይዞ   ባለፈው ዓመት 
የክልሉን የምርጥ ዘር ድርጅት ማቋቋም ችለናል። አሁን 
ባለው ሁኔታ ክልሉ የራሱን ምርጥ ዘር እያመረተ ይገኛል። 
በመጀመሪያ ዙር የቦለቄ ምርጥ ዘር አምርቷል። አሁን የቦቆሎ 
ምርጥ ዘር ያመርታል።  

ከዚህ በተጨማሪ በኮንስትራክሽን ዘርፉም ክልላዊ 
የልማት ተቋማትንም አደራጅትን ወደ ኢንቨስትመንት 
እንዲገቡ የተጀመሩ እንቅስቃሴዎች አሉ። እነዚህን በተለያየ 
መልኩ  እየተጠቀምን እንገኛለን ። 

አዲስ ዘመን፡- ክልሉ በቦንጋ በግ ፣ ማር እና ቅመማ 
ቅምም አምራች እንደሆነ ነግረውናል። ክልሉ ያሉትን 
ሀብቶች በማስተዋወቅ ገቢን ከማሳደግ አንጻር ምን 
ተሰርቷል?

አቶ  ማስረሻ፡- የቦንጋ በግን በተመለከተ በአእምሯዊ 
ንብረት “ፓተንት ራይት” ተመዝግቧል።  ልዩ የቦንጋ በግ 
ተብሎ አምና ላይ በህብረት ሥራ ኮሚሽን በኩል “የብራንዲግ” 
ሥራ ተሠርቷል። ከዚህ በተጨማሪ ከጊቤ ወዲህ ያሉትን 
ፍየሎች “ከፋ ጎት” የሚል ስያሜ ተጥቷቸዋል።  

ነገር ግን የከፋ በግ ልዩ የመሆኑን ያህል እና ለሀገር 
ከሚያስገኘው ጥቅም አንጻር የብራንዲግ ሥራዎች ይቀሩናል። 
ወደፊት በሰፊው መሥራት ይጠበቅብናል። ገበሬው ላይ ትልቁ 
ችግር ብራንዲግ ነው።  

ከማር ጋር በተያያዘ የብራንዲግ ሥራ አልተሠራም። ይሁን 
እንጂ የቦንጋ ማር ብለው የሚሸጡ ግለሰቦች እና ድርጅቶች 
መኖራቸውን ባደረግነው የገበያ ምልከታ አረጋግጠናል። 
አዲስ አበባ ኤግዚቢሽን ማዕከል ላይ ብትሄዱ የቦንጋ ማር 
ተብሎ ሲሸጥ ታገኛላችሁ። ውጭ ሀገር ብትሄድ የቦንጋ እና 
የከፋ ማር ታገኛለህ ። ነጋዴዎች ማሩን ገዝተው ራሳቸው 
ብራንድ ሰጥተው ሲጠቀሙበት ይታያል። ግን  አካባቢውን   
አያውቁትም።  

ይህ የሆነው እኛ ብራንዲግ ላይ ስላልሰራን በመሆኑ 
መሥራት ይጠበቅብናል። ግን ማሮቻችን የሚያስተዋውቁ 
ድርጅቶች አሉ። አፕዴት በኢትዮጵያ አየር መንገድ  ወደ 
ውጭ ስንሄድ ታሽጋ የምትሸጥ ከፋ ማር የምትል አለች። ይህ 
ማር ከዚህ ክልል ነው የሚሄደው። ማቀናበሪያውም እዚሁ 
ነው ያለው። የሸካን ማርም እንደዚሁ እስከ ውጭ ኤክስፖርት 
የሚያደርጉ ድርጅቶች ነበሩ። የክልላችን ማር ይታወቃል። 
ነገር ግን ከዚህ በተሻለ እንዲታወቅ ለማድረግ ሰፊ ጊዜ ወስደን 
የማስታወቂያ ሥራዎችን መሥራት ይጠበቅብናል። 

አትሌት ኃይሌ ገብረሥላሴ በክልላችን ከሚገኘው 
በማሳው ላይ  ቡና ብቻ ሳይሆን ማርም እያመረተ ነው።  ነገር 
ግን ከዚህ ያመረቱትን ማር ኃይሌ ማር እያሉ ይሸጣሉ። ነገር 
ግን ማሩ የሚሄደው ከሸካ ነው።  ከሸካ እየወሰዱ የሸካ ማር 
ብለው ቢሸጡ ምን አለበት!?

በአጠቃላይ ብዙ የማር ዓይነቶች ቢኖሩም በቂ የብራንዲግ 
ሥራዎች ስላልተሰሩ ሰዎች እንደፈለጉ ስም እየወጡ ሲሸጡ 
ይስተዋላል። ስለሆነም አሁን ላይ በማር ላይ ሰፊ የብራንዲግ 
ሥራ መሥራት ይጠበቅብናል።  የተወሰኑ ድርጅቶች ግን በራስ 
ተነሳሽነት ለአካባቢው ምርቶች የአካባቢውን ስም እየሰጡ 
እየሸጡ ነው። 

አዲስ ዘመን፡- ስለነበረን ቆይታ እናመሰግናለን፡፡
አቶ ማስረሻ፡- እኔም አመሰግናለሁ። 

ንግድና ግብይት 
የቡና ቅምሻ ውድድሩን ለተሻለ ገበያ

ፍሬሕይወት አወቀ

ለኢትዮጵያ ኢኮኖሚ ትልቅ ሥፍራ ያለው ቡና 
በቀጥታም ይሁን በተዘዋዋሪ የብዙ ሚሊዮኖች መተዳደሪያ 
በመሆን ይጠቀሳል። በተለይ በውጭ ምንዛሬ ግኝት ትልቅ 
ድርሻ እንዳለው ይታወቃል። ይህንንም ታሳቢ በማድረግ 
የቡና ምርትና ምርታማነትን በማሳደግ ሀገር ከዘርፉ 
የበለጠ ተጠቃሚ መሆን እንድትችል ከታች ከልማቱ 
ጀምሮ በአዘገጃጀትና በኤክስፖርት ንግዱ የተሻለ ውጤት 
ለማስመዝገብ ጥረቶች ሲደረጉ ይስተዋላል። 

የዘርፉን ምርትና ምርታማነት ለማሳደግ ብሎም ጥራት 
ያለው ምርት ለዓለም ገበያ በማቅረብ የተሻለ ገበያ ለማግኘት 
ከሚደረጉ ጥረቶች መካከል በቡናው ዘርፍ የሚካሄዱ ዓለም 
አቀፍ ውድድሮችና ሁነቶች ይጠቀሳሉ። 

ዓለም አቀፍ የቡና ውድድር የኢትዮጵያን ቡና በዓለም 
ገበያ ለማስተዋወቅና የተሻለ ገበያ ለማግኘት ያለው አስተዋጽኦ 
ትልቅ ነው። ቡናው ተወዳዳሪ ሆኖ በተሻለ ዋጋ ለዓለም ገበያ 
ሲቀርብ አርሶ አደሩ ከሚያገኘው ኢኮኖሚያዊ ጠቀሜታ 
ባለፈ ተነሳሽነቱን በእጥፍ ያሳድገዋል። ይህ ከለውጥ ለአርሶ 
አደሩ ከሚያስገኘው ፋይዳ አልፎ በሀገር ኢኮኖሚ ላይ  
ትርጉም ያለው ውጤት ማምጣት እንደሚያስችል በመጥቀስ 
ሊበረታታ እንደሚገባው ብዙዎች ይስማማሉ። 

ከሰሞኑም ‹‹ኦርጋኒክ ፌር ትሬድ›› የተባለ ዓለም አቀፍ 
ድርጅት የቡና ቅምሻ ውድድር አካሂዷል። ውድድሩ 
በየዓመቱ የሚካሄድ ሲሆን፤ እአአ የ2024 የቡና ቅምሻ 
ውድድርም በቅርቡ ለአራተኛ ጊዜ ተካሂዷል። ኦርጋኒክ ፌር 
ትሬድ ሰርትፍኬሽን ያላቸው ማህበራት፣ ዩኒየኖችና የግል ቡና 
አምራቾች በየዓመቱ የሚወዳደሩበት የቡና ቅምሻ ውድድር 
ሲሆን፣ ለአምራቹ፣ በቡና ሥራ ውስጥ ለሚሳተፉና ለሀገርም 
ከፍተኛ ጠቀሜታ እንደሚያበረክት በመድረኩ ተጠቁሟል። 

ከሀገሪቱ የተለያዩ ቡና አምራች አካባቢዎች የተውጣጡ 
ማህበራት፣ ዩኒየኖችና አምራቾች በተሳተፉበት በዚህ 
ውድድር፣ ከምርጥ አስሩ የአንደኝነት ደረጃን የወሰደው ጉጂ 
ዞን፣ ኡራጋ ወረዳ፣ ላዮ ትራጋ አካባቢ የሚገኝ ማህበር ነው። 

የማህበሩ ምክትል ማናጀር አቶ ተስፋዬ ዱቤ 
‹‹ማህበሩ የአንደኝነት ደረጃን በማግኘቱ እጅግ ደስተኛ 
ነኝ›› ሲሉ ጠቅሰው፣ ማህበሩ ጥራት ላይ ትኩረት አድርጎ 
በመሥራቱ ለአሸናፊነት መብቃቱን አስታውቀዋል። ለገበያ 
የሚያቀርባቸው ቡናዎችም ጥራት ያላቸው መሆናቸውን 
ጠቅሰው፣ አንደኛ ደረጃ ቡና፣ የተፈጥሮ ቡና እና የታጠበ ቡና 
ከአንደኛ እስከ አራተኛ ደረጃ ያሉትን የቡና ዓይነቶች ለገበያ 
እንደሚያቀርብ አስታውቀዋል። 

‹‹ማህበሩ በተፈጥሮ የተገኘና ምንም ዓይነት ባዕድ ነገር 
ያልተደባለቀበትን ጥራት ያለውን ቡና በጥንቃቄ አዘጋጅቶ 
ማቅረብ በመቻሉ ተሸላሚ ሆኗል›› ያሉት አቶ ተስፋዬ፤ 
ማህበሩ ከዚህ ቀደም ከአርሶ አደሩ የሰበሰበውን ቡና ለዩኒየን 
ያቀርብ እንደነበር አስታውሰዋል። ካለፉት ሁለት ዓመታት 
ወዲህ ግን ራሱን ችሎ ለዓለም ገበያ እንዲሁም ለሀገር 
ውስጥ ገበያ ማቅረብ ጀምሯል ብለዋል። ማህበሩ ራሱን 
ችሎ ኤክስፖርት ማድረግ በጀመረበት በአጭር ጊዜ ተሸላሚ 
መሆን መቻሉን ጠቅሰው፣ በሽልማቱ በእጅጉ እንደተደሰቱና 
አበረታች መሆኑን ተናግረዋል። በቀጣይም ጥራት ላይ 
ትኩረት በማድረግ የተሻለ ውጤት ለማምጣትና በውጤቱም 
አርሶ አደሩ ተጠቃሚ እንዲሆን አበክሮ እንደሚሠራ 
ተናግረዋል። 

የአካባቢው አርሶ አደር በስፋት ደረጃ አንድ ቡና 
እንደሚያመርት የጠቀሱት አቶ ተስፋዬ፤ የብድር አቅርቦት 
አለማግኘት እንዲሁም ከአካባቢው ቡናውን ለማውጣት 
የመንገድ ችግር ስለመኖሩም ጠቁመዋል። ይህም ቡናውን 
በወቅቱ ለገበያ እንዳይደርስ በማድረግ ችግር እየፈጠረ 
መሆኑን አስረድተዋል። ይሁንና ማህበሩ በእነዚህና መሰል 
ችግሮች እየተፈተነ ጥራት ያለው ደረጃ አንድ ቡና ለዓለም 
ገበያ እያቀረበ ነው። በቀጣይም እነዚህን ችግሮች መፍታት 
ከተቻለ በተሻለ ጥራት ከፍተኛ መጠን ያለውን ቡና ለዓለም 
ገበያ ማቅረብ ይቻላል ብለዋል። 

እሳቸው እንዳብራሩት፤ ማህበሩ አንድ ሺ 905 አርሶ 
አደሮችን ያቀፈ ሲሆን፣ 72 ሚሊዮን ብር የሚገመት ቋሚ 
ንብረትም ማፍራት ችሏል፤ በበጀት ዓመቱ በያዘው ዕቅድ 
ደረጃ አንድ ቡና ስድስት ኮንቴይነር፣ ደረጃ አራት ቡና 
ሰባት ኮንቴይነር እና ሁለት ኮንቴይነር የታጠበ ቡና በጥራት 
አዘጋጅቶ ለውጭ ገበያ ለማቅረብ  እየሠራ ነው።  

የሁለተኛና ሶስተኛ ደረጃን ያገኘው የኦሮሚያ ቡና 
ገበሬዎች ህብረት ሥራ ዩኒየን ምክትል ሥራ አስኪያጅ አቶ 
ምትኩ በቀለ፣ ዩኒየኑ በማሸነፉ የተሰማቸውን ደስታ ሲገልጹ፤ 

በባለፈው ዓመት ውድድር ምርጥ አስር ውስጥ ቢገባም 
አሸናፊ መሆን አልቻሉም ነበር ሲሉ አስታውሰው፣ ችግሮቹን 
በመለየት ታች አርሶ አደሮች ዘንድ ወርዶ በተለይም በሁለት 
ማህበራት ላይ በባለሙያ የታገዘ ሥራ መሥራቱን ተናግረዋል። 

በዩኒየኑ ውስጥ በሚገኙ ባንኮ ሚጪጫና ደመዳሙ 
በሚባሉ ማህበራት ላይ ትኩረት በማድረግ ጠንካራ ሥራ 
በመሥራቱም በውድድሩ የሁለተኛና ሶስተኛ ደረጃን 
ማግኘት እንደቻለ አቶ ምትኩ አስታውቀዋል። ይህም ዩኒየኑ 
ቡናውን ለዓለም ገበያ ማቅረብ የሚችልበትን ምቹ ሁኔታ 
የሚፈጥርለትና የተሻለ የገበያ አማራጭ የሚሰጠው መሆኑን 
ተናግረዋል። ለዚህ ውጤት ያበቃው በዩኒየን ደረጃ የጥራት 
ቁጥጥር የሚባሉ ብቁ ባለሙያዎችን በማደራጀት አርሶ አደሩ 
ቡናን ከማምረት ጀምሮ ዩኒየኑ ጋ እስኪያደርስ ድረስ የክትትል 
ሥራ መሠራቱ መሆኑን አስታውቀዋል። 

ሌላው አርሶ አደሩ ለጥራት መሥራት ማለት ምን ማለት 
ነው በሚለው ላይ የደረሰው ቡና በጥራት እንዲለቀም ከቡና 
ግብይት ጋር በተያያዘ ስልጠና እንደሚሰጥ ገልጸው፤ በዚህም 
ቡናው በተሻለ ዋጋ ተሸጦ ለአርሶ አደሩ የተሻለ ውጤት 
እንዲያመጣ ይሠራል ነው ያሉት። 

 እሳቸው እንዳሉት፤ ቡናው በውድድሩ  ያገኘው ደረጃ 
ለዓለም ገበያ ሲተዋወቅ ተመራጭ ይሆናል። በመመረጡም 
የተሻለ ገበያ ከማግኘት ባለፈ ተጨማሪ 20 እና 30 
ሳንቲም የሚያገኝበት ሁኔታም ተፈጥሯል። ይህም የበለጠ 
ለመሥራት የሚያበረታታ ነው። በቀጣይም እነዚህ ማህበራት 
ተጠናክረው የሚሰሩበትና ሌሎች ማህበራትም ወደዚህ ደረጃ 
የሚመጡበት ሁኔታ ይፈጠራል በማለት ውድድሩ በርካታ 
ጠቀሜታዎች ያሉት መሆኑን አመላክተዋል።   

የኦሮሚያ ቡና ገበሬዎች ህብረት ሥራ ዩኒየን ባገኘው 
ደረጃ አማካኝነት በቀጣይ ቺካጎ ላይ በሚካሄደው ዓለም 
አቀፍ የቡና ኤግዚቢሽንና ባዛር ላይ ተሳታፊ ይሆናል ያሉት 
አቶ ምትኩ፤ ለዚህም ፌር ትሬድ አፍሪካ ድጋፍ ያደርጋል 
ብለዋል። በባዛርና ኤግዚቢሽኑም የኢትዮጵያን ቡና 
ከማስተዋወቅ ጎን ለጎን የአሸናፊነት ዋንጫው በራሱ የተሻለ 
የገበያ ዕድሎችን እንደሚፈጥር አስታውቀዋል፤ አዳዲስ የገበያ 
ትስስር የሚፈጥር መሆኑንም አመልክተዋል።  

በኦርጋኒክ ፌር ትሬድ አፍሪካ የኢትዮጵያ ተወካይ 
አቶ ታደሰ ነጋሽ እንዳስታወቁት፡ ‹‹ፌር ትሬድ አፍሪካ ኮፊ 
ኮምፕቲሽን›› በመባል የሚታወቀው ይህ የቡና ጥራት 
ውድድር በቡና ቅምሻ ተወዳድረው ከተመረጡ 10 ቡና 
አምራች ማህበራት መካከል ሶስት ምርጦች የሚለዩበትና 
ለዓለም ገበያ የሚተዋወቁበትን ሂደት የተከተለ ነው። 
የውድድሩ ዋና ዓላማም የቡና ጥራትን ለማሳደግ፣ በዓለም 
አቀፍ ገበያ ትስስር ለመፍጠር እና አምራቾችና ማህበራትን 
ተጠቃሚ ለማድረግ እንዲሁም የውጭ ምንዛሪ ግኝትን 

ለማሳደግ ያለመ ነው። 
እሳቸው እንዳሉት፤ የቡና ቅምሻ ውድድሩ በቡና 

ምርት የኦርጋኒክ ፌር ትሬድ ሰርተፊኬት ያላቸው ዩኒየኖች፣ 
ማህበራት እና አምራቾች ምርታቸው እንዲያድግ፣ በጥራት 
እንዲያመርቱ እና የተሻለ የመሸጫ ዋጋ እንዲያገኙ ያስችላል። 
ውድድሩ  በየዓመቱ የሚካሄድ ሲሆን፤ የፌር ትሬድ 
አፍሪካ 2024 የቡና ቅምሻ ውድድር ኦርጋኒክ ፌር ትሬድ 
ሰርትፍኬሽን ያላቸው ማህበራት፣ ዩኒየኖች እና የግል ቡና 
አምራቾች ተሳትፈውበታል። በቡና ቅምሻ ተወዳድረው 
ከተመረጡ 10 ቡና አምራችና ማህበራት መካከልም ሶስት 
ተወዳዳሪዎች ተሸላሚ መሆን ችለዋል። 

የቡና ቅምሻ ውድድሩም ዓለም አቀፍ እውቅና ባላቸው 
ዳኞች የተዳኘ ሲሆን፤ ከዳኞቹ መካከል አንዷ ብራዚላዊት 
ስትሆን፣ ሁለቱ  የቡና ቀማሽ ዳኞች ኢትዮጵያውያን ናቸው። 
አንደኛ የወጣው ቡና አምራች ማህበር ቡናውን ለዓለም አቀፍ 
ገበያ በማስተዋወቅ የተሻለ ዋጋ እንዲያገኝ ይደረጋል። ከዚህ 
ባለፈም በየዓመቱ በሚካሄድ ዓለም አቀፍ የቡና ኤግዚቢሽን 
ላይ የመሳተፍ ዕድል ይፈጠርለታል። ዘንድሮ በዓለም አቀፍ 
ደረጃ በዴንማርክ ኮፐንሀገን ላይ በሚካሄደው ዓለም አቀፍ 
የቡና ኤግዚቢሽን ላይ አሸናፊው ዩኒየን ተሳታፊ ይሆናል። 

ውድድሩ ምርት ከተሰበሰበ በኋላ የሚካሄድ እንደመሆኑ 
ማህበራቱ ምርቶቻቸውን ለዓለም አቀፍ ተጠቃሚዎች 
የሚያስተዋውቁበትን ትልቅ ዕድል ይፈጥራል ያሉት አቶ 
ታደሰ፤ የቡና ቅምሻ ውድድሩ ላለፉት ሶስት ተከታታይ 
ዓመታት መካሄዱንም አስታውሰዋል። ውድድሩ ለቡና 
አምራቹ ጉልህ አበርክቶ ያለው ስለመሆኑ ሲያስረዱም፤ 
የውድድሩ ተሳታፊ የሚሆኑት በፌር ትሬድ የዕውቅና 
ሰርተፊኬት ያገኙ ቡና አምራች አርሶ አደሮችና ማህበራት 
መሆናቸውን ተናግረዋል። እነዚህ አርሶ አደሮች የፌር ትሬድ 
ሰርተፊኬት ያላቸው በመሆናቸው ብቻ በየዓመቱ በዓለም 
አቀፍ ገበያ ከሚሸጡበት የቡና ዋጋ ተጨማሪ በኪሎ የ20 
ሳንቲም ጭማሪ የሚያገኙበት ዕድል ይፈጥራላቸዋል ብለዋል። 

እሳቸው እንዳብራሩት፤ ይህ ተጨማሪ ክፍያም 
ለተለያዩ አገልግሎቶች የሚውል ነው፤ በተለይም አርሶ 
አደሩ አካባቢውን የሚያለማበትና የተለያዩ የመሠረተ ልማት 
ግንባታዎችን የሚያከናውንበትም ይሆናል።  አርሶ አደሩ 
በዚህ የጥራት ውድድር ምክንያት ከዓመት ዓመት ከፍተኛ 
መጠን ያለው ቡና በተሻለ ዋጋ በመሸጥ ተጠቃሚ መሆን 
ችሏል። ቡና ገዢ ሀገራት ጥራት የሚፈልጉ በመሆናቸው 
ውድድሩን ይፈልጉታል። ለዚህም ውድድሩ ከተካሄደ በኋላ 
ከገዢ ሀገራት የሚመጡ ጥያቄዎች ማሳያዎች ናቸው። 

በየዓመቱ ውድድሩ ከተካሄደ በኋላ መረጃ በመያዝ 
ለገዢ ሀገራት ናሙና እንደሚላክ ጠቅሰው፣ የተላከውን 
ናሙና ተከትሎም የፍላጎት ጥያቄ ከገዢ ሀገራት ይመጣል 

ብለዋል። ቡና አምራች አርሶ አደሮች፣ ዩኒየኖችና ማህበራትም 
በጥያቄው መሠረት አንደኛ ደረጃ ቡና ወደ ውጭ ገበያ 
በመላክ መሸጥ ይችላሉ ሲሉ አብራርተዋል። አሸናፊው ቡና 
በመገናኛ ብዙኃን እንደሚተዋወቅ አመልክተው፣ በዚህም 
ሰፊ የገበያ ዕድል እንደሚያገኙና በውጭ ምንዛሪ ግኝትም 
ተጠቃሚ መሆን እንደሚችሉ ተናግረዋል። 

እንደ አቶ ታደሰ ማብራሪያ፤ ቡና አምራች አርሶ አደሮች፣ 
ማህበራትና ዩኒየኖች የፌር ትሬድ አፍሪካ ሰርቲፋይድ 
መሆናቸው ከገበያ ትስስሩ ባለፈ የልምድ ልውውጥ 
እንዲያደርጉ ያግዛቸዋል፤ በፌር ትሬድ ሰርቲፋይድ የሆኑ 
አባላት በ10 ዩኒየኖች የተደራጁ 191 ማህበራትን ያሉት ሲሆን፣ 
በጠቅላላው 243 ሺህ 353 አርሶ አደሮችን ያቀፈ ነው። 

አባላቱ የእርስ በእርስ የልምድ ልውውጥ በማድረግ 
የተለያዩ ተሞክሮዎችን ያገኛሉ። የኢትዮጵያ ቡና አምራቾች 
አርሶ አደር ሆነው ቡናን ከማምረት ጀምሮ ያመረቱትን ቡና 
ፕሮሰስ እንዲሁም ኤክስፖርት በማድረግ የተሻለ አደረጃጀት 
ያላቸው በመሆናቸው ከሌሎች ሀገራት ይለያሉ። ሌሎች ከዚህ 
ብዙ ሊማሩ ይገባል።      

ከዚህ በተጨማሪም እሴት የተጨመረበትን ቡና ለውጭ 
ገበያ ለማቅረብ  እንደሚጠቅም የጠቀሱት አቶ ታደሰ፤ 
‹‹በተለይም ሁለት ዩኒየኖች ቡናቸውን ቆልተውና ፈጭተው 
ለውጭ ገበያ እየላኩ ናቸው፤ ኤርፖርት ውስጥም እየሸጡ 
ይገኛሉ›› ሲሉ ጠቅሰዋል። ይህም በፌር ትሬድ አፍሪካ 
ሰርቲፋይድ እንደሚደረግ ተናግረው፣ በዓለም አቀፍ ገበያ 
ተቀባይነት አግኝቶ በተሻለ ዋጋ መሸጥ የሚችልበት ሁኔታ 
መፈጠሩንና የተለያዩ ሀገራትም እሴት የተጨመረበትን 
የኢትዮጵያን ቡና የመግዛት ፍላጎት እያሳዩ መሆናቸውን 
ጠቁመዋል። 

ፍላጎት ካሳዩ ሀገሮች መካከል ኢንዶኔዥያና ሞሮኮ 
እንደሚጠቀሱ ተናግረው፣ አንዳንድ ዩኒየኖች  እሴት 
የተጨመረበትን ቡና ወደ ሀገራቱ ለመላክ እንቅስቃሴዎችን 
እንደ ጀመሩ አስታውቀዋል። ከሌሎች የአፍሪካ ሀገራት 
ጋር በሚፈጠር ግንኙነት  የማስተዋወቅና የመሸጥ ሥራው 
ተጠናክሮ እንደሚቀጥልና የተሻለ ገበያ እንደሚገኝም ያላቸውን 
እምነት ገልጸዋል። 

ፌር ትሬድ አፍሪካ ቡና አምራች አርሶ አደሮች፣ 
ማህበራትና ዩኒየኖች ጥራት ያለው ቡና ማምረት እንዲችሉና 
ምርትና ምርታማነትን እንዲያሳድጉ ቴክኒካል የሆኑ ድጋፎችን 
እንደሚያደርግ የጠቀሱት አቶ ታደሰ፤ ዩኒየኖቹ ያሉበትን ደረጃ 
በማየት ስልጠናዎችን በመስጠት፣ በዓለም አቀፍ የቡና ሁነቶች 
ላይ መሳተፍ እንዲችሉ የማገናኘትና የተለያዩ ቡና ገዢ ሀገራት 
በሚመጡበት ጊዜም እንዲሁ የማገናኘት ሥራ እንደሚሰራ 
ተናግረዋል። በተለይም ዱካውን የተከተለ ቡናን ለዓለም አቀፍ 
ገበያ ከማቅረብ አንጻር ትልቅ ትኩረት ሰጥቶ ይሠራል ነው 
ያሉት። 



ዋለልኝ አየለ

በአማርኛ ሰው ሰራሽ አስተውሎት ወይም ሰው 
ሰራሽ ማሰላሰል ወይም ሰው ሰራሽ ሰው የሚመስል 
የማሽን ሥራ ሊባል ይችላል።  ሆኖም ግን በምሁራን 
ሲባል የተሰማ የአማርኛ አቻ ስላልተለመደ ሁሉም 
ሰው በሚጠራበት ‹‹አርቲፊሻል ኢንተለጀንስ›› ስሙ 
እንቀጥላለን።  አርቲፊሻል ኢንተለጀንስ ማለት 
በአጭሩ የሰው ልጅ የሚሰራውን ሥራ በማሽን 
መሥራት ማለት ነው።  በቅርቡ በተጀመረው ደግሞ 
ማሰብና ማሰላሰልን ጨምሮ የሰውን ልጅ አዕምሮ 
የሚተካ ሰው መሳይ ማሽን ማለት ነው። 

በዚህ ጉዳይ ላይ የታሪክ እና የማህበረሰብ ጥናት 
(ሶሽዮሎጂ) ተመራማሪዎች ስጋታቸውን እየገለጹ 
ናቸው።  ከታሪክ ተመራማሪዎች አንዱ የሆነው 
የኦክስፎርድ ዩኒቨርሲቲ ተመራማሪው ዩቫል ኖህ 
ሄራሪ ‹‹የነገው ታሪክ (Brief History of Tomorrow) 
የሚል ባለ 264 ገጽ መጽሐፍ አለው።  ሰውየው በብዙ 
ዓለም አቀፍ መገናኛ ብዙኃን እየተጋበዘ ስለሰው 
ልጅ ቀጣይ ዕጣ ፋንታ ማብራሪያ ይሰጣል።  በዚህ 
መጽሐፉ ግን በዝርዝር ያስረዳል።  ይሄው ተመራማሪ 
‹‹21 ትምህርቶች ለ21ኛው ክፍለ ዘመን (21 Lessons 
For The 21st Cenrury)›› በሚለው መጽሐፉ 
ስለአሁኑ ዘመን የቴክኖሎጂ ተግዳሮቶች ስጋቱን 
ይገልጻል።  አሁን ያለው የዲጂታሉ ዓለም የሰውን 
ልጅ ሰብዓዊነት ይለውጣል ይላል።  አርቲፊሻል 
ኢንተለጀንስ የሰውን ልጅ የበላይነት እንደሚቀማ እና 
ዓለምን በቁጥጥሩ ሥር እንደሚያደርግ ይተነብያል፤ 
ምልክቶችም ታይተዋል ይላል።  ሊያስከትሉ 
የሚችሉትን ችግርም በአገራችን ልማድ ‹‹ጥንቆላ›› 
በሚባለው አይነት ይናገራል።  ምናልባትም የሰው 
ልጅ ከዛሬ 50 ዓመታት በኋላ ሞትን ሊያሸንፍ 

ዓለም አቀፍ 

መዝናኛ

ማረፊያ/ትዝብት
‹‹አርቲፊሻል ኢንተለጀንስ››  ለሰው ልጅ ስጋት ወይስ ተስፋ?

ይችላል ብሎ ይናገራል።  
የተመራማሪዎችን ስጋት ይዘን ነባራዊ ሁኔታውን 

ልብ እንበል።  አርቲፊሻል ኢንተለጀንስ ምንድነው? 
አርቲፊሻል ኢንተለጀንስ አሁን ላይ የረቀቀ ስለሆነ፣ 
የሰውን ልጅ አስቦ የመሥራት ሚና የሚወጣበት 
ደረጃ ላይ ስለደረሰ እንጂ ቴክኖሎጂው ከ19ኛው 
ክፍለ ዘመን መጨረሻ (1900) ጀምሮ እንደሆነ 
ይነገርለታል።  ይሄውም የማሽን ቴክኖሎጂ ሥራዎች 
ሁሉ አሁን ባለበት ደረጃ ባይሆንም የአርቲፊሻል 
ኢንተለጀንስ ውጤት ነበሩ ማለት ነው።  የሰው 
ልጅ በአዕምሮው ውጤት የቁጥር ቀመሮችን ሠራ።  
የሒሳብ ስሌቶችን (መደመር፣ መቀነስ፣ ማባዛትና 
ማካፈል) በአዕምሮው እያሰበ ይቀምር ነበር።  በኋላ 
ግን የማሰቢያ ማሽን መጣ።  ትልልቅ ቁጥሮችን 
በፍጥነት ማስላት አስቻለው ማለት ነው።  የሰውን 
ልጅ ሥራ አቀለለ ማለት ነው።  

በድሮው ጊዜ በድንጋይ ላይ ይጻፍ ነበር፤ ቀጥሎ 
በብራና ይጻፍ ነበር፤ ቀጥሎ ወረቀት ሲመጣ ሥራ 
አቀለለ።  ቀጥሎ አሁን የምንጠቀምበት ኮምፒውተር 
መጣ።  አሁን ደግሞ የኮምፒውተር ቁልፎችን 
(ኪቦርድ) መቀጥቀጥ ሳያስፈልግ እየነገሩት ብቻ 
የሚጽፍ መተግበሪያ በአንዳንድ ተጠቃሚዎች ዘንድ 
አለ።  ይህ ሁሉ ደረጃው ይለያይ እንጂ የአርቲፊሻል 
ኢንተለጀንስ አይነት ነው።  የሰውን ልጅ ሥራ ተክተው 
የሚሰሩ ናቸው።  ድንጋዩም፣ ወረቀቱም፣ ኮምፒተሩም 
የሰውን ልጅ ሃሳብ ለማስተላለፍ ሲያገለግሉ የነበሩ 
ናቸው።  አድካሚ ሥራዎችን ያቀለሉ ናቸው። 

በእነዚህ ሁሉ የቴክኖሎጂ ውጤቶች ግን አንድ 
ሀቅ አለ።  ሁሉንም የሚቆጣጠራቸው የሰው ልጅ 
ነው።  አሁን ያለውን የኮምፒውተር ሁኔታ እንደ 
ማሳያ ብንወስድ፤ ኮምፒውተር ያልሰጠነውን ነገር 
አይሰራም።  ያላዘዝነውን ነገር አያንቀሳቅስም።  

ሁሉንም ሥራዎች የሚያሰራው የሰው ልጅ ነው።  
የዘመኑ አርቲፊሻል ኢንተለጀንስ አደገኛነት እዚህ 

ላይ ነው እንግዲህ! የአሁኑ አርቲፊሻል ኢንተለጀንስ 
የሰውን ልጅ የበላይነት እየቀማ ነው።  አሳቢው እሱ 
ሆኖ፤ የሰው ልጅ ግዑዝ ሊሆን ነው ማለት ነው።  ይህን 
ደግሞ በቀላሉ በምንጠቀማቸው መተግበሪያዎች 
ማየት እንችላለን።  ሥራ ስላቀለሉን በራሳችን 
አስበን መሥራት የሚገባንን ነገር ሁሉ በመተግበሪያ 
እንሰራዋለን ማለት ነው።  ይህ እየረቀቀ እና አይነቱ 
እየጨመረ ሲመጣ የሰው ልጅ ማሰብ የሚባል ነገር 
ያቆማል ማለት ነው።  ያኔ ጥቂቶች ተመራማሪዎች 
በሚሰሩት ቴክኖሎጂ የዓለም ሕዝብ ሁሉ ግዑዝ 
ሊሆን ይችላል ማለት ነው።  በተለይም የምርምሩ 
አካል ያልሆኑት የታዳጊ አገራት ዜጎች ከሰውነት ወደ 
ዕቃነት ይቀየራሉ ማለት ነው።  ያቺኑም ትንሿን 
ማሰባቸውን በማሽን ተክተው ግዑዝ ነገር ሆነው 
ይቀራሉ ማለት ነው።  

ዛሬ ላይ ሁሉንም ነገር በሰው ሰራሽ ማሰብ (AI) 
መሥራት ይቻል ይሆናል።  ለምሳሌ፤ የካፌ አስተናጋጅ 
ሮቦት ሊሆን ይችላል።  የትኛውንም ያዘዙትን ነገር 
ሳያዛባ ሊያመጣ ይችላል።  ሥራዎች ሁሉ በዚሁ 
በሰው ሰራሽ ማሰብ (AI) ሊሰሩ ይችላሉ።  ግን ይሄ 
ሮቦት ትክክለኛውን ሰዋዊ ስሜት ይሰጣል? የሰው 
ልጅ ውበት የሆኑትን መሳቅ፣ መጫወትና መናደድም 
ቢሆን ሊያስገኝ ይችላል? ማህበራዊ ሕይወት ሲቋረጥ 
የሰው ልጅ ዕጣ ፋንታ ምን ይሆናል? የፈጠራ 
ሃሳቦች ከምን ሊገኙ ይችላሉ? ዓለም የሆነ ቦታ ላይ 
እንዳትቋረጥ አያሰጋም ወይ?

ይህን ሳስብ አንዳንድ ጊዜ በሃይማኖታዊና 
ልማዳዊ መንገድ የሚነገረው ‹‹የኖህ ዘመን›› እየተባለ 
የሚነገረው የጥፋት ዘመን ትዝ ይለኛል።  ምናልባት 
ዓለም የሆነ ቦታ ላይ ቆማ፤ እንደገና ከዜሮ ልትጀምር 

ይሆን? የሚል ቀልድ መሰል ሀሳብ እንድናስብ 
ያደርጋል።  ሰዋዊ የሆነው የሰው ልጅ ስሜት ከጠፋ 
ማሽን ብቻውን ግዑዝ ነው። 

እንደ ዩቫል ኖህ ሄራሪ ያሉ የሰው ልጅ ታሪክ 
ተማራማሪዎች ያስቀመጡት ትንቢት ሊደርስ 
የሚችልበት ነባራዊ ሁኔታ አለ።  አንድ የማይታመን 
የሚመስል ትንቢቱን እናንሳ።  ምናልባትም ከ50 
ዓመታት በኋላ የሰው ልጅ ሞትን ሊያሸንፍ ይችላል፤ 
ዕድሜውን እንደ ሞባይል ባትሪ ‹‹ቻርጅ›› እያስደረገ 
ሊቆይ ይችላል ይላል።  በመለኮታዊ መንገድ አማኝ 
በሆነ ማህበረሰብ ውስጥ ይህ የማይዋጥ ነገር 
ነው።  ዳሩ ግን እስከ አሁን ከሆኑ ነገሮች በመነሳት 
ይህን መገመት ደግሞ ቀላል ነው።  ለምሳሌ ከዛሬ 
100 ዓመታት በፊት አሁን ያለው የህክምና ደረጃ 
አልነበረም።  የሰው ልጅ በቀላል በሽታዎች  ይሞት 
ነበር።  እንደ አሁኑ ያልተወለደ ሕጻን ጾታ ማወቅ 
አይቻልም ነበር።  ስለዚህ ከዛሬ 50 እና 100 ዓመታት 
በኋላ የሰውን ልጅ ሕዋሶች እንደገና በማደስ ዕድሜን 
ማራዘም አይቻልም ብሎ ማሰብ አይቻልም።  

ይህ የቴክኖሎጂ ዕድገት የሰውን ልጅ ጥበብ 
እና ዕድገት የሚያሳይ ሆኖ ሳለ፤ ችግሩ ግን አሁን 
አሁን ደግሞ አደጋ እየተጋረጠበት ነው።  የሰው ልጅ 
ተፈጥሯዊ የማሰብ ስሜት የሚያጠፋ ሊሆን ነው።  
በተለይም በታዳጊ ሀገራት ዜጎች የቴክኖሎጂው 
ጥገኛ ስለሚሆኑ ምንም ነገር በራሳቸው ማሰብ 
የማይችሉበትን ሁኔታ እየፈጠረ ነው ማለት ነው።  
የጥቂቶች የረቀቀ ዕውቀት የብዙዎችን ተፈጥሯዊ 
አዕምሮ ይቀማል ማለት ነው።  በሌላ በኩል ደግሞ 
ለታዳጊ ሀገራት የሥራ ዕድል በማሳጣትም ሌላ 
አሉታዊ ድርሻ ይኖረዋል። 

በአጠቃላይ ሰው ሰራሽ ማሰብ (AI) ለሰው ልጅ 
ተፈጥሯዊ ስሜት አደጋ ሊሆን ይችላል! 

ታዋቂው የ63 ዓመቱ ባህላዊ ቄስ የ12 ዓመት 
ታዳጊ ማግባታቸው በጋና ትልቅ ቁጣ ቀስቅሷል። 
ኑሞ ቦርኬቴ ላዌህ ትሱሩ 33ኛ ቅዳሜ ዕለት በተካሄደ 
የሠርግ ሥነ-ሥርዓት ነው ታዳጊዋን ያገቡት። ምንም 
እንኳ በርካታ ትችት እየዘነበ ቢሆንም የማህበረሰብ 
መሪዎች፤ ሰዎች ባህል እና ወጋችን አይገባቸውም 
የሚል ምላሽ እየሰጡ ነው።

በጋና ከ18 ዓመት በታች ጋብቻ መፈፀም ሕጋዊ 
አይደለም። ምንም እንኳ በሀገሪቱ ያለዕድሜ ጋብቻ 
እየቀነሰ ቢመጣም አሁንም በአንዳንድ ሥፍራዎች 
ይህ ሲከናወን ይታያል።‘ገርልስ ኖት ብራይድስ’ 
የተሰኘው መንግሥታዊ ያልሆነ ዓለም አቀፍ ድርጅት 
እንደሚለው በጋና 19 በመቶ የሚሆኑት ሴቶች 18 
ሳይሞላቸው ነው ትዳር የሚመሠርቱት።

5 በመቶ ደግሞ ገና 15 ዓመት ሳይሆናቸው 
ይዳራሉ። ቅዳሜ ዕለት የነበረውን ፕሮግራም 
የሚያሳዩ ቪዲዮዎች እና ፎቶዎች እንደሚጠቁሙት 
በርካታ የማህበረሰብ መሪዎች ታድመዋል። 
ቪዲዮዎች እና ፎቶዎች ማህበራዊ ሚዲያዎች 
ላይ በስፋት መሰራጨታቸውን ተከትሎ ጋናዊያን 
ቁጣቸውን እያሰሙ ነው።

በሥነ-ሥርዓቱ ወቅት አንዲት ጋ በተሰኘው 
ቋንቋ ንግግር ያሰሙ ሴት፤ ታዳጊዋ ባሏን በሚማርክ 
መልኩ እንድትለብስ ሲመክሩ ይደመጣሉ። አክለው 
የሚስት ተግባራትን ለመከወን እንድትዘጋጅ እና 
በስጦታ የተሰጣትን ሽቶ ተቀብታ ለባሏ ወሲብ 
ቀስቃሽ ሆና እንድትገኝ ሲናገሩ ይደመጣሉ።

ይህ ንግግር በጋናዊያን ዘንድ ያለውን ቁጣ 
እጅግ ያጋለው ሲሆን፤ ጋብቻው እንዲሁ ለወግ ብቻ 
የተዘጋጀ አይደለም ማለት ነው የሚል ሃሳብ ጭሯል። 

የ63 ዓመቱ ጋናዊ ቄስ የ12 ዓመት ታዳጊ 
ማግባታቸው ቁጣ ቀሰቀሰ

ብዙዎች መንግሥት ጋብቻውን እንዲያፈርስ 
እና ትሱሩን የተባሉትን ቄስ እንዲመረምር ጥያቄ 
እያቀረቡ ነው።

ታዳጊዋ እና ቄሱ አባል የሆኑበት ኑንጋ 
የተባለው ጥንታዊ ብሔረሰብ መሪዎች ከተቀረው 
የጋና ክፍል የቀረበባቸውን ትችት አስተባብለው 
ትችቱ “ካለማወቅ የመነጨ ነው” ብለዋል። ኒ ቦርቴ 
ኮፊ ፍራንክዋ 2ተኛ የተባሉ አንድ የማህበረሰብ 
መሪ እሑድ ዕለት ታዳጊዋ የቄሱ ሚስት ሆና 
የምትጫወተው ሚና “ባሕላዊ እና ወጋዊ ብቻ ነው” 
ብለዋል።

 ታዳጊዋ የቄሱ ሚስት ለመሆን የታጨችው 
ከ6 ዓመት በፊት መሆኑን ተናግረው፤ ነገር ግን 
ይህ ከትምህርቷ እንዳላገዳት ይናገራሉ። ታዳጊዋ 
ለሁለተኛ ጊዜ በሚካሄድ ሥነ-ሥርዓት የቄሱ ሚስት 
ለመሆን የሚያስችላት ንፅህና እንዳላት ይረጋገጣል። 
ይህ ሥነ-ሥርዓት ልጅ ወልዶ ማሳደግን ጨምሮ 
ሌሎች ተግባራትን የምትለማመድበት ነው ሲሉ 
የሀገሪቱ መገናኛ ብዙኃን ዘግበዋል።

ትሱሩ በጥንታዊው የኑንጋ ብሔረሰብ “ግቦርቡ 
ውሎሞ” የተሰኘ ትልቅ ስፍራ የሚሰጠው ቄስ 
ሲሆኑ፤ ነዋሪነታቸው በዋና ከተማዋ አክራ ነው። 
ብሔረሰቡን ወክለው መስዋዕት ይፈፅማሉ፤ 
ይፀልያሉ፤ ባህላዊ ልማዶች እንዲፈፀሙ ያደርጋሉ። 
የመንግሥት ባለሥልጣናት ስለአከራካሪው ጋብቻ 
እስካሁን ያሉት ነገር የለም።

ምንም እንኳ የጋና ሕግ ባህላዊ ጋብቻዎችን 
ቢፈቅድም በባህል ስም የሚደረጉ ከዕድሜ በታች 
የሚፈፀሙ ጋብቻዎችን አይፈቅድም ሲል ቢቢሲ 
ዘግቧል።

በፊንላንድ ቫንታ ከተማ ውስጥ 
በሚገኝ አንድ ትምህርት ቤት የ12 
ዓመት ታዳጊ ሦስት ተማሪዎችን በጥይት 
ማቁሰሉን ፖሊስ አስታወቀ። ፖሊስ 
ቪየርቶላ በተሰኘው ትምህርት ቤት 
ከጠዋቱ ሦስት ሰዓት በፊት ለተፈጠረው 
ክስተት ምላሽ ለመስጠት እንዳቀና እና 
የአካባቢው ነዋሪዎችም በቤት ውስጥ 
እንዲቆዩ አሳስቧል።

ተጠርጣሪው የ12 ዓመቱ ታዳጊ 
መጀመሪያ ቢሸሽም በኋላ ግን በፖሊስ 
ቁጥጥር መዋሉ ተገልጿል። በትምህርት 
ቤቱ 800 ተማሪዎች የሚማሩበት ሲሆን 
90 ሠራተኞችም አሉት። ከጥቃቱ በኋላም 
ተማሪዎቹ ከክፍሎቻቸው እንዳይወጡ 
እንደተነገራቸው ዋይ ኤልኢ የተሰኘው 
ሚዲያ ዘግቧል።

ተማሪዎቹ የስቅለት፣ ፋሲካ በዓላትን 
አክብረው ከዋናዋ መዲና በስተሰሜን 
ቫንታ በሚገኘው ትምህርት ቤታቸው 
የተመለሱት በዛሬው ዕለት ነበር። ፖሊስ 
እንደተናገረው ተጠርጣሪው ታዳጊ 
ጥቃቱን ከፈጸመ በኋላ ሮጦ የሸሸ ቢሆንም 
በመጨረሻም በሰሜን ሄልሲንኪ በሚገኝ 
ወንዝ አካባቢም በቁጥጥር ስር ውሏል 
ተብሏል።

ታዳጊው የጦር መሳሪያም ይዞ 
የነበረ ሲሆን፤ በቁጥጥር ስር ከዋለም 
በኋላ መሳሪያው እንደተወሰደበትም 
ተነግሯል። ሦስቱ ሕፃናት የደረሰባቸውን 
ጉዳት በተመለከተ እስካሁን ዝርዝር 

በፊንላንድ የ12 ዓመት ታዳጊ ሦስት 
ተማሪዎችን በጥይት አቆሰለ

መረጃ አልተሰጠም። የሀገሪቱ ጠቅላይ ሚኒስትር ፔቴሪ ኦርፖ የደረሰው 
ጥቃት በጣም እንዳሳዘናቸው ገልጸው፤ ከተጎጂዎች፣ ከቤተሰቦቻቸው እና 
ከትምህርት ቤቱ ማህበረሰብ ጎን ነኝ ብለዋል።

ትምህርት ቤቱ ከ7-15 ዓመት የሚሆኑ የአንደኛ እና የመካከለኛ ደረጃ 
ተማሪዎች የሚማሩበት ነው። የጥቃቱ ዜና መውጣቱን ተከትሎም ወላጆች 
ከ9-12 ዓመት የሆናቸው ተማሪዎች በሚማሩበት ጆኪራንታ በተሰኘው 
ስፍራም ተሰብስበው ታይተዋል።

ፖሊስ መጀመሪያ ላይ ጥቃት የደረሰባቸው እና ጥቃት አድራሹ ዕድሜ 
13 ነው ቢልም በኋላ ላይ ግን ሁሉም 12 ዓመታቸው መሆኑን ገልጿል። 
ትምህርት ቤቱ የሚገኝበት ቫንታ 240 ሺህ ነዋሪዎች ያሏት የፊንላንድ 
አራተኛዋ ትልቅ ከተማ ናት።

ፊንላንድ በአውሮፓውያኑ 2007 እና 2008 ሁለት የከፉ የትምህርት 
ቤት ተኩሶችን ማስተናገዷን ተከትሎ ሀገሪቷ የጦር መሳሪያ ህጓን ጠበቅ 
አድርጋለች።ነገር ግን አዳኞች እና የጦር መሳሪያ አፍቃሪዎች በበዙባት 
ፊንላንድ ከ5 ነጥብ 5 ሚሊዮን ነዋሪዎቿ ውስጥ 430 ሺህ የሚሆነው 
ሕዝቧ የጦር መሳሪያ ፈቃድ እንዳለው ከመንግሥት የተገኘው መረጃ ጠቅሶ 
ቢቢሲ ዘግቧል። 

ነፃ ሃሳብ
ፖለቲካ እና ልዩ ልዩ 

ቴልጌልቴልፌልሶር (የኩሽ አሸክታብ)

ሰላም ጠል በሆኑና ለማንም በማይበጁ ነጣጣይ 
ትርክቶች ይዘው አደባባይ በወጡ ግለሰቦች እና 
ቡድኖች ሀገር  ችግር ውስጥ ከወደቀች ሰንበትበት 
ብላለች። በነዚሁ  በለው በሚሉና ወደሌላው ጣት 
በሚቀስሩ ተረት ተረት ተራኪ ግለሰቦች እና ቡድኖች 
ሰላሟንና አንድነቷን ፈተና ውስጥ መውደቁም 
የአደባባይ ሚስጥር ነው። 

እኛም የትርክቶቹን  ምንጭ  በአግባቡ ሳንረዳ  
እና ሳይገባን፤ ማን ፈጠራቸው? እንዴት ተፈጠሩ?... 
ወዘተ  ለሚሉት ጥያቄዎች  ምላሽ ሳንፈልግ  ለትርክቶቹ 
አባባሽ ምላሽ በመስጠት ችግሮቹ ከአቅማቸው በላይ 
እንዲገዝፉ  አድርገናል “እያደረግንም ነው። 

ሰፊ ታሪክ፣ ብዙሀነት እና ባህል ያጸናት ሀገር  
ይዘን፣ በባህል ውርርስ ፊተኝነትን ያገኘች ምድር 
ባለቤቶች ሆነን ፤ በሴረኞች ጠብ በተደረገ ከፋፋይ 
ትርክት የቀደመ ውበቷ  ደብዝዟል።  በብዙሀነት 
የሚገለጽ  ጥንተ ስማችን በጽንፈኛ   ብሔረተኞች 
ከፋፋይ ትርክት ጥላ ጥሎበት ዋጋ እያስከፈለን ነው። 

የጥላቻ ትርክት እንደሰደድ እሳት ነው። ሰደድ 
እሳት ያገኘውን የሚበላ  ነው። የጥላቻ ትርክትም 
እንዲሁ ነው። የጊዜ ጉዳይ ካልሆነ  ያገኘውን 
መብላቱ አይቀሪ ነው።  እንደ ሀገር  በዚህ ዓይነቱ 
ትርክት  ብዙ ዋጋዎችን ከፍለናል። በጋራ ታሪኮቻችን 
ላይ የብኩርና ግፊያ ጀምረን እኛ የሚለውን የኃይልና 
የህብረት ስም ወደእኔ ለውጠን ከገዘፈ ማንነት 
ወደጠበበ እኔነት ተራምደናል። በታሪክ ሽሚያ፣ 
በፖለቲካ ሽኩቻ ደም ተቀባብተን፣ ቂምና ቁርሾ 
ቋጥረናል። 

በመጥፎ የምናወሳቸው የእርስ በርስ ጦርነቶች፣ 
የብሔርና የጎጥ ግጭቶች አጉል ትርክት የወለዳቸው 
ናቸው። እንዲሁም ደግሞ ለማንም ያልተቻሉ 
ደማማቅ ታሪኮችን የጻፍነው በበጎ ትርክቶቻችን 
አቅም አግኝተን ነው። ነገ  ላይ  ለምናሰባቸው ብሩህ 
ቀናትም እነዚህ ትርክቶች መሠረት እንደሚሆኑን 
ይታመናል። 

አሁን ላይ ዋጋ እያስከፈሉን ካሉ  ከአጓጉል 
ትርክቶች  ወጥተን  የጀመርነውን ልማት  
ለማስቀጠል፤ ሰላም ለሚፈልገው ሕዝብና አንድነቱ 
እንዲመለስ ለሚመኘው ትውልድ ብዙሀነትን ያነገበ፤ 
የፈረሰውን የሚገነባ፣ የላላውን የሚያጠብቅ የጋራ 
ትርክት ያስፈልገናል። ለጀመርነው  የሰላም መንገድ፣   
የእርቅና የተግባቦት መድረኮች ስኬት እንዲህ ዓይነቱ 
ትርክት ወሳኝ  ነው። 

የተበላሸውን አስተካክለው በአዲስ ሕዝባዊነት 
ለመቀጠል፤ ሲያቃቅሩን የነበሩ መሠረት የለሽ 
ተረት ተረት አሉባልታዎች መስተካከል አለባቸው።  
አንድነትና ህብረ ብሔራዊነት የሚያብብበት፣ ጥንተ 
ታሪካችን ለሚታደስበት  አግባቢና አስማሚ ታሪኮች  
ትኩረት ሰጥተን ልንሰራ ይገባል። ለዚህ ደግሞ 
እያንዳንዱ ዜጋ ኃላፊነት አለበት። 

የሰላም ጉዳይ ለአንድ ወገን ብቻ የሚተው 
አይደለም። የሀገር ጉዳይ፣ የትውልድ ጥያቄ 
ለመንግሥት ወይም  ለሆነ አካል የሚሰጥና እልባት 
የሚገኝለት አይደለም፤ የዜጎችን ሁለንተናዊ ጥረት 
የሚፈልግ  ነው። ለችግሮች  ሁሉም እራሱን 
የመፍትሔ አካል አድርጎ ሲሰለፍ ብቻ ነው። 

የጥላቻ ትርክት ፈጣሪዎች ለትርክቶቻቸው  
አቅም  ለመፍጠር  ብዙ አስበው፤ በጥንቃቄ 
ተዘጋጅተው ነው ወደ አደባባይ  የሚወጡት፤ 
ለተልዕኳቸው ስኬት  የማያንኳኩት ደጃፍ የለም። 
በብዙ አስበውና ተዘጋጅተውበት ነው ወደ ተግባር 
የሚሻገሩት። እኛም ከነሱ የጥላቻና  እና ከፋት 
ትርክት  በማምለጥ፤ አንድነታችንን ለማጽናት፤ 
ኢትዮጵያዊነታችንን ለማጎላት ለጋራ / ለበጎ ትርክት 
እራሳችንን  መዘጋጀት ይጠበቅብናል። 

ተያይዘንና ተቃቅፈን እኩይ ትርክት ፈጣሪዎችን 
የሚያሳፍርና ዳግም ጥፋት መሥራት ወደማይችሉበት 
ደረጃ እስኪደርሱ ድረስ ስለአብሮነታችን በብዙ 
አስበን  መንቀሳቀስ ይጠበቅብናል። ለዚህ ደግሞ 

በከፋፋይ ትርክት የደበዘዘ ውበታችንን ለመመለስ
አጋጣሚዎችን በአግባቡ ከመጠቀም ጀምሮ፤ አስቻይ 
ሁኔታዎችን መፍጠር  ይኖርብናል። 

ለችግሮቹ ዘላቂ መፍትሔ ለማፈላለግ በሀገር 
አቀፍ ደረጃ የተቋቋሙ እንደ ብሔራዊ ምክክር 
በኮሚሽን ያሉ ተቋማት ስኬታማ እንዲሆኑ 
መንቀሳቀስ ከሁሉም ዜጋ የሚጠበቅ ነው። ዛሬ 
ላይ የምናዋጣት የሰላም መዋጮ ለነገ ነፃነታችንና 
አብሮነታችን የሚኖረው አስተዋጽኦ ከፍ ያለ ነው። 

እንደዘበት በተወረወሩ ቃላቶችና ንግግሮች 
ብዙ ዋጋ ለመክፈል እንደተገደድን ሁሉ፤ የሆነ ቀን 
በሆነ ሰው የተነገሩ፣ የተሰራጩ መሠረት የለሽ የራስ 
አመለካከቶች ለእንግልት እንደዳረጉን ሁሉ፤ እኛም 
ስለ እውነት  ዘብ መቆም፤ እውነቱን  ያለ ይሉኝታ፤ 
ከወገንተኝነት ወጥተን  መናገር  አለብን። 

ተደናግረው ያደናገሩን ትርክት ፈጣሪዎች፣ 
ተሳስተው ያሳሳቱን ጠላቶቻችን የሚያፍሩትና 
ከድርጊታቸው የሚቆጠቡት ስንታረቅ፣ ስንግባባ፣ 
ስንወያይ፣ በአንድነት ስንቆም፣ ሕዝባዊነት ሲመለስ፣ 
እኛነት ሲያብብ፣ አብሮነት ሲጎመራ ከሁሉ በላይ 
ደግሞ ለጥላቻ ትርክቶቻችን የአብሮነት ትርክት 
ስንፈጥር ብቻ ነው። 

እንዲህ ካልሆነ አናሸንፋቸውም። የእኛ መለያየት 
ለእነሱ ኃይል ነው። የእኛ መራራቅ ለነሱ ጉልበት 
ነው። የምናሸንፋቸው ነውራቸውን የሚገልጥ 
የአንድነትና የአብሮነት የወንድማማችነትም ህብረት 
ሲናበጅ ነው። 

እኛ ኢትዮጵያውያን በማንም እና በቀላሉ  
የምንከሽፍ አይደለንም። ማንም የመሰለውን 
እየተናገረ የሚያቃቅረንና የሚያሰጋን ሕዝቦች 
አይደለንም። ማን ምናለ እያልን በወሬና በአሉባልታ 
ጥንተ ህንደኬነታችንን የምንሰውርም አይደለንም። 
በብዙ ፈተና ውስጥ አልፈን አብሮነታችንን 
ያስመሰከርን እንዳንለያይ ሆነን የጸናን የአንድ መዳፍ 
ጣቶች ነን። 

በወሬ የማይፈርስ፣ በአሉባልታ በማይላላ ጽኑ 
ወንድማማችነት ውስጥ የቆምን ነን። በጠበቀና 
በጠነከረ የአብሮነት ታሪክ ውስጥ ሀገርና ሕዝብ 
የሆንን ነው። በተዋረሰና በተዋሃደ ቅይጥ ማንነት 
ውስጥ ነፃነትን የሠራን፣ ፍትህን ያወጅን፣ ለሰው ልጅ 
ሁሉ ደጀን የሆንን አስጠላይ ዋርካ ነን። 

ማንም ተነስቶ በመካከላችን ልዩነትን እንዲፈጥር 
መፍቀድ የለብንም። የሚማረውን ማስተማር 
የማይማረውን ደግሞ መቅጣት ስለኢትዮጵያዊነት 
የምንከፍለው ዋጋ መሆን አለበት። ግፊያ በበዛበት 
በሻከረና በለዘበ ጉርብትና ውስጥ ወደፊት መራመድ 
አንችልም። ከሁሉ አስቀድመን በመንገዳችን ላይ 
እንቅፋት ለሆኑ መጥፎ ትርክቶች መልስ እንስጥ። 

እንቅፋቶቻችን ከመንገዳችን ላይ ገለል ሲሉ 
ነው ሰላምም ሆነ ልማት የሚመጣው። ባልጸዳና 
ባልተስተካከለ ፖለቲካ ውስጥ፣ ባልተማመነና 
ባልተጎራበተ ማህበረሰብ ውስጥ ምንም ብንደክም 
ትርፍ አይኖረንም። 

እንደ እኛ  የረጅም ዘመን  የሀገረ መንግሥት 
ታሪክ ያላቸው ሕዝቦች ጥቂት ናቸው።  

 ብዙ ነገራችን የተዋረሰና የተቀየጠ ነው። እኔ 
ብለን ራሳችንን እንዳናገል በሆነ ትስስር ውስጥ 
ያረፍን ነን። ተፈጥሯዊ ልዩነታችን ውበታችን 
ነው። ከሰማንያ በላይ ብሔረሰብ፣ ከሰማንያ በላይ 
ቋንቋና ከሰማንያ በላይ ባህል ይዘን ኢትዮጵያዊነትን 
ማስቀጠል መቻላችን ብርቱነታችንን የሚያሳይ ገሀድ 
እውነታ ነው። ይሄ ጥንካሬ ለዘመናት መለያችን ሆኖ 
ቆይቷል። ይህም የትልቁ የጋራ ትርክታችን  ዋነኝ 
አካል ነው። 

አሁን ላይ ይሄ የጋራ ትርክቶቻችን እየደበዘዙ 
የልዩነት /የብቻ ትርክት ውስጥ ገብተናል። በሰፊ 
ሀገር ላይ የልዩነት  ትርክት ለያይና አራራቂ ነው። 
የራስ ፍላጎትና አላማ የሚንጸባረቅበት ተጠጋግቶ 
የቆመውን ብዙሀነት የሚያቃቅር  ነው። ከሁሉ በላይ  
ኢትዮጵያዊነታችን እያደበዘዘ  ያለ ሰንካላ አስተሳሰብ 
ነው። 

ለሰፊ ሀገር የጠበበ ፖለቲካ እና ፖለቲከኛ ጠንቅ 
ነው። ከሰፊው ሕዝብ ውስጥ ራስን ብቻ ማውጣት፣ 
ከብዙሀነት ውስጥ የራስን ብቻ ማግነን ከእኩይ 
ትርክቶች በላይ የከፋ ጥፋት ነው። በብዙሀነት 
ውስጥ የራስ ብቻ ታሪክ፣ የራስ ብቻ እውነት የለም። 
በትልቅና ሰፊ ሀገር ውስጥ መንዝረንና በርብረን 
የምናወጣው የብቻ ልዕልና የለም።   

በሰፊ ሀገር ላይ የሚያስፈልገው ሰፊና ብዙሀኑን 
የነካ ትርክት ነው። ሀገር አጥበን የምናሰፋው ብሔር 
የለም። እንደ ሀገር  ኢትዮጵያዊነትን አሳንሰን 
የምናገዝፈው ማንነት አይኖርም። መነሻችን 
ለመድረሻችን ወሳኝነት አለው። የጥላቻ ትርክት 
ፈጣሪዎች ትርክት ሲፈጥሩ ሁልጊዜም መነሻቸው 
ልዩነትን የሚያሰፉ ትርክቶች ናቸው። በተቃራኒው 
የአንድነትና የአብሮነት ትርክት ፈጣሪዎች መነሻቸው 
ሀገርና ሕዝብ ነው። 

መቼም መነሻውን  ሀገር ያላደረገ ፖለቲካና 
ፖለቲከኛ  ፍጻሜው ጥፋት ነው። ለዚህ  ደግሞ  
የመጣንባቸውን  የታሪክ መንገዶቻችንን ማየት 
ተገቢ ነው። እየኖርንበት ካለው  የግጭት አዙሪት  
ለመውጣት የምናደርጋቸው ጥረቶች የቱን ያህል  
እየፈተኑን ያሉት ከምን የተነሳ ነው የሚለውንም 
ማጤን  ተገቢ ነው። 

እኛ ኢትዮጵያውያን በልዩነት አንድነት 
የደመቅን ሕዝቦች ነን። አንድነታችን የኃይል ምንጭ 
ልዩነታችንን ደግሞ ውበት ሆኖን ብዙ ዘመን 
ተጉዘናል። ቀጣይ እጣ ፈንታችንም የሚወሰነው 
በዚሁ ነው። ተለያይቶ የበረታ ሀገር የለም። 
እንደ ሀገር የወደቀብንን የሰላም ጥያቄ፣ የማደግና 
ራስን የመቻል ፍልሚያ ከዳር ለማድረስ በጎ በጎ 
ትርክቶቻችንን ማጎልበት ያስፈልጋል ። 

  የጥላቻ ትርክቶች የሁላችንንም ጓዳ እንደነኩ 
ሁሉ፤ እነሱን ተሻግሮ ለማለፍ  የሁላችንንም 
ተሳትፎ የሚጠይቅ ነው። ተናጋሪና አድማጭ ሆነን 
የራሳችንን የመፍትሔ ሃሳብ ሳናቀርብ ችግራችንን 
ማርገብ አንችልም። ኃላፊነት እንደሚሰማው ዜጋ  
በመነጋገርና በመግባባት ለችግሮቻችን መፍትሔ 
ማፈላላግ ቀዳሚ የቤት ሥራችን ሊሆን ይገባል። 
በሚዘጋጁ መድረኮች  ላይ ሃሳብ በመስጠትና ሃሳብ 
በመቀበል አብሮነታችንን ማጠናከር ይጠበቅብናል።  

በሀገር አቀፍ ደረጃ የብሔራዊ ምክክር ኮሚሽን 
ሲቋቋም ዋነኝ አላማው የጥላቻ ትርክቶችን አስወግዶ 
ኢትዮጵያዊ ቀለሞችን ለማጉላት ነው። የታሪክ 
ስብራቶችን በመነጋገር /በመመካከር አክሞ ለራስ ሆነ 
ለመጪ ትውልዶች የተሻለች ሀገር ለመፍጠር ነው። 
ይህ ጉዳይ የማይመለከተው ዜጋ የለም። 

የጥላቻ ትርክቶች ወደሞት ጥፋት እንጂ፤ ማንንም 
ወደ ሕይወት አይወስዱም። ሰላም የሌለባቸው፣ 
የወንድማማች መገፋፋቶች የበረከተባቸው ታሪኮች 
ስረ መሠረታቸው  የጥላቻ ትርክቶች ናቸው። 
የናዚው መሪ አዶልፍ ሂትለር በአይሁዶች ላይ ሲነሳ 
መጀመሪያ ያደረገው በጀርመናውያን ልብ ውስጥ 
ስለአይሁዳውያን እኩይ ትርክቶችን መፍጠር ነበር። 

እንዳሰበውም ስለአይሁዳውያን ረጅም ጊዜ 
በወሰደ የፈጠራና የአሉባልታ ታሪክ መጥፎ ትርክት 
ፈጥሮ በጀርመናውያን ልብ ውስጥ አሰረጸ። ይሄ 
እኩይ ታሪክ በአራጋቢዎች ተራግቦ ነዶ በመቀጣጠል 
ብዙዎችን በላ። በታሪክ አስከፊ የሆነውን ከስድስት 
ሚሊዮን በላይ ንጹሃን ያለቁበትን ክስተት ፈጥሯል። 

በሩዋንዳም የሆነው  ተመሳሳይ ነው፣ የጥላቻ 
ትርክት በፈጠረው ጦስ  ሩዋንዳውያን መቼም 
ለማይረሱት ፤ ከስምንት መቶ ሺ በላይ ዜጎቻቸውን 
ላጡበት ታሪካዊ ቀውስ  ዳርጓቸዋል። ከነዚህ  
ታሪኮች  እንደ ሀገር ትምህርት የምንወስድባቸው  
ብዙ ጉዳዮች እንደሚኖሩ ለመናገር የሚከብድ 
አይደለም። ዓይናችንን ከፈተን ልናያቸው፤ ጆሮ 
ሰጥተን ልናዳምጣቸው የተገቡ ተመሳሳይ  ታሪኮችም  
አሉ። ትልቁ ነገር ከራሳችንም ሆነ ከሌሎች ተምረን 
በደመቀ የጋራ ማንነት የተሻለች ሀገር   ለመፍጠር 
የመዘጋጀታችን እውነታ ነው። 

እኛ ኢትዮጵያውያን 
በማንም እና በቀላሉ  

የምንከሽፍ አይደለንም። 
ማንም የመሰለውን እየተናገረ 
የሚያቃቅረንና የሚያሰጋን 
ሕዝቦች አይደለንም። ማን 
ምናለ እያልን በወሬና በአሉባልታ 
ጥንተ ህንደኬነታችንን 
የምንሰውርም አይደለንም። 
በብዙ ፈተና ውስጥ አልፈን 
አብሮነታችንን ያስመሰከርን 
እንዳንለያይ ሆነን የጸናን 
የአንድ መዳፍ ጣቶች ነን



ክብረአብ በላቸው

ታላቁ የኢትዮጵያ የሕዳሴ ግድብ የናይል ወንዝ 
85 በመቶ የሚሆነውን የውሃ መጠን ድርሻ 
በሚገብረው ዓባይ ወንዝ ላይ የተገነባ ነው። 

የአፍሪካ ግዙፉ የኃይል ማመንጫ ግድብ ፕሮጀክት ከሱዳን 
ጋር ከሚዋሰነው ድንበር በስተደቡብ 30 ኪሎ ሜትር 
ርቀት ላይ ይገኛል። ከ1.6 ኪሎ ሜትር በላይ እርዝማኔ 
እና 145 ሜትር ከፍታ አለው። ሙሉ በሙሉ ግንባታው 
በ2017 ዓ.ም ይጠናቀቃል ተብሎ የሚጠበቀው የሕዳሴ 
ግድብ 13 ዓመታትን በግንባታ ላይ ቆይቷል። ከ4ነጥብ 2 
ቢሊዮን ዶላር በላይ የሀገሪቷ እና የሕዝቧ ሀብት የፈሰሰበት 
ይህ ግዙፍ ግድብ የኢትዮጵያውያን የመቻል አብነት ነው።

ኢትዮጵያ የታላቁ ሕዳሴ ግድብን እየገነባች ያለችው 
በጨለማ ውስጥ ያለው 60 በመቶ የሚሆነው ሕዝቧ 
የኤሌክትሪክ ኃይል ሽፋን እንዲያገኝ ነው። ከዚያም አልፎ 
የኢትዮጵያን የኤሌክትሪክ ኃይል አቅም በእጥፍ በማሳደግ 
ለተቋማት የማያቋርጥ የኃይል አቅርቦት ለማቅረብ እና 
ልማቱን በማሳደግ ተስፋ ተጥሎበታል። በኃይል ሽያጭም 
ከፍተኛ የውጭ ምንዛሬ በማስገባት ለኢኮኖሚው ትልቅ 
መነቃቃት ይፈጥራል።

ኢትዮጵያዊያን የዘመናት ቁጭታቸውን የተወጡበት 
ታላቁ የኢትዮጵያ ሕዳሴ ግድብ ግንባታ የመሠረት ድንጋይ 
መጋቢት 24 ቀን 2003 ዓ.ም ነበር የተቀመጠው።  ይህ 
ታላቅ ፕሮጀክት በሦስት ሥራዎች ማለትም በሲቪል 
ሥራዎች ፤ በኤሌክትሮ መካኒካል እና ሃይድሮ-ስቲል 
ስትራክቸር ሥራዎች  እና ለግድቡ ሥራ አመቺነት የደን 
ምንጣሮና መኖሪያቸውን የለቀቁትን ሰዎች የማቋቋም 
ሥራዎች አከናውኖ በአሁኑ ወቅት አጠቃላይ አፈፃፀሙን 
95% በማድረስ ለመጠናቀቅ ጫፍ ደርሷል።  

የኢትዮጵውያን የሕዳሴ መሠረት የሆነው ይህ 
ግዙፍ ፕሮጀክት ባለፉት 13 ዓመታት አይረሴ ክንውኖች 
ተፈፅመውበታል።  ከግንባታ ሂደቱ አበይት ክንውኖች 
መካከል ግንቦት 2005 ዓ.ም  የዓባይ ወንዝ አቅጣጫ 
ለመጀመሪያ ጊዜ ተቀየረ ፤ መጋቢት 2007 ዓ.ም 
በኢትዮጵያ፣ ግብፅ እና ሱዳን መካከል የሦስትዮሽ 
የመርሆች ስምምነት ተፈረመ ፤ የመጀመሪያውን የውሃ 
ሙሌት ሐምሌ 2012 ዓ.ም፣ ሁለተኛውን ነሐሴ 2013 
ዓ.ም፣ ሦስተኛውን ነሐሴ 2014 ዓ.ም እና አራተኛው 
ጳጉሜን 2015 ዓ.ም በስኬት ተከናውኗል።  

የታላቁ ሕዳሴ ግድብ ወጪ ሙሉ በሙሉ በኢትዮጵያ 
መንግሥት እና ሕዝብ የተሸፈነ ሲሆን እስከ አሁን ለግድቡ 
ግንባታ ከ18 ቢሊየን 973 ሚሊዮን 822 ሺህ ብር በላይ 
በሕዝባዊ መዋጮ ተሰብስቧል።  ግድቡ አሁን የደረሰበት 
ደረጃ ኢትዮጵያዊያን በኩራት አንገታቸውን ቀና አድርገው 
ለመሄድ የሚያስችላቸውን ኢኮኖሚያዊ መሠረት የሚጥል 
ነው።  

የሀገሪቱ የኃይል አቅርቦት በየዓመቱ በ25 በመቶ 
አካባቢ እያደገ በመሆኑ ትላልቅ የኃይል ማመንጫዎችን 
መገንባት ካልቻለች ዕድገቷ ቀጣይነት አይኖረውም። 
ታላቁ የሕዳሴ ግድቡ የሀገሪቱን የኤሌክትሪክ አቅርቦት 
ከ70 በመቶ በላይ ከማሳደጉም ባሻገር በከፍተኛ የዓሣ 
ምርትና በቱሪዝም ተደራሽነት ለብዙዎች የሥራ ዕድል 
ይፈጥራል። 

ግድቡ ሲጠናቀቅ 74 ቢሊዮን ሜትር ኩዩብ ውኃ 
የሚይዝና 1680 ኪሎ ሜትር ስኩዌር በላይ ስፋት 
ስለሚኖረው በዚህ ሰፊ ሰው ሠራሽ ሐይቅ ከፍተኛ የሆነ 
የዓሣ ሀብት ማፍራት የሚያስችል ይሆናል። ጥናቶች 
እንዳመላከቱት በዓይነታቸው ለየት ያሉ ከዘጠኝ በላይ 
የዓሣ ዝርያዎችን ለማርባት በጣም ምቹ እንደሚሆን እና 
በዓመት ከ10ሺ ቶን በላይ ዓሣ የማምረት አቅም ይኖረዋል።

ከተጀመረ 13ኛ ዓመቱን ያስቆጠረው ታላቁ የኢትዮጵያ 
የሕዳሴ ግድብ፣ በኢትዮጵያውያን የፋይናንስና የሞራል 
ድጋፍ ከተገነቡ ግዙፍ ሀገራዊ ፕሮጀክቶች የመጀመሪያው 
ተደርጎ ይጠቀሳል።  በተለይም የግድቡ ግንባታ ጅምር 
እስከ አሁን ውጫዊና ውስጣዊ ፈተናዎች ባሉበት ሁኔታ 
አልፎ በመገባደድ ላይ መሆኑንም ኢትዮጵያ በፅናት 
እየተሻገረች ስለመሆኗ ማሳያ ተደርጎ የሚወሰድ ነው።

በተለይም በዓባይ ተፋሰስ ፍትሐዊ ባልሆነ መንገድ 
ውሃውን ለብቻችን እንጠቀም የሚሉ ሀገራት ኢትዮጵያን 
ያላሳተፉ የቅኝ ግዛት ውሎች ዳግም ለማጽናት የዓረብ ሊግን 
በመጠቀም ዘመቻዎች ሲያደረጉ ቢቆዩም የኢትዮጵያዊያን 
የፖለቲካ ቁርጠኝነት፣ ብርቱ የዲፕሎማሲ ጥረትና 
የማህበረሰብ ተሳትፎ ተደምረው ጫናዎችን በማለፍ 

አዲስ ዘመን   ረቡዕ መጋቢት 25 ቀን 2016 ዓ.ም ገጽ 30
ማህበራዊ 

ባለውለታዎቻችን
  ሕዳሴን እውን ያደረጉ ብርቱ እጆች 

ግድቡ አሁን የደረሰበት ደረጃ ላይ እንዲደርስ አስችለዋል።
ኢትዮጵያ በ2003 ዓ.ም ላይ ታላቁ ሕዳሴ ግድብን 

መገንባት ከጀመረችበት ጊዜ አንስቶ ግብፅና ሱዳን 
ተቃውሞና ስጋታቸውን በተለያዩ መንገዶች ሲገልጹ እስከ 
ዛሬ ይደመጣሉ። ኢትዮጵያ፣ ግብፅና ሱዳን ላለፉት አሥር 
ዓመታት በዓባይ ወንዝ ጉዳይ ከስምምነት ለመድረስ 
ሲደራደሩ የነበረ ቢሆንም፤ እስካሁን ሦስቱንም ሀገራት 
የሚያስማማ ሁሉን አቀፍ መግባባት ላይ መድረስ 
አልተቻለም።

ውድ አንባቢያን ዛሬ ስለ ታላቁ የኢትዮጵያ ሕዳሴ 
ግድብ ማንሳታችን ያለ ምክንያት አይደለም። በዚህ 
ለሀገርና ሕዝብ የሰሩና ሀገራቸውን በቅንነት ያገለገሉ 
የባለውለታዎቻችን በሚመሰገኑበት ዓምድ የምናነሳቸው 
13 ዓመታትን በጉባ ተራሮች ለኢትዮጵያ ሕዳሴ የደከሙ 
ኢትዮጵያውያንን ስለሚናመሰግን እንጂ።

የአየር ጠባዩ እጅግ ከባድ በሆነውና ከ45 እስከ 52 
ዲግሪ ሙቀት በሚያስመዘግበው በቤንሻንጉል ጉሙዝ 
ክልል በሚገኘው ጉባ ተራራ የከተሙ ከ13 ሺህ በላይ 
የግድቡ ሠራተኞች የአየር ሁኔታው ሰይባግራቸው፤ 
ክረምትና በጋ ሳይሉ በመሥራት ግድቡን እውን 
አድርገውታል።

ፀሐይ እንጂ እረፍት በሌለበት፤ ምሽት እንጂ እንቅልፍ 
በማይታሰብበት የጉባ ተራራ ታሪክን ለመሥራት ላባቸውን 
ያፈሰሱት የግድቡ ሠራተኞች የፕሮጀክቱ መሠራት 
ከተጣለበት መጋቢት 2013 ዓ.ም ጀምሮ እስከ አሁኗ ቀን 
ድረስ ከዓድዋ በመቀጠል ኢትዮጵያውያንን በአንድነት 
ያስተሳሰረውን የሕዳሴ ግድብ ግንባታን በብዙ ፈተናዎች 
በማሰለፍ  ከፍፃሜው እያደረሱት ይገኛሉ።

የኢትዮጵያውያን የብርሃን ተስፋ የጋራ ታሪካቸው 
ማህተም፤ የመተባበርና የአንድነት ውጤት ታላቁ 
የኢትዮጵያ የሕዳሴ ግድብ የኢትዮጵያውያንን ተስፋ 
እውን ለማድረግ ዓባይ ለሀገሩ ልማትና ጥቅም እንዲውል 
ለማድረግ በጉባ ሰማይ ስር ብርቱ እጆች ያለ እረፍት 
በትጋት ሀገራቸውን እያስቀደሙ ለአካባቢው የአየር ሁኔታ 
ሳይንበረከኩ ዓባይ ለባዕዳን ብቻ ሳይሆን ለወገኑም ጭምር 
ሀብት እንዲሆን ለማድረግ ይረባረባሉ።

ለነገ ትውልድ የሚሻገር ሀገርን የሚያስጠራ ይህንን 
ትውልድ ደግሞ የሚያስመሰግን ግዙፍ ፕሮጀክት 
ተግባራዊ እያደረጉ የሚገኙት የሕዳሴ ግድብ ሠራተኞች 
ከአስቸጋሪ የአካባቢው መልከዓ ምድርና የአየር ሁኔታ 
ግብግብ እየገጠሙ ዓባይን ለሀገሩ እንዲገብር ለማድረግ 
ያላሰለሰ ጥረት እያደረጉ እስከዛሬ ዘልቀዋል። 

ከጅማሬው እስከ አሁን ድረስ በሕዳሴ ግድብ ግንባታ 
በሙያው ሀገሩን እያገለገለ የሚገኘው ተስፋዬ ጥሩነህ 

የተባለ ሠራተኛ ከወራት በፊት ለአንድ የሀገር ውስጥ ሚዲያ 
በሰጠው አስተያየት እንደሚለው፤ «ሕዳሴ የኢትዮጵያ 
ካስማ በመሆኑ ከሌሎች መሰል ሥራዎች ይለያል፤ በዚህ 
ሥራ ዐሻራ ማኖር ደግሞ ለልጅ ልጆች የሚናገር ታሪክ 
ማስቀረት በመሆኑ ሁሉም የግድቡ ሠራተኛ ከገንዘብ 
በላይ ታሪክን እያኖረ በመሆኑ የዚህ ታሪክ አካል መሆኑን 
በማስቀደም ነው በዚህ ሥራ የሚሳተፈው» ይላል።

ሌላኛው ከግድቡ ጅማሮ ላለፉት 13 ዓመታት በሲቪል 
ምህንድስና ሙያ በዚህ ፕሮጀክት ተሳትፎ ያደረገው 
ያሬድ እንደሚናገረው፤ ግድቡ አንድ ተብሎ ሥራው 
ከተጀመረበት እስከ አሁን ድረስ በሁሉም የግድቡ አካላት 
የግንባታ ሂደት ተሳትፎ አድርጌያለሁ ይላል። ሥራው 
ከዛሬ 13 ዓመት በፊት ስጀምር ዛሬ እዚህ ደረጃ ላይ 
የሚደርስ አይመስልም ነበር የሚለው ያሬድ፤ በየጊዜው 
የሚታዩ ለውጦች ግን ተስፋ የሚያሰንቁ በመሆናቸው ዛሬ 
መድረስ ችለናል ይላል።

ስለ ሕዳሴ ግድብ በቃላት መግለጽ በቀላሉ የሚቻል 
አይደለም የሚለው ያሬድ፤ «ነገ ለትውልድ የሚናገር ታሪክ 
እንደመሥራት ደስታ የሚሰጥ ነገር ስለሌለ ሁሉም የዚህ 
ግንባታ አካል የሆነ ሠራተኛ ከሚያገኘው ገንዘብ በላይ 
የ120 ሚሊዮን ኢትዮጵያውያን አደራ እንዳለበት ሰው 
ታሪክ ለማኖር ነው የሚሟገተው» ይላል።  

ታላቁ የኢትዮጵያ ሕዳሴ ግድብ ብዙዎች መስዋዕት 
ሆነው እውን ያደረጉት ፕሮጀክት ነው። በሕዳሴ ግድብ 
ለ12 ዓመታት ሲሰራ የነበረው አቶ ምኒችል ዓለሙ 
ከእነዚህ መካከል አንዱ ነው። በሥራ ላይ በደረሰበት 
የሥራ ላይ አደጋ ያረፈው ምኒችል ዓለሙ በታላቁ የሕዳሴ 
ግድብ መሠረተ ድንጋይ ከተጣለ ጀምሮ  ለ12 ዓመታት 
ያክል ደከመኝ ሰለቸኝ ሳይል ዐሻራውን አስቀምጧል። 
በሥራ ምክንያት በደረሰበት ደንገተኛ አደጋ ወደ አዲስ 
አበባ ተልኮ ሕክምናውን ሲከታተል የቆየው ግንቦት 26 
ቀን 2015 ዓ.ም ነበር ከዚህ ዓለም በሞት ተለይቷል። 

ሌላው በዚህ የኢትዮጵያ ሕዳሴ ፕሮጀክት እስከ 
ሕይወት መስዋዕትነት በመክፈል ጉልህ አስተዋፅኦ 
ያበረከቱትን የሀገር መከላከያ የሠራዊት አባላት ናቸው። 
የሠራዊቱ አባላት የታላቁ የሕዳሴ ግድብ ቀጠና አስተማማኝ 
ሰላም እንዲኖረው እና ግንባታው ያለ አንዳች መስተጓጎል 
መቀጠል እንዲችል ሃያ አራት ሰዓት በተጠንቀቅ ቆመው 
ለግድቡ ግንባታ ስኬትና ለኃይል ማመንጫው እውን 
መሆን ጋሻነቱን እያረጋገጠ ዛሬ ደርሷል።

በሕዳሴው ግድብ ቀጠና በምድርም ይሁን በሰማይ 
ለትንኮሳ የሚያንዣብብና ለጥቃት የሚቃጣ ካለ 
የማያዳግም ምላሽ በመስጠት የግድቡ ደህንነት አስተማማኝ 
እንዲሆን ከማድረግ ባሻገር የሕዳሴውን ግድብ ጨምሮ 

ለመላው ሀገሪቱ ሰላም ለማረጋገጥ የሕይወት እና የአካል 
መስዋዕትነት ከመክፈል በዘለለ፤ በምህንድስና ዘርፉ 
አማካኝነት ለግድቡ የግንባታና የኤሌክትሮ ሜካኒካል 
ሥራው ግብዓቶችና ቁሳቁሶች የሚቀርቡበትን መንገድ 
በማመቻቸት ጉልህ ሚና አበርክቷል። 

መላው የሀገሪቱ ሕዝብ በብሔር፣ በቋንቋ ወይም 
በአካባቢው ሳይገደብ በገንዘቡ ተሳትፎ ያደረገበት 
ብሔራዊ ፕሮጀክት ነው። ከዚህ ባለፈ የግድቡ መሠረት 
ከተጣለበት 2003 ዓ.ም ጀምሮ ኢትዮጵያን የመሩ 
መሪዎች ለሀገራቸው ብሔራዊ ጥቅም በፅናት በመቆምና 
በአስቸጋሪ ሁኔታ ውስጥ ሸብረክ ባለማለት ከሀገሪቱ 
ሕዝብ የተጣለባቸውን አደራና የመሪነት ኃላፊነት በሚገባ 
ተወጥተዋል።

በተጨማሪም የግድቡ ተደራዳሪዎች በተለይ ግብፅ 
የኢትዮጵያን አንድ ደረጃ ከፍ ማለት ባለመፈለግ ብቻ 
የከፈተችውን ምክንያታዊ ያልሆነ መከራከሪያ ከአፍሪካ 
እስከ ዓለም አቀፍ መድረክ በመሞገት ያበረከቱት 
አስተዋጽኦ ትልቅ ነው። ሌላው የጥበብ ባለሙያዎች 
ከግድቡ ጥንስስ እስከ አሁን ሕዝቡ በሚችሉት ሁሉ 
ጥበባዊ አቅማቸውን ለግድቡ በማዋል እና ሕዝቡ ውስጥ 
የመነቃቃት ስሜት እንዲኖር በማድረግ ረገድ  የነበረቸው 
ሚና የጎላ ነበር።

የሚዲያ ባለሙያዎች እንዲሁ ግድቡ የደረሰበትን 
ደረጃ እግር በእግር በመከታተል ለህብረተሰቡ መረጃ 
በማድረስ የነበራቸው ሚና በቀላሉ የሚታይ አይደለም። 
ከዚህ ባለፈ ግብፅ ግድቡን በተመለከተ የምታሰራጫቸውን 
መሠረት ቢስ  ወሬዎች በማጋለጥና  እውነታውን ለዓለም 
ሕዝብ በማሳየት  ከፍተኛ ሥራ ሰርተዋል።

በውጭ ሀገር የሚኖሩ ኢትዮጵያውያንና ትውልደ 
ኢትዮጵያውያን ለግድቡ እዚህ መድረስ ታላቅ ዐሻራ 
አኑረዋል። ከ50 ሚሊዮን ዶላር በላይ የገንዘብ ድጋፍ 
በማድረግ የነበራቸው ተሳትፎ የላቀ ነው። ከዚህ ባለፈ 
በተለያዩ ሰላማዊ ሰልፎች የዓለም አቀፉ ማህበረሰብ ስለ 
ግድቡ መሬት ላይ ያለውን እውነት እንዲረዳ ለማድረግ 
ከፍተኛ ጥረት አድርገዋል።

ከሁሉም በላይ የዚህ ግድብ ዋነኛ አንቀሳቃሽና ልዩ 
ተሸላሚ ሰፊው ኢትዮጵያ ሕዝብ ነውና ምስጋና ይገባዋል። 

የጥቁር ሕዝቦች ሁሉ ድል ከሆነው ዓድዋ በመቀጠል 
በኢትዮጵያ ብሔሮች፣ ብሔረሰቦችና ሕዝቦች ዘንድ 
አንድነትና ትብብር በተግባር የታየበት ታላቁ የኢትዮጵያ 
ሕዳሴ ግድብ ብዙ ፈተናና መሰናክሎችን አልፎ 
ከመገባደጀው ደርሷል። እኛም በግድቡ የ13 ዓመታት 
ጉዞ ውስጥ በተለያየ መልክ ተሳትፎ የነበራቸውን አካላት 
ለማመስገን እንወዳለን።

ስፖርት
       አዲስ ዘመን   ረቡዕ መጋቢት 25 ቀን 2016 ዓ.ም

አለማየሁ ግዛው

የኢትዮጵያ ጁዶ ስፖርት ፌዴሬሽን በዓለም አቀፉ 
የጁዶ ፌዴሬሽን ለማስመዝገብ ጥረት እየተደረገ ይገኛል።  
በቅርቡ ምስረታውን ያካሄደው የኢትዮጵያ ጁዶ ፌዴሬሽን፣ 
እስከ አሁን ድረስ በዓለም አቀፍ ደረጃ ያልተመዘገበ ሲሆን፤ 
ኦሊምፒክ ኮሚቴ የሚሰጠውን የማረጋገጫ ሰርተፍኬት 
እንደሚጠብቅ ታውቋል። 

የጁዶ ስፖርት በኢትዮጵያ በስፋት መዘውተር የጀመረው 
ከ2002 ዓ.ም ጀምሮ ሲሆን፤ በአዲስ አበባ ወጣቶችና ስፖርት 
ቢሮ በኢንትግሬትድ ማርሻል አርት ስር ተመዝግቦ ይገኛል።  
በአዲስ አበባ ደረጃ በ2005 ዓ.ም ፍቃድ አግኝቶ እንቅስቃሴ 
ማድረግም ጀምሯል።   ስፖርቱ ከሀገራችን የባህል ስፖርት 
ከሆነው ትግል ጋር የሚመሳሰልና በሁሉም አህጉራት 
ማህበራት ያሉት ሲሆን ከ200 በላይ ሀገራት በዓለም አቀፉ 
ጁዶ ፌዴሬሽን  ተመዝግበው ይገኛሉ።  

የኢትዮጵያ ጁዶ ፌዴሬሽንም በዓለም አቀፍ ደረጃ እውቅና 
ለማግኘት እንቅስቃሴ ላይ መሆኑንና ሌሎች የፌዴሬሽኑን 
የስራ እንቅስቃሴዎችን አስመልክቶ ከትናንት በስቲያ ጋዜጣዊ 
መግለጫ ተሰጥቷል።  መጋቢት 2015 ዓ.ም አደራጅ ኮሚቴ 
ተቋቁሞ፣ ጥቅምት 4/2016 ዓ.ም የኢትዮጵያ ጁዶ ፌዴሬሽን 
መመስረቱን በማስታወስም የጁዶ ስፖርት ታሪካዊ ዳራን፣ 
አደራጅ ኮሚቴውን፣ ስፖርቱና የውጪ ግንኙነት ከተመሰረተ 
ጀምሮ ያለበት ደረጃ፣ ተሳታፊዎች፣ስልጣንና ኃላፊነት ጨምሮ 
ሌሎች ተያያዥ ጉዳዮች ተነስተዋል። 

በዋናነት የተነሳው ጉዳይ፣ ፌዴሬሽኑን በዓለም አቀፍ 
ደረጃ ለመመዝገብ ከኢትዮጵያ ኦሊምፒክ ኮሚቴ የማረጋገጫ 
ሰርተፍኬት ለማግኘት እየጠበቀ እንደሆነና በቀጣይ 
በሚደረገው የኦሊምፒክ ኮሚቴው ጠቅላላ ጉባኤ ይሁንታ 
ካገኘ ፌዴሬሽኑ ዓለም አቀፍ ምዝገባውን እንደሚያከናውን 
አስታውቋል።  

ስፖርቱ በዓለም አቀፍ ደረጃ ባይመዘገብም በአፍሪካ 
ደረጃ ግንኙነቶች እንዳሉትና እነሱን ለማስቀጥልና በዓለም 
አቀፍ ደረጃ ለመመዝገብ የኢትዮጵያ ኦሊምፒክ ኮሚቴን 

እውቅና ማግኘት እንደሚኖርበት ተገልጿል።  ለዚህም 
በስራ አስፈጻሚው አማካኝነት አስፈላጊ ሰነዶች ተሟልተው 
ለኢትዮጵያ ኦሊምፒክ ኮሚቴና አለማቀፉ የጁዶ ፌዴሬሽን 
ጥያቄ ሊቀርብ ችሏል። 

ስፖርቱ ከዚህ ቀደም በሲቪክ ማህበራት ስር ‹‹የኢትዮጵያ 
ጁዶና ጁጂሱ አሶሴሽን›› በሚል ማህበር ምዝገባ በማካሄዱና 
በዓለም አቀፉ ማህበር እንደ ፌዴሬሽን በመመዝገቡ 
ለፌዴሬሽኑ ምስረታና ዓለም አቀፍ ምዝገባ እንቅፋት ፈጥሯል።  
ማህበሩ ሲመሰረት ባለሙያዎችን ያማከለና ጥቅማቸውን 
የሚያስጠብቅ ሆኖ እያለ በዓለም አቀፉ ማህበር እንደ 
ፌዴሬሽን በመመዝገቡ ችግሮች እንደተፈጠሩና ኦሊምፒክ 
ኮሚቴ ይህንን ችግር ይፈታል ብሎ እንደሚጠብቁ የፌዴሬሽኑ 
ፕሬዚዳንት ማስተር ወንድሙ ደሳለኝ ጠቁመዋል።  በዚህም 
ከሲቪክ ማህበራት ባለስልጣን ጋር ማህበሩ ከቆመለት አላማ 
ውጪ መንቀሳቀስ እንደሌለበት መግባባት ላይ መድረሳቸውን 

የጁዶ ስፖርትን የዓለም አቀፉ ፌዴሬሽን አባል ለማድረግ እየተሠራ ነው

አክለዋል።   
የሲቪክ ማህበራት ተቋም አንድ ወጥ የሆነ ተቋም 

እንዲኖርና ስፖርቱን ለማስቀጠል ፈጣን ምላሽ መስጠት 
እንደሚኖርበት ፌዴሬሽኑ ጠይቋል።  ባለው ችግርና 
ፌዴሬሽኑ በዓለም አቀፉ የስፖርት ፌዴሬሽን ባለመመዝገቡ 
ምክንያትም በርካታ ዓለም አቀፍ ውድድሮችን መሳተፍ 
እንዳልተቻለ ተጠቅሷል። 

ማስተር ወንድሙ ደሳለኝ ፌዴሬሽኑ ከተመሰረተ 
ጥቂት ወራት ብቻ ማስቆጠሩን ገልጸው፤የኦሊምፒክ ስፖርት 
እንደመሆኑ የሚዲያ አካላትን ትኩረት አግኝቶ ለማህበረሰቡ 
መተዋወቅ እንደሚኖርበት አሳስበዋል።  በተደረገ የዳሰሳ 
ጥናት ስፖርቱን በቀላሉ ለማስፋፋት የሚያስችል መንገድ 
መኖሩን ጠቁመው፤ የባህል ስፖርት ከሆነው ትግል ጋር 
በማያያዝ እስከ ገጠሩ የኢትዮጵያ ክፍል መድረስ እንደሚቻል 
መረጋገጡን አክለዋል። 

የኢትዮጵያ ኦሊምፒክ ኮሚቴ ከለንደን ኦሊምፒክ 
በኋለ የኢላማ ተኩስና ጁዶን በእቅድ በቶኪዮ ኦሊምፒክ 
ለማሳተፍ አቅዶ የነበረ ቢሆንም ፌዴሬሽን ባለመመስረቱ 
ምክንያት እቅዱ ሳይሳካ እንደቀረም አስታውሰዋል።  በፓሪስ 
ኦሊምፒክም በተጋባዥነት የመታደም እድሉ ቢኖርም ጉዳዩ 
እልባት ማግኘት እንዳልቻለ ተጠቅሷል።  

ፌዴሬሽኑን 6 ክልሎችና 2 ከተማ አስተዳደሮች 
የመሰረቱት ሲሆን፤ ስፖርቱ በድሬዳዋና ኦሮሚያ ክልል 
በስፋት ይዘወተር ነበር።  ከምስረታው በኋላ ስፖርቱን 
ለማስፋፋት የበጀትና የቁሳቁስ እጥረት ቢኖርም በክልሎች 
ውድድርና ስልጠና እንዲያዘጋጅ ጥረት ተደርጓል።  
ከጃፓን መንግሥት በሚላክ አሰልጣኝ አራት ወንድና ሴት 
ለማሰልጠን ታቅዶ ጥረቶች እየተደረጉም ነው።  ስፖርቱን 
ለማሳደግ ከባለሀብቱ ድጋፍ እንደሚያስፈልግና ለክልሎችም 
የመሳሪያና ቴክኒክ እገዛ አስፈላጊ በመሆኑ ችግሩ በአስቸኳይ 
ተፈቶ ዓለም አቀፍ ግንኙነቱ መጠናከር እንደሚኖርበት 
ተጠቁሟል።  

ፌዴሬሽኑ አዲስ በመሆኑና በበጀት ዓመቱ አጋማሽ 
በመመስረቱ የበጀት እጥረት እንዳለበትና ሥራ አስፈጻሚው 
በሚያወጣው ገንዘብ መቆየቱም ተመላክቷል።  ገቢን 
ለመሰብሰብ እቅድ ተነድፎ መመሪያ የተዘጋጀ ሲሆን፤ 
ማንኛውም ህጋዊ አካል በኮሚሽን ሕግ መሰረት ከፌዴሬሽኑ 
ጋር ተባብሮ መስራት ይችላል ተብሏል። 

ፌዴሬሽኑ የማህበራትን ደንብ ተከትሎ የተቋቋመ 
በመሆኑ፣ በዓለም አቀፍና ሀገር አቀፍ ደንብን ተከትሎ 
ደንቦችን የመፈጸም፣ ስፖርት ክለቦችን ማደራጀት፣ ውድድር 
የማዘጋጀትና ስልጠና መስጠትና ሌሎች ተያያዥ ስልጠናዎች 
እንዳሉትም አስታውቋል።  የሀገር ውስጥና የውጪ 
ወድድሮችን ለማዘጋጀት አቅዶ እየሰራም ሲሆን፤ በቅርቡ 
ለሁሉም ክፍት የሆነ ውድድር እንደሚካሄድ ተጠቁማል።  
በመጨረሻም በስፖርቱ የሚነሱ ቅሬታዎች በመኖራቸው 
ጥናት ስለሚያስፈልግ ማንኛውም ጁዶን የሚችል አካል 
ተሰባስቦ በመስራት ስፖርቱን እንዲያሳድግ ፌዴሬሽኑ 
ጥሪውን አስተላልፏል። 

ፌዴሬሽኑ ዓለም አቀፍ ውድድሮችን ለማካሄድ ጥረት እያደረገ ይገኛል፤  

በፍ/ባለመብት አቶ ዳዊት ኢሳቅ እና በፍ/ባለዕዳ ወ/ሪት ሀይማኖት ሞላልኝ መካከል 
ስላለው የፍርድ አፈጻጸም ጉዳይ የፌደራል የመጀመሪያ ደረጃ ፍ/ቤት በመ/ቁጥር 100168 
በ22/5/2015 ዓ.ም እና በመ/ቁ 104621 በ24/6/2015 ዓ.ም በዋለው ችሎት በሰጠው 
ትዕዛዝ መሠረት በኮ/ቀ/ክ/ከተማ ወረዳ 6 ሮሆቦት የመኪና ማቆሚያ ግቢ ውስጥ የሚገኝ 
የሠቁ ኮድ 3-30146 ኢት የሆነው መኪና የሐራጅ ሽያጭ መነሻ ዋጋ ብር 1,500,000 
(አንድ ሚሊዬን አምስት መቶ ሺ ብር) ሆኖ የትራንዛክሽን ታክስ ገዥ የሚከፍል 
መሆኑ ታውቆ ግንቦት 1 ቀን 2016 ዓ/ም በሐራጅ ይሸጣል። የተጫራቾች ምዝገባ 
በ9፡00 ሰዓት ተጀምሮ የቀረቡ ተጫራቾች ተመዝግበው እንደተጠናቀቀ ወዲያዉኑ 
ጨረታው የሚካሄድ ይሆናል። የሐራጁ ሽያጭ የሚካሄደው በፌዴራል ፍርድ ቤቶች 
የፍርድ አፈጻጸም ዳይሬክቶሬት የጨረታ አዳራሽ ውስጥ ሲሆን፣ ንብረቱን ተጫርተው 
ለመግዛት የሚፈልጉ ተጫራቾች ከጨረታው ቀደም ብሎ ባሉት አራት የሥራ ቀናት 
ውስጥ ባለመብቱ ለማስጎብኘት በሚመርጧቸው ሶስት የስራ ቀናት በፌ/ፍ/ቤቶች ፍርድ 
አፈፃፀም ዳይሬክቶሬት ሐራጅ ክፍል ድረስ ከጠዋቱ በ3፡30 ጀምሮ በመገኘትና ባለመብቱ 
በሚያቀርበው ትራንስፖርት ንብረቱን ባለበት ቦታ ድረስ በመውሰድ መጎብኘት የሚችሉ 
ሲሆን እያንዳንዱ ተጫራች በሚጫረትበት ወቅት የንብረቱን ግምት 1/4 ኛውን በንግድ 
ባንክ በተረጋገጠ CPO ማስያዝ ይኖርበታል። ከ1/4ኛ አስበልጦም ሆነ አሳንሶ CPO 
የሚያመጣ ተጫራች በጨረታው አይካፈልም፡፡
በጨረታው አሸናፊ የሆነው ግለሰብ አሸናፊ የሆነበትን ገንዘብ በአጠቃላይ ጨረታውን 
ከአሸነፈበት ቀን ጀምሮ በፍ/አ/ዳ/ስም C.P.O አሰርቶ በኢትዮጵያ ንግድ ባንክ ብቻ ሙሉ 
ገንዘቡን በ15 ቀን ውስጥ ገቢ ማድረግ አለበት የፍ/አ/ዳይሬክቶሬት ንብረቱን በህጋዊ 
መንገድ በሀራጅ ስለመሸጡ ለሚመለከተው አካል ማስረጃ ከመጻፍ ባለፈ ስም የማዛወር 

ግዴታ የሌለበት መሆኑን እንገልጻለን።

የፌዴራል ፍ/ቤቶች የፍርድ አፈጻጸም 
ዳይሬክቶሬት

የሐራጅ ማስታወቂያ በድጋሚ የወጣ የሐራጅ ማስታወቂያ
በፍ/ባለመብት ሄኖክ ወንድሙ እና በፍ/ባለዕዳ እነ አያሌው ቤካ መካከል ስላለው የፍርድ 
አፈጻጸም ጉዳይ የፌደራል የመጀመሪያ ደረጃ ፍ/ቤት በመ/ቁጥር 31142 በ27/10/2015 እና 
በመ/ቁ 310090 በ17/9/2015 ዓ.ም በዋለው ችሎት በሰጠው ትዕዛዝ መሠረት በኮ/ቀ/ክ/
ከተማ ወረዳ 03 በካ/ቁ የካ/1260013 የሕ/ቁ/B-14 የቤ.ቁ B-014/66 በወ/ሮ በላይነሽ ረጋሳ 
ሥም የተመዘገበ ኮንዶሚኒየም ቤት የቤቱ ስፋት በካርታቸው መሰረት 110 ካ/ሜ በፕሮፖርሽን 
የሚደርሰው 49.14 ካ.ሜ የሆነ ባለሦስት መኝታ ቤት የሆነው መሳተፍ የሚፈልግ በፌ/ፍ/አፈ/
ዳይሬክቶሬት በሚል C.P.O 1/4ኛ 1,753,404.5 (አንድ ሚሊዬን ሰባት መቶ ሃምሳ ሶስት ሺ 
አራት መቶ አራት ብር ከአምስት ሳንቲም) ሆኖ የትራንዛክሽን ታክስ ገዥ የሚከፍል መሆኑ 
ታውቆ ሚያዝያ 30 ቀን 2016 ዓ/ም በሐራጅ ይሸጣል። የተጫራቾች ምዝገባ በ4፡00 ሰዓት 
ተጀምሮ የቀረቡ ተጫራቾች ተመዝግበው እንደተጠናቀቀ ወዲያውኑ ጨረታው የሚካሄድ 
ይሆናል። አሁን ሚሸጠው ፍ/ብ/ሥ/ሥ/ህ/ቁ/428/1 መሰረት ነው፡፡
የሐራጁ ሽያጭ የሚካሄደው በፌደራል ፍርድ ቤቶች የፍርድ አፈጻጸም ዳይሬክቶሬት የጨረታ 
አዳራሽ ውስጥ ሲሆን፣ ንብረቱን ተጫርተው ለመግዛት የሚፈልጉ ተጫራቾች ከጨረታው 
ቀደም ብሎ ባሉት አራት የሥራ ቀናት ውስጥ ባለመብቱ ለማስጎብኘት በሚመርጧቸው ሶስት 
የስራ ቀናት በፌ/ፍ/ቤቶች ፍርድ አፈፃፀም ዳይሬክቶሬት ሐራጅ ክፍል ድረስ ከጠዋቱ በ3፡
30 ጀምሮ በመገኘትና ባለመብቱ በሚያቀርበው ትራንስፖርት ንብረቱን ባለበት ቦታ ድረስ 
በመውሰድ መጎብኘት የሚችሉ ሲሆን እያንዳንዱ ተጫራች በሚጫረትበት ወቅት የንብረቱን 
ግምት 1/4 ኛውን በንግድ ባንክ በተረጋገጠ CPO ማስያዝ ይኖርበታል። ከ1/4ኛ አስበልጦም ሆነ 
አሳንሶ CPO የሚያመጣ ተጫራች በጨረታው አይካፈልም፡፡
በጨረታው አሸናፊ የሆነው ግለሰብ አሸናፊ የሆነበትን ገንዘብ በአጠቃላይ ጨረታውን 
ከአሸነፈበት ቀን ጀምሮ በፍ/አ/ዳ/ስም C.P.O አሰርቶ በኢትዮጵያ ንግድ ባንክ በተከፈተ አሰርቶ 
ሙሉ ገንዘቡን በ15 ቀናት ውስጥ ገቢ ማድረግ አለበት የፍ/አ/ዳይሬክቶሬት ንብረቱን በህጋዊ 
መንገድ በሀራጅ ስለመሸጡ ለሚመለከተው አካል ማስረጃ ከመፃፍ ባለፈ ስም የማዞወር ግዴታ 
የሌለበት መሆኑን እንገልፃለን፡፡

የፌዴራል ፍ/ቤቶች የፍርድ አፈጻጸም 
ዳይሬክቶሬት 

